
ᓄᓇᕗᑦ   ᑲᓇᑕᒥ 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐊᐃᑉᐹᓂᒃ ᑲᑎᒪᓂᖅ ᑕᓪᓕᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 
 

ᐅᓪᓗᖅ 131 
 

ᐱᖓᑦᓯᖅ, ᔫᓂ 2, 2021 
 

 

ᖁᑉᐱᕐᓂᓖᑦ 8214ᒥᒃ 8265ᒧᑦ 
 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᐹᓪ ᖁᐊᓴ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ 

 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐸᑎᑯᓗᒃ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓂᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 

 

ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; 

ᒥᓂᔅᑕ ᐅᖃᐅᓯᕐᓄᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᑦ  

 

ᐸᑎᖅ ᓇᑦᓯᖅ 

(ᐊᐃᕕᓕᒃ) 

 

ᑳᓪᕕᓐ ᐲᑕᓴᓐ 

(ᖁᕐᓗᖅᑑᖅ) 

ᑕᐃᕕᑎ ᖃᒪᓂᖅ 

(ᑐᓄᓂᖅ) 

 

ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 

 

ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   

  

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ 

ᐅᓂᒃᑳᖏᑦ 
 

ᑲᑎᒪᔨᕋᓛᑦ ᐅᓂᒃᑳᖓᑦ 039 - 5(2): ᒪᓕᒐᒃᓴᖅ 65, ᓴᓇᔨᕈᕆᐅᖅᓴᕐᓂᕐᒧᑦ ᐊᒻᒪᓗ 

ᐃᓕᓴᕆᔭᐅᔾᔪᑎᑖᖅᑎᑦᑎᓂᕐᒧᑦ ᒪᓕᒐᖅ (ᒪᐃᓐ) .................................................................................................. 8237 

 

ᐸ. 

ᑲᑎᒪᔨᕋᓛᓂᑦ ᐱᒋᐊᖅᑎᑕᐃᑦ 
 

ᑲᑎᒪᔨᕋᓛᓂᑦ ᐱᒋᐊᖅᑎᑕᖅ 019 - 5(2): ᐲᖅᑕᐅᓂᖓ $500,000 ᒪᓕᒐᒃᓴᖅ 70-ᒥᑦ, ᑮᓇᐅᔭᐃᑦ ᐊᑐᖅᑐᒃᓴᓄᑦ 

ᐃᓚᕆᐊᕈᑎᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 1, 2021-2022 (ᕿᔪᒃᑖᖅ) . 8243 

 

ᑎ. 

ᒪᓕᒐᒃᓴᐃᑦ 
 

ᒪᓕᒐᒃᓴᖅ 70 - ᑮᓇᐅᔭᐃᑦ ᐊᑐᖅᑐᓴᒃᓄᑦ ᐃᓚᒋᐊᕈᑎᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

ᓈᓴᐅᑎᖓ 1, 2021-2022 - ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ ......................................................... 8238 

ᒪᓕᒐᒃᓴᖅ 71 - ᑮᓇᐅᔭᐃᑦ ᐊᑐᖅᑐᓴᒃᓄᑦ ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 1, 2021-

2022 - ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ ................................................................................................ 8252 

ᒪᓕᒐᒃᓴᖅ 71 - ᑮᓇᐅᔭᐃᑦ ᐊᑐᖅᑐᓴᒃᓄᑦ ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 1, 2021-

2022 - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ .......................................................................................................... 8264 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖃᓗᐃᑦ, ᓄᓇᕗᑦ 

ᐱᖓᑦᓯᖅ, ᔫᓂ 2, 2021 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 

ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, 

ᐊᖓᔪᖅᑳᖅ ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ 

ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᖁᐊᓴ 

ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, ᐊᖓᔪᖅᑳᖅ 

ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, ᑳᓪᕕᓐ ᐲᑐᓴᓐ, 

ᑕᐃᕕᑎ ᖃᒪᓂᖅ, ᐃᒥᓕᐊᓐᓄ ᕿᓐᖑᖅ, ᐅᖃᖅᑎ 

ᐹᓪ ᖁᐊᓴ, ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᑯᕋᐃᒃ ᓯᒪᐃᓚᒃ, 

ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᑦ 13:29ᒧᐊᖅᑎᓪᓗᒍ 

 

 ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ 

ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᐹᓪ ᖁᐊᓴ): ᐅᓪᓗᒃᑯᑦ. 

ᐱᒋᐊᓚᐅᖅᑳᖅᑎᓐᓇᑕ ᑐᒃᓯᐊᕐᓗᑕ. 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓗᒃᑯᑦ ᓄᓇᕗᒻᒥᐅᑦ. 

ᑐᓐᖓᓱᓚᐅᕐᒥᒋᔅᓯ ᑕᐅᑐᒃᑐᓯᒍᑦ ᓈᓚᒃᑐᓯᒍᓪᓗ 

ᓈᓚᐅᑎᒃᑯᑦ. ᐱᒋᐊᕐᓂᐊᓕᕐᒥᒐᑦᑕ ᐅᓪᓗᒥ. 

ᑲᔪᓯᓗᑕ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕᐅᔪᖅ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ 

ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 637 - 5(2): 

ᐃᓅᔪᓐᓃᓚᐅᕐᓂᖓ ᐳᑦᔅ ᑲᐅᑐᒃ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐅᖃᖅᑎᑦᑎᔩ, ᒪᑭᑉᐳᖓ ᑕᕝᕗᖓ 

ᐃᒡᓗᕐᔪᐊᒧᑦ ᐃᓕᓴᕆᔪᒪᓪᓗᒍ ᐴᑦᔅ ᒥᑭᔪᖅ ᑲᐅᑐᒃ. 

ᐃᖅᑲᓇᐃᔭᖅᑎᑦᑎᐊᕚᓘᓚᐅᕐᒪᑦ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪᓗ 

ᐃᖏᕐᕋᔪᓕᕆᔨᒃᑯᓐᓄᑦ ᑭᓯᐊᓂ 

ᑲᔪᓯᔪᑯᓘᓚᐅᕐᒪᑦ ᑏᓰᑉᐱᕆ 25, 2020-ᐅᑎᓪᓗᒍ.  
 

ᐴᑦᔅ ᒥᕝᕕᓕᕆᔨᐅᓚᐅᕐᒪᑦ ᑖᒃᑯᓂᖓ 

ᐋᖅᑭᒋᐊᖃᖃᑦᑕᖅᑐᓂᒃ ᑕᑉᐹᓂ ᑲᖏᖅᑐᒑᐱᒻᒥ 

ᒥᕝᕕᖁᑖᓂ ᐊᕐᕌᒍᓂᒃ 40-ᓂᒃ. ᐱᒋᐊᓚᐅᖅᓯᒪᕗᖅ 

ᔪᓚᐃ 1978 ᐴᑦᔅ ᑕᑯᔭᐅᖃᑦᑕᓚᐅᖅᐳᖅ 

ᐊᐳᑕᐃᔭᐃᑎᓪᓗᒍ ᐊᒻᒪᓗ ᑖᓐᓇᓗ ᒥᑦᑕᕐᕕᖓ 

ᐋᖅᑭᓱᖅᓯᒪᒐᓗᐊᕐᒪᒃᑭᐊ ᓴᓇᖃᑦᑕᖅᓱᓂᐅᒃ ᐊᒻᒪᓗ 

ᖃᓄᐃᓐᖏᒃᑲᓗᐊᕐᒪᒃᑭᐊ ᐊᒻᒪᓗ ᑕᒪᒃᑯᐊ ᐊᒻᒪᓗ 

ᐃᓂᖃᑦᑎᐊᖃᑦᑎᐊᕋᓗᐊᕐᒪᑕᑭᐊᖅ ᑖᒃᑯᐊ 

ᒥᕝᕕᖕᒦᑦᑐᑦ ᑲᖏᖅᑐᒑᐱᒻᒥᑦ.  
 

ᒪᓕᒐᓕᐅᖅᑎᐅᖃᑎᒃᑳ ᖃᐅᔨᒪᕗᓯ 

ᐋᖅᑭᑦᑎᐊᖅᓯᒪᔭᕆᐊᖃᕐᒪᑕ ᐊᒻᒪᓗ 

ᐱᓕᕆᑦᑎᐊᕆᐊᖃᑦᓯᒪᐃᓐᓇᐅᔭᕐᒪᑕ ᑕᒪᒃᑯᐊ 

ᒥᑦᑕᕐᕖᑦ ᐊᒻᒪ ᓄᓇᕗᒻᒦᑦᑐᐃᑦ ᐱᓗᐊᓐᖑᐊᖅᑐᑦ 

ᐃᑲᔪᖅᑎᒋᔭᐅᓪᓗᑎᒃ. ᑖᒃᑯᐊ ᖃᖓᑦᑕᖃᑦᑕᖅᑐᐃᑦ, 

ᑎᑭᓵᕆᔭᐅᖃᑦᑕᖅᑐᐃᑦ ᐊᒻᒪ 

ᑐᐊᕕᕐᓇᖅᑐᒃᑰᕆᐊᖃᖃᑦᑕᖅᑐᐃᑦ ᐋᓐᓂᐊᕕᒃᑯᑦ 

ᓯᓚᑎᖏᓐᓄᑦ ᓄᓇᓕᐅᑉ ᓯᓚᑎᖓᓐᓅᖅᑐᒥᑦ. ᐴᑦᔅ 

ᐊᒻᒪᓗ ᐊᓯᖏᑦ ᐱᓕᕆᔨᒻᒪᓂᕆᐊᓗᒋᒐᑦᑎᒍ 

ᑕᒪᒃᑯᐊᓂ ᐊᐅᓚᑦᑎᑦᑎᐊᕆᐊᖃᖃᑦᑕᓂᕐᒧᑦ 

ᒥᕝᕕᒻᒥᑦ ᐊᒻᒪᓗ ᑖᒃᑯᐊ 

ᐱᓕᕆᑦᑎᐊᖃᑦᑕᖅᓯᒪᓪᓗᑎᒃ ᒥᕝᕕᖁᑎᑦᑎᓐᓂ 

ᓄᓇᕘᒥ. ᐱᖅᓯᕋᓗᐊᖅᐸᑦ 

ᓂᓪᓚᓱᑦᑐᐊᓘᒐᓗᐊᖅᐸᑦ, ᒪᖁᓪᓗᓂᓘᓐᓃᑦ 

ᐅᕝᕙᓘᓐᓃᑦ ᓯᕿᓐᓂᖅᑎᓪᓗᒍ ᐊᒻᒪᓗ ᐅᓪᓛᕌᓗᒃᑯᑦ 

ᐅᕝᕙᓘᓐᓃᑦ ᐅᓐᓄᐊᕌᓗᒃᑯᑦ 

ᑕᑉᐸᐅᓐᖓᕆᐊᖃᖃᑦᑕᕐᒪᑕ ᑖᓐᓇ ᐴᑦᔅ ᐊᒻᒪᓗ 

ᑕᒪᒃᑯᐊ ᒥᕝᕕᓕᕆᔨᖁᑎᕗᑦ ᖁᔭᓕᑦᑎᐊᖅᐸᒃᑲ, 

ᖁᔭᒋᑦᑎᐊᖅᐸᒃᑲ ᐱᓕᑦᑎᐊᖃᑦᑕᕐᒪᑕ ᐊᒻᒪᓗ 

ᑖᒃᑯᓂᖓ ᒪᑐᐃᖓᑎᑦᑎᑦᓯᐊᖃᑦᑕᖅᑐᑎᒃ 

ᒥᕝᕕᖁᑎᑦᑎᓐᓂ 

ᐊᐅᓪᓚᕈᓐᓇᑦᑎᐊᕈᓐᓇᖃᑦᑕᕐᓂᐊᕋᑦᑕ ᑖᒃᑯᐊ 

ᐱᒐᓗᐊᖅᑎᓗᒋᑦ ᓯᓚᒧᑦ.  
 

ᐴᑦᔅ ᐊᒃᓱᐊᓗᒃ ᑐᓐᖓᓴᐃᔨᐅᓚᐅᕐᒪᑦ ᐊᒻᒪᓗ 

ᑭᒃᑯᓕᒫᓂᒃ ᑐᓐᖓᓱᑦᑎᑦᑎᓚᐅᖅᓱᓂ ᒥᕝᕕᒻᒥ, 

ᒥᕝᕕᒻᒦᒃᑯᕕᑦ ᑲᖏᖅᑐᒑᐱᒻᒥ ᑖᓐᓇ 

ᐃᓄᑦᑎᐊᕙᒻᒪᕆᐊᓘᓚᐅᕐᒪᑦ ᐃᖅᑲᐅᔨᒪᔭᐅᓪᓗᓂ 

ᑕᒫᓂ ᕿᑭᖅᑖᓗᒻᒥ ᐊᒻᒪᓗ ᓄᓇᕘᒻᒥ 

ᒥᕝᕕᓕᕆᔨᖁᑎᖏᓐᓄᑦ. ᐴᑦᔅ ᕿᓚᐃᕗᖅ ᑖᒃᑯᓂᖓ 

ᓄᓕᐊᖓ ᒫᑕ ᐊᒻᒪᓗ ᐃᓐᓇᐃᑦ ᕿᑐᕐᖓᖏᑦ, 

ᐊᒥᓱᐃᑦ ᐃᕐᖑᑕᖏᑦ ᐊᒻᒪᓗ ᐃᓗᓕᖏᑦ. ᐴᑦᔅ 

ᑭᖑᓂᖃᕐᔪᐊᕐᓂᐊᖅᐳᖅ, ᑭᖑᓂᖃᕐᔪᐊᖅᐳᑎᑦ 

ᐊᒻᒪᓗ ᖁᔭᓐᓇᒦᕈᒪᑦᑎᐊᖅᐸᒋᑦ ᑕᕝᕙᓂ 

ᐊᕐᕌᒍᒐᓴᕐᓂᖅ ᐃᖅᑲᓇᐃᔭᖅᑎᒋᓚᐅᕋᑦᑎᒋᑦ. 

ᖁᔭᓐᓇᒦᒃ ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᓄᓇᓕᖕᓄᑦ 

ᒐᕙᒪᓕᕆᔨᒃᑯᓐᓄᑦ ᐱᔨᑦᑎᕋᖅᑎᖏᓐᓄᓪᓗ, ᒥᔅ 

ᐃᖃᓪᓗᐊᖅ. 

 

ᐊᖓᔪᖅᑳᑉ ᐅᖃᐅᓯᖓ 638 - 5(2): 

ᑐᓴᐅᒪᖃᑦᑕᐅᑏᓐᓇᕐᓂᖅ ᓄᕙᕐᔪᐊᕐᓇᖅ-19 

ᖃᓂᒪᓐᓇᐅᒐᓗᐊᖅᑎᓪᓗᒍ (ᐃᖃᓪᓗᐊᖅ) 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ ᐅᖃᖅᑎ. 

(ᑐᓵᔨᑎᒍᑦ) ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪ ᐱᓗᐊᖅᑐᒥᒃ ᐃᖃᓗᑦᑑᑦᑎᐊᕐᒥᐅᑕᐃᑦ.  

 

ᐅᖃᖅᑏ, 2021 ᐊᕐᕌᒎᓯᒪᒻᒪᑦ ᐊᔾᔨᐅᖏᓪᓚᕆᑦᑐᓂ 

ᐊᒻᒪᓗᑦᑕᐅ ᐱᒡᒐᓇᖅᑐᐊᓗᓐᓂᒃ ᓴᖅᑭᖅᓯᓯᒪᒻᒪᑦ 

ᕼᐊᒻᒪᓚᐅᔪᓄᑦ ᐊᒻᒪ ᓄᓇᖃᖅᑐᓄᑦ 

ᐱᔨᑦᑎᕋᓲᖏᓐᓄᑦ. ᐅᐱᒍᓱᓪᓚᐃᑦᑐᖓ ᑖᒃᑯᐊ 

ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕌᖅᑎᒃᑯᑦ 

ᖃᐃᔨᓴᐃᓐᓇᕐᖓᑕ ᕿᓃᓐᓇᕐᖓᑕ ᓄᑖᓂᒃ 

ᐊᑐᖅᑕᐅᓚᐅᖅᓯᒪᓐᖏᑦᑐᓂᒃ, ᐃᑲᔪᕈᑎᔅᓴᐅᓂᐊᖅᑐᑦ 

ᑲᑐᔾᔨᖃᑎᒌᒍᑎᔅᓴᐅᓂᐊᖅᑐᓂᒃ ᕼᐊᒻᒪᓚᐅᔪᓂᒃ.  

 

ᓄᕙᓐᓇᕐᔪᐊᖅᑕᓕᐊᓘᑎᓪᓗᒍ ᑖᒃᑯᐊ 

ᐋᓐᓂᐊᕕᓕᐊᕐᕖᑦ ᐋᓐᓂᐊᕕᓕᕆᔨᕗᑦ 

ᐊᑦᑕᓇᓐᖏᑎᑦᑎᒐᓱᐊᖅᓯᒪᕗᑦ ᓄᓇᓕᑦᑎᓐᓂ 

ᑕᒪᒃᑯᐊ ᒪᓕᑦᑐᐅᖁᔭᐅᓯᒪᔪᑦ ᐊᒥᓱᐊᓗᓐᓂᒃ 

ᕼᐊᒻᒪᓚᒃᑯᓐᓂ ᐊᑦᑐᐃᓯᒪᔫᒐᓗᐊᑦ 

ᐱᔨᑦᑎᕋᕋᓱᑦᑎᓪᓗᒋᑦ ᐊᒻᒪᓗ ᐱᔨᑦᑎᕋᕐᓂᕆᕙᑦᑕᕗᑦ 

ᕼᐊᒻᒪᓚᓂᑦᑕᐅ ᐊᑦᑐᖅᑕᐅᓯᒪᒻᒥᒻᒪᑦ.  

 

ᐅᖃᖅᑎ, ᒫᓐᓇ ᑖᓐᓇ ᑐᐊᕕᕐᓇᖅᑐᐊᓗᒃ 

ᐊᑐᖅᑕᕗᑦ ᐱᒋᐊᓕᕋᑖᖅᑎᓪᓗᒍ 

ᐃᓕᓴᖅᓯᓚᐅᖅᓯᒪᒐᑦᑕ ᑲᑐᔾᔨᓗᑕ 

ᐱᓕᕆᕋᓱᕆᐊᕆᐊᖃᕋᑦᑕ ᓄᕙᓐᓇᕐᔪᐊᒥ ᐊᒻᒪ 

ᑐᓴᐅᒪᖃᑎᖃᑦᑎᐊᕐᓗᑕ ᕼᐊᒻᒪᓚᐅᔪᓂᒃ. 

ᖁᕕᐊᓱᑉᐳᖓᓕ ᖃᐃᔨᒃᑲᐃᔪᓐᓇᕋᒪ 

ᒪᓕᒐᓕᐅᖅᑎᓂᒃ ᐱᓕᕆᒐᓱᔅᓯᒪᔭᖏᓐᓂ ᐅᕙᒍᑦ 

ᐱᓕᕆᕕᖓᑕ, ᐱᖃᑕᐅᖏᓐᓇᕋᓱᑦᑐᑕ 

ᐱᔨᑦᑎᕋᐃᓐᓇᕋᓱᑦᑐᑕᓗ ᓄᓇᕗᒻᒥ ᓄᓇᓕᖏᓐᓂ 

ᓄᕙᓐᓇᕐᔪᐊᖅ 19 ᑐᐊᕕᕐᓇᖅᑐᐊᓘᒐᓗᐊᖅᑎᓪᓗᒍ.  

 

ᖃᖔᒍᒃᑲᓐᓂᖅ ᑲᑎᒪᑎᑦᑎᖃᑦᑕᖅᑐᑕ 

ᐅᖓᓯᒌᒃᑲᓗᐊᖅᑐᑕ. ᕼᐊᒻᒪᓚᐃᑦ 

ᐊᐅᓚᑦᑎᔨᖏᑦ ᐱᓕᕆᔨᖏᓪᓗ ᐊᒻᒪ 

ᓂᕈᐊᖅᑕᐅᓯᒪᔪᐃᑦ ᕿᒥᕐᕈᒍᓐᓇᓚᐅᖅᑐᐃᑦ 

ᒪᓕᑦᑕᐅᖁᔭᐅᔪᓂᒃ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐊᒻᒪ ᖃᓄᖅ 

ᐊᑦᑐᖅᑕᐅᓂᐊᕐᒪᖔᑕ ᕼᐊᒻᒪᓚᖏᑕ ᐊᐅᓚᓂᖏᑦ. 

ᓄᓇᕗᒻᒥ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ 

ᖃᕋᓴᐅᔭᒃᑯᑦ ᐱᓕᕆᓂᔅᓴᕈᖅᓯᒪᔪᑦ 

ᐅᖃᖃᑎᖃᕈᓐᓇᕐᓂᐊᕐᖓᑕ ᓄᓇᓕᓐᓂᑦ.  

 

ᒫᓐᓇ ᐅᐱᕐᖓᔅᓵᖅ ᑕᒪᒃᑯᐊ ᓄᓇᓕᓐᓂᑦ 

ᖃᐅᔨᓴᕐᓂᕗᑦ ᖃᐅᔨᓴᖅᑎᓄᑦ ᐱᓕᒻᒪᒃᓴᐃᔨᕗᑦ 

ᖃᕋᓴᐅᔭᒃᑰᕈᓐᓇᖅᓯᓚᐅᖅᑐᑦ. 16 ᑖᒃᑯᐊ 

ᐃᓕᓐᓂᐊᖃᑕᐅᒍᓐᓇᖅᓯᒪᔪᐃᑦ ᕼᐊᒻᒪᓚᐃᑦ 

ᖃᕋᓴᐅᔭᒃᑯᑦ ᑲᑎᒪᖃᑎᐅᓪᓗᑎᒃ, 

ᐃᓕᓐᓂᐊᖅᑎᑕᐅᓪᓗᑎᒃ.  

 

ᐊᒻᒪᓗ ᖄᖓᒍᒃᑲᓐᓂ ᓄᓇᓕᓐᓂᑦ ᒐᕙᒪᒃᑯᑦ 

ᐱᔨᑦᑎᕋᖅᑎᑐᒃᑯᑦ ᓄᓇᓕᓐᓂᑦ 

ᐱᓕᕆᖃᑎᖃᐃᓐᓇᖅᑐᑦ ᓄᓇᓖᑦ ᐸᕐᓇᐅᑎᖏᓐᓂ 

ᑲᔪᓰᓐᓇᓂᕐᒧᑦ ᐸᕐᓇᐅᑎᖏᓐᓂ ᐱᓕᕆᐊᖃᖅᑐᑎᒃ. 

ᐅᓪᓗᒥᒧᑦ 7 ᕼᐊᒻᒪᓚᐃᑦ ᐱᖃᑕᐅᓯᒪᓕᖅᑐᑦ 

ᖃᕋᓴᐅᔭᒃᑯᑦ ᐱᓕᕆᖃᑕᐅᓪᓗᑎᒃ ᐊᒻᒪᑦᑕᐅᖅ 

ᐃᓕᑉᐹᓪᓕᖅᑎᑕᐅᒐᓱᑦᑐᑎᒃ ᓄᓇᕗᑦ ᒐᕙᒪᒃᑯᖏᑕ 

ᐊᑭᑐᔪᖅᑐᕈᑎᔅᓴᓂᒃ ᐸᕐᓇᕐᓂᕆᖃᑦᑕᖅᑕᖏᓐᓄᑦ 

ᖃᖓᒃᑰᖅᑕᕆᐊᖃᕐᓂᖏᓐᓂᒃ ᐊᒻᒪ 

ᓈᓴᐅᓯᖅᑐᐃᓂᕐᒥᒃ ᓯᕗᓪᓕᐅᖁᓪᓗᒋᑦ 

ᐊᑭᑐᔪᖅᑐᕈᑎᔅᓴᐃᑦ.  

 

ᐊᒻᒪᓗ ᐅᖃᖅᑏ ᓄᕙᓐᓇᕐᔪᐊᑕᖃᖅᑎᓪᓗᒍ 

ᕼᐊᒻᒪᓚᐃᑦ ᐊᔪᓐᖏᓂᕐᒥᓂᒃ 

ᓴᐱᓕᕈᓐᓇᖏᓐᓂᕐᒥᓂᒃ ᓴᖅᑭᔮᖅᑎᑦᑎᓯᒪᔪᑦ 

ᐱᔨᑦᑎᕋᐃᓐᓇᕈᓐᓇᖅᓯᒪᒻᒪᑕ ᓄᓇᓕᖏᓐᓂ. ᒫᓐᓇ 

ᐊᑲᐅᓈᕐᓂᖓᓂ ᐃᓕᓴᕆᒍᒪᔭᒃᑲ. ᑲᑐᔾᔨᖃᑎᒌᑦᑐᐃᑦ 

ᓄᓇᓕᓐᓂᑦ ᓯᕗᓕᖅᑎᐅᔪᐃᑦ 

ᖃᐅᔨᒪᖃᑎᒌᖏᓐᓇᕐᖓᑕ ᐊᐅᓚᑦᑎᑦᑎᐊᖅᑐᓄᓪᓗ 

ᐱᖃᑕᐅᓯᒪᒻᒪᑕ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᒥᓂᔅᑕᐅᔪᖅ ᐃᖅᑲᖅᑐᐃᔨᓕᕆᓂᕐᒧᑦ, ᒥᔅᑕ ᕼᐃᒃᔅ. 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᕆᔨᐅᓂᕐᒧᑦ ᐃᓕᓐᓂᐊᒐᒃᓴᖅ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᕕᐊᓱᓪᓚᕆᑦᑐᖓ ᐅᖃᐅᓯᖃᕈᓐᓇᕋᒪ 

ᓴᔅᑳᑦᓱᐊᓐ ᓯᓚᑦᑐᖅᓴᕐᕕᖓᒍᑦ ᐃᓕᓐᓂᐊᖅᑐᐃᑦ 

ᓯᕗᓪᓕᖅᐹᖓᓂ ᐊᕐᕌᒍᖓᓂᒃ ᒪᓕᒐᓕᕆᓂᕐᒧᑦ 

ᐱᔭᕇᖅᓯᒪᓕᕐᖓᑕ.  

 

ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᑖᓐᓇ 

ᐊᖏᔪᕐᔪᐊᕌᓘᒻᒪᑦ ᐱᔭᕇᖅᑕᐅᒍᓐᓇᖅᓯᒪᔪᖅ 

ᐃᑲᕐᕋᒐᓚᕐᔪᐊᕌᓗᓐᓂᒃ ᐃᓕᓴᒐᓱᖃᑦᑕᖅᓯᒪᓪᓗᑎᒃ 

ᐃᓕᓐᓂᐊᖅᑕᒥᓂᒃ ᐱᔭᕇᕈᓐᓇᖅᓯᒪᒻᒪᑕ. 

ᓄᓇᕗᒻᒥᐅᓄᑦ ᐅᐱᒋᔭᐅᓪᓚᕆᑉᐳᓯ 

ᐊᔅᓱᕈᓐᓂᕆᓯᒪᔭᔅᓯᓐᓄᑦ.  

 

ᐊᒻᒪᑦᑕᐅ ᐃᓕᓴᐃᔨᖏᑦ ᖁᔭᓐᓇᒦᕈᒪᒻᒥᔭᒃᑲ 

ᐊᔅᓱᕈᖅᓯᒪᒻᒥᒪᑕ ᑕᒪᐅᖓ 

ᑎᑭᐅᑎᒍᓐᓇᑎᑦᑎᓯᒪᒻᒪᑕ.  

 

ᐅᖃᖅᑎ, ᑕᐃᒃᑯᐊ ᐱᔭᕇᖅᑎᐊᖅᑐᐃᑦ 

ᒪᓕᒐᓕᐅᕆᓂᕐᒧᑦ ᐃᓕᓐᓂᐊᖅᑐᐃᑦ ᓄᓇᕗᑦ 

ᐃᓗᐊᓂ ᐃᖅᑲᓇᐃᔭᕈᒫᕐᓂᐊᖅᑐᑎᒃ ᐱᒻᒪᕆᐊᓗᒻᒥᒃ 

ᐊᑯᓂᐊᓗᓪᓗ ᐊᑦᑐᐃᓂᐊᖅᑐᐃᑦ 

ᐃᖅᑲᖅᑐᐃᔪᓕᕆᓂᕐᒥᑦ ᓄᓇᕘᒥ ᓂᕆᐅᒋᑦᑎᖅᑲᕗᑦ 

ᐱᔭᕇᕐᓂᕆᓛᖅᑕᖏᓐᓂᒃ ᐃᓕᓴᕆᔭᐅᓗᑎᒃ 

ᐅᑭᐊᔅᓵᖑᓛᖅᑐᖅ.  

 

ᐅᖃᖅᑏ, ᖁᕕᐊᓱᓪᓚᕆᒻᒥᔪᖓᑦᑕᐅ ᒪᓕᒐᓕᕆᔨᒃᑯᑦ 

ᐃᖅᑲᓇᐃᔭᖅᑎᑖᖅᑎᑦᑎᒍᓐᓇᖅᓯᒪᒻᒪᑕ 

ᐱᖓᓲᔪᖅᑐᓂᒃ ᒪᓕᒐᓕᕆᔨᒃᑯᓐᓂ. ᑖᒃᑯᐊ 

ᐃᓕᓐᓂᐊᓯᓐᓈᖅ ᐃᖅᑲᓇᐃᔭᕈᓐᓇᖃᑦᑕᕐᓂᐊᖅᑐᐃᑦ 

ᒪᓕᒐᕐᓂᐊᖅᑎᕈᖅᐸᓪᓕᐊᓗᑎᒃ 

ᖃᐅᔨᒪᒋᐊᓕᖏᓐᓂᒃ ᐊᕐᕌᒍᓕᒫᖅ 

ᐃᓕᓐᓂᐊᖅᑎᑕᐅᓗᑎᒃ ᒪᓕᒐᓕᕆᔨᒃᑯᓐᓄᑦ 

ᒪᓕᒐᕐᓂᐊᖅᑎᓄᑦ ᐃᑲᔪᖅᑕᐅᓗᑎᒃ. 

ᑕᐃᒃᑯᐊᓗ ᐃᓕᓐᓂᐊᖅᑏᑦ ᑐᓐᖓᓱᑦᑎᒍᒪᕙᒃᑲ 

ᒪᓕᒐᓕᕆᔨᒃᑯᓐᓄᑦ 

ᒪᓕᒐᓕᕆᔪᕈᓐᓇᕆᓛᖅᑐᑯᓘᓕᕐᖓᑕ ᓄᓇᕘᒥ. 

ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᐱᒋᑦᑎᐊᖃᑦᑕᖅᑕᕗᓂᓛᒃ 

ᑕᒪᒃᑯᐊ ᐊᔪᕈᓐᓃᐸᓪᓕᐊᔪᑦ. ᒥᓂᔅᑕᐃᑦ 

ᐅᖃᐅᓯᒃᓴᖏᑦ. ᒥᓂᔅᑕᐅᔪᖅ ᑲᒪᔨᐅᔪᐅᓪᓗᓂ 

ᓄᓇᕗᒻᒧ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅ ᓇᑲᓱᒃ. 

ᐃᒡᓗᓕᐅᕐᓂᕐᒧᑦ ᐊᑭᑦᑐᕆᐊᕈᑕᐅᔪᑦ 

ᐊᒃᑐᐊᓂᖃᕐᓂᖏᑦ 2021-22-ᒥ 

ᐱᓕᕆᐊᖑᓂᐊᖅᑐᓄᑦ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᐅᓪᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐊᒻᒪ ᐸᓐᓂᖅᑑᒥᐅᑦ ᐅᓪᓗᒃᑰᖃᖅᑲ.  

 

(ᑐᓵᔨᑎᒍᑦ) ᐅᖃᖅᑎ, ᓇᓗᓇᐃᖅᓯᒍᓐᓇᓕᖅᑐᖓ 

ᑕᒪᒃᑯᐊ ᐊᑮᑦᑐᕆᐊᕐᓂᐊᓗᒋᔭᖏᑦ ᐃᒡᓗᔅᓴᐃᑦ 

ᑕᕝᕙᓐᖔᕐᖓᑕ ᓄᕙᓐᓇᕐᔪᐊᖅ ᓯᐊᕐᒪᖅᓯᒪᓂᖓᓂ 

ᐊᑦᑐᐃᓂᕐᓗᓪᓚᕆᖃᑦᑕᓕᕐᖓᑕ ᓄᓇᕗᒻᒥ ᓄᑖᓂᒃ 

ᐃᓪᓗᓕᐅᕈᒪᒐᓗᐊᖅᑎᓪᓗᑕ. ᑕᒪᓐᓇ 

ᓂᕆᐅᒋᓚᐅᖅᑕᕗᑦ ᑖᒃᑯᐊ ᑮᓇᐅᔭᔅᓴᓄᑦ 2021-

2022-ᒧᑦ ᐋᖅᑭᑦᑕᐅᔪᒻᒪᑕ ᐃᒡᓗᔅᓴᐃᑦ ᑭᓱᕈᓘᔭᐃᑦ 

ᐊᑭᑭᓐᓂᖅᓴᐅᑎᓪᓗᒋᑦ. ᐊᒻᒪᑦᑕᐅᖅ ᑳᓐᑐᓛᓐᓂᒃ 

ᐱᒐᓱᐊᕈᑎᔅᓴᐃᑦ 

ᐊᑦᑎᓂᖅᓴᐅᓂᐊᖅᑐᒋᔪᒐᓗᐊᕋᑦᑎᒍ.  

 

ᑕᒪᒃᑯᐊ ᐃᓪᓗᓕᐅᖅᑕᐅᒋᐊᓖᑦ ᕿᒥᕐᕈᔭᐅᒋᐊᓖᑦ 

ᓇᓕᐊᒃ ᑭᖑᕙᕆᐊᖅᑕᐅᒍᓐᓇᕋᔭᕐᒪᖔᑕ 

ᐊᑦᑐᐃᓗᐊᕌᓗᓐᖏᓪᓗᑎᒃ ᐱᓕᕆᓂᕆᔭᕈᓘᔭᑦᑎᓐᓂ 

ᐊᒻᒪᓗ ᐊᑭᓪᓕᔫᒥᑉᐸᑕᓗ 

ᐃᖏᕐᕋᓯᒋᐊᕈᓐᓇᖅᓯᓛᖅᑐᐃᑦ ᓇᓗᓇᐃᕐᓗᒋᑦ.  

ᐃᖃᓗᓐᓂ ᑎᓴᒪᑦ, ᐃᓪᓗᓕᕆᔨᒃᑯᓐᓄᑦ ᐃᓪᓗᔅᓴᐃᑦ 

ᑭᖑᕙᕆᐊᖅᑕᐅᕗᑦ, ᑕᓗᕐᔪᐊᒥ ᒪᕐᕉᒃ 

ᑭᖑᕙᕆᐊᖅᑕᐅᒥᔫᒃ, ᐃᓪᓗᓕᕆᔨᒃᑯᓐᓄᑦ ᐃᓪᓗᔅᓵᒃ. 

ᑕᓪᓕᒪᓪᓗ, 

ᑖᒃᑯᐊ ᓇᓪᓕᐅᒃᑯᒫᖅᑕᐅᕈᓐᓇᓚᐅᓐᖏᒻᒪᑕ ᑕᓪᓕᒪᑦ 

ᑲᑎᒻᒪᒐᔭᖅᑐᐃᑦ. ᑲᖏᖅᓯᕐᒥ ᐊᑕᐅᓯᖅ ᑕᓪᓕᒪᑦ 

ᑲᑎᓐᖓᔪᑦ. ᑭᖑᕙᕆᐊᖅᑕᐅᔪᑦ ᑲᔪᓯᐊᓛᖅᑐᑦ 

ᓄᓇᖓ ᐱᕙᓪᓕᐊᔭᐅᒌᖅᑲᑦ. ᐸᓐᓂᖅᑑᒥ ᐊᑕᐅᓯᖅ 

ᐃᖅᑲᓇᐃᔭᖅᑎᓄᑦ ᐃᓪᓗᑦ ᑕᓪᓕᒪᑦ ᑲᑎᓐᖓᔪᑦ 

ᑭᖑᕙᕆᐊᖅᑕᐅᓯᒪᔪᑦ ᕿᒥᕐᕈᔭᐅᒃᑲᓐᓂᓛᖅᑐᓂ. 

ᐅᖃᖅᑏ, ᒫᓐᓇ ᑐᓴᖅᑕᐅᖁᔨᓪᓚᕆᑦᑐᖓ ᑕᒪᒃᑯᐊ 

ᐃᓪᓗᓕᕆᔨᒃᑯᑦ ᐃᓪᓗᓕᐅᓛᖅᑐᐃᑦ 

ᖁᔭᓈᖅᑕᐅᖏᑦᑐᐃᑦ ᑭᖑᕙᕆᐊᖅᑕᐅᑐᐃᓐᓇᖅᑐᐃᑦ 

ᐊᕐᕌᒎᓛᖅᑐᒧᑦ.  

 

ᓴᓇᓛᖅᑐᐃᑦ ᓱᓕ ᑲᔪᓯᓂᐊᖅᑐᐃᑦ ᓴᓪᓕᕐᒥ, 

ᑲᖏᖅᓯᓂᕐᒥ, ᓇᐅᔮᕐᒥ, ᑰᒑᕐᒥ, ᓴᓂᕋᔭᒻᒥ, 

ᒥᑦᑎᒪᑕᓕᒻᒥ ᐊᒻᒪ ᓴᓂᑭᓗᐊᕐᒥ.  

 

(ᑐᓵᔨᖃᕈᓐᓃᖅᑐᖅ) ᐅᖃᖅᑏ, ᑕᒪᒃᑯᐊ 

ᐃᓱᒪᓕᐅᖅᑕᐅᓚᐅᖅᑎᓪᓗᒋᑦ 

ᐱᒋᐊᕈᓐᓇᓚᐅᓐᖏᒻᒪᑕ ᐊᑭᑦᑐᕋᐅᑎᔅᓴᐃᑦ 

ᐅᖓᑖᓅᖓᓚᐅᕐᖓᑕ 30%-ᒥᑦ 40%-ᒧᑦ 

ᐅᖓᑖᓅᖓᒪᕆᑦᑎᓪᓗᒋᑦ ᑮᓇᐅᔭᖅᑐᕈᑎᔅᓴᓂᒃ. 

ᒐᕙᒪᑐᖃᒃᑯᓐᓂ ᐱᓕᕆᖃᑎᖃᐃᓐᓇᕐᓂᐊᖅᑐᒍᑦ 

ᐊᒻᒪᓗ ᐱᓕᕆᖃᑎᑦᑎᓐᓂᒃ ᑕᒪᓐᓇ ᓄᓇᕗᑦ 

ᐃᓚᒋᔭᐅᖏᓐᓇᖁᓪᓗᒍ ᐊᒻᒪᓗ ᑲᓇᑕᒥ 

ᐸᕐᓇᐅᑎᒥᒃ ᓴᓇᔭᐅᓂᔅᓴᖏᑦ ᑭᒃᑯᑐᐃᓐᓇᕐᓄᑦ 

ᐃᓪᓗᐃᑦ ᑲᔪᓯᖁᓪᓗᒋᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᔪᑦ ᒥᔅᑕ 

ᕿᔪᒃᑕᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 918 - 5(2): 

ᓄᖑᑉᐸᓪᓕᐊᓂᖓ ᐃᓄᐃᑦ ᐅᖃᐅᓯᖓ 

ᐃᓕᖅᑯᓯᖓᓗ (ᕿᔪᒃᑖᖅ)  

 

ᕿᔪᒃᑕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᓪᓗᒃᑰᖅᑲᒃᑲ 

ᑕᐃᒃᑯᐊ ᑲᖏᖅᑐᒑᐱᒻᒥᐅᑦ ᑐᓵᔪᑦ ᑕᑯᓐᓇᑐᓪᓗ 

ᐊᒻᒪᓗ 

ᕿᑭᖅᑕᕐᔪᐊᕐᒥᐅᑦ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔾᔪᑎᖃᖅᑐᖓ 

ᐃᓱᒫᓗᒍᑎᖃᓪᓚᕆᑦᑐᖓ ᑕᒫᓂ ᓄᓇᕘᒥ ᑕᒪᓐᓇ 

ᐅᖃᐅᓯᖅᐳᑦ, ᐃᓕᖅᑯᓯᖅᐳᑦ ᐊᓯᐅᕙᓪᓕᐊᓕᕐᓂᖓ 

ᐱᔾᔪᑎᒋᓪᓗᒍ.  

 

ᐅᖃᖅᑎᑦᑎᔩ ᑕᒪᓐᓇ ᐃᓱᒫᓘᑎᒋᓪᓚᕆᑦᑕᕋ 

ᐅᖃᐅᓯᖅᐳᑦ, ᑎᑎᕋᐅᓯᖅᐳᑦ 

ᐊᔅᓱᕉᑕᐅᓐᖏᓗᐊᓕᕐᓂᖓ ᓇᒥᑐᐃᓐᓇᑦᑎᐊᖅ. 

ᐊᓯᐅᕙᓪᓕᐊᔪᖅ ᐅᓪᓗᒥ ᓇᓗᓇᕈᓐᓃᖅᑐᖅ ᐊᒻᒪᓗ 

ᐃᓐᓇᖁᑎᒋᔭᕗᑦ ᑕᒪᒃᑯᐊ ᓄᖑᑉᐸᓪᓕᐊᔪᖅ ᓲᕐᓗ 

ᑖᓐᓇ ᐅᖃᐅᓯᖅᐳᑦ ᑎᑎᕋᐅᓯᖅᐳᓪᓗ 

ᐊᓯᐅᕙᓪᓕᐊᖃᑕᐅᔪᖅ. ᓇᒥᑐᐃᓐᓇᑦᑎᐊᖅ 

ᐱᓕᕆᕕᐅᔪᓂᑦ ᐊᑐᖅᑕᐅᒍᓐᓃᐸᓪᓕᐊᑐᐃᓐᓇᖅᑐᖅ 

ᐃᓄᐃᑦ ᐅᖃᐅᓯᖓ, ᓇᒥᓕᒫᑦᑎᐊᖅ 

ᐊᑐᖅᑕᐅᖏᓐᓂᖅᓴᓪᓚᕆᐅᓕᖅᑐᖅ ᐅᓪᓗᒥ 

ᓇᐅᒃᑯᑐᐃᓐᓇᑦᑎᐊᖅ. ᐅᖃᕈᓐᓇᖅᑐᖓᓘᓐᓃᑦ 

ᐅᓪᓗᒥ ᐊᑦᑕᓇᖅᑐᒦᓕᕐᓂᕋᕐᓗᒍ.  

 

ᐃᓱᒫᓗᓇᖅᑐᒦᓕᕐᓂᕋᕐᓗᒍ ᑐᓵᖃᑦᑕᖅᑐᒍᑦ 

ᓇᒥᑐᐃᓐᓇᖅ ᓄᓇᕘᒥ ᓂᕐᔪᑏᑦ 

ᖃᓄᐃᑦᑐᑐᐃᓐᓇᐃᑦ 

ᐊᑦᑕᓇᖅᑐᒦᓕᕐᓂᕋᖅᑕᐅᑎᓪᓗᒋᑦ ᑭᓯᐅᓂᓕ ᐅᕙᖓ 

ᐃᓱᒪᒋᔭᒃᑲ ᐊᑦᑕᓇᖅᑐᒦᓕᔾᔮᖏᑦᑐᑦ ᐅᕙᒍᑦ 

ᐊᐅᓪᓚᒍᓐᓇᖏᓐᓇᑦᑎᒍ. ᑕᒪᔾᔭᓕ ᐅᕙᒍᑦ 

ᐊᐅᓪᓚᒍᓐᓇᖅᑕᕗᑦ ᓄᓇᒦᑦᑐᑦ 

ᐊᑦᑕᓇᖅᑐᒦᓕᕈᓐᓇᖅᑐᑦ. ᑖᓐᓇ ᐅᖃᐅᓯᖅᐳᑦ, 

ᐃᓕᖅᑯᓯᖅᐳᑦ, ᑎᑎᕋᐅᓯᖅᐳᑦ 

ᐊᑦᑕᓇᖅᑐᒦᓕᕐᓂᕋᕐᓗᒍ ᐅᕙᖓ 

ᐅᖃᐅᓯᕆᔪᓐᓇᖅᑕᕋ. ᐱᔾᔪᑎᒋᓪᓗᒍ ᑕᒪᒃᑯᐊ 

ᐱᓕᕆᕕᐅᔪᑦ ᖃᓄᐃᑦᑐᑐᐃᓐᓇᐃᑦ 

ᐃᓄᑦᑎᑑᖓᔪᓂᒃ ᑎᑎᖅᑲᓂᒃ ᐱᑕᖃᓐᖏᑦᑐᑦ 

ᐊᒥᓱᕐᔪᐊᖑᒻᒪᑕ ᓱᓕ. 

ᓯᕗᓪᓕᐅᑎᑕᐅᓐᖏᑦᑎᐊᖅᑐᖅ ᐃᓄᑦᑎᑐᑦ 

ᐅᖃᐅᓯᖅ. ᐃᓕᓴᕆᔭᐅᓯᒪᒐᓗᐊᖅᑐᓂ.  

 

ᐅᖃᖅᑎᑦᑎᔩ, ᑕᒪᓐᓇ ᐃᓱᒫᓘᑎᒋᓗᐊᖅᑲᕋ 

ᑭᖑᕚᔅᓴᕗᑦ ᕿᑐᕐᖓᕗᑦ, ᐃᕐᖑᑕᕗᓪᓗ 

ᐃᓱᒪᓘᑎᒋᓪᓗᒋᑦ 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

8218 

ᐃᓱᒫᓗᑦᑐᖓ ᑕᒃᑯᓂᖓ ᐊᓯᐅᕙᓪᓕᐊᓂᐊᕈᑦᑕ 

ᐊᑐᕈᓐᓃᕈᒫᖅᑐᑦ.  

 

ᐅᖃᖅᑎᑦᑎᔩ, ᐅᖃᐅᓯᔅᓴᓐᓂᒃ ᐱᔭᕇᕈᒪᓪᓗᖓ 

ᐊᖏᖅᑕᐅᔪᒪᒐᓗᐊᖅᑯᖓ ᐱᔭᕇᓐᖏᓗᐊᕋᒪ? 

ᖁᔭᓐᓇᒦᒃ ᐅᖃᖅᑎᑦᑎᔩ., 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑐᒃᓯᕋᕐᒪᑦ 

ᐃᓚᒋᐊᒃᑲᓐᓂᕈᒪᓪᓗᓂᐅᒃ ᐅᖃᐅᓯᒃᓴᓂᒃ 

ᐱᐊᓂᓐᖏᒻᒪᒍ. ᐋᒃᑳᖅᑐᖃᖅᐸ. ᑐᓴᓐᖏᓐᓇᒪ 

ᑲᔪᓯᒋᑦ ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑎᑦᑎᔩ, ᑕᐃᒪᐃᓛᒃ ᑕᒪᓐᓇ 

ᐃᓱᒫᓗᓇᖅᓯᓪᓚᕆᒻᒪᑦ ᐅᖃᐅᓯᖅᐳᑦ 

ᐊᑐᖅᑕᐅᓐᖏᓗᐊᖅᐸᓪᓕᐊᓂᖓ ᓇᒥᑐᐃᓐᓇᑦᑎᐊᖅ. 

ᐊᓪᓛᒃ ᓈᓚᐅᑎᒃᑯᑦ, ᓈᓚᐅᑎᒃᑲᔪᑦᑐᐊᓘᒐᒪ 

ᐃᓛᑎᒍᑦ ᑕᐃᒪᓐᖓ 6-ᒥ ᐱᒋᐊᕋᐃᒻᒪᑦ 9-

ᒨᕋᓱᓐᓂᖓᓄᑦ ᑖᓐᓇ ᐅᓪᓛᒃᑯᑦ ᑐᓴᖅᓴᐅᓲᖑᒻᒪᑦ 

ᑕᕝᕙᓂ ᑐᓴᖅᓴᐅᓂᓕᒫᖓᓂᒃ ᓈᓚᐅᑎᑐᒃᑯᑦ 

ᐃᑲᕐᕋᐅᑉ ᐊᕝᕙᑐᐃᓐᓇᖓᓂ 

ᐃᓄᑦᑎᑑᖅᑎᑕᐅᔪᑐᐊᖅ. ᐊᓯᓕᒫᖓ ᑖᒃᑯᐊ 

ᐃᑲᕐᕋᐃᑦ ᖃᓪᓗᓈᑎᑑᖅᑐᐃᓐᓇᐃᑦ.  

 

ᑕᐃᔅᓱᒪᓂᒃᑲᓐᓂ ᐃᖅᑲᐅᒪᕗᒍᑦ 

ᓈᓚᐅᓯᕆᔨᐅᕙᓚᐅᖅᓯᒪᔪᑦ ᐃᓪᓛᓕᒫᑦᑎᐊᖅ 

ᐃᓄᑦᑎᑐᑦ ᓂᓪᓕᐊᕙᓚᐅᖅᓯᒪᒐᓗᐊᕐᖓᑕ. ᒫᓐᓇ 

ᑕᕝᕙ ᐱᓇᓱᐊᕈᓯᐅᑉ ᓄᓐᖑᐊᓂ ᑭᓯᐊᓂ 

ᓯᕙᑖᕐᕕᐅᓂᕋᖅᑕᕗᑦ ᓈᑦᑎᐅᖑᔭᓛᕐᓂᐊᖅ ᐊᒻᒪ 

ᓈᑦᑎᐅᖑᔭᖅ ᐃᓄᑦᑎᑑᖅᑐᑐᐊᑦᑎᐊᖑᕙᓕᖅᑐᖅ 

ᐅᓪᓛᒃᑯᑦ ᐃᓄᑦᑎᑑᖏᓐᓇᓕᒫᖅᑐᓂ ᑖᓐᓇ 

ᓈᓚᑦᑕᐅᓂᖅᐹᖑᖃᑦᑕᖅᑰᓕᖅᑐᖅ ᐃᓄᓐᓄᑦ. 

ᖃᐅᔨᒪᒐᓗᐊᖅᑐᖓ ᐅᖃᖅᑎᑦᑎᔩ ᑕᐃᒃᑯᐊᓕ 

ᓂᓪᓕᐊᔨᐅᕙᑦᑐᑦ 

ᐃᒻᒥᓂᒃ ᐃᓱᒪᖅᓱᖏᒻᒥᔪᑦ ᓂᓪᓕᐊᔭᕆᐊᖃᕐᓂᕐᒥᓂᒃ 

ᑭᓯᐊᓂ ᐊᐅᓚᑦᑎᔨᖏᑦᑕ ᐊᑐᖅᑕᐅᖁᔭᖏᓐᓂᒃ 

ᒪᓕᑦᑐᔅᓴᐅᕙᑦᑐᑦ.  

 

ᑕᒪᓐᓇ 

ᐋᖅᑭᒋᐊᒃᑲᓐᓂᖅᑕᐅᔭᕆᐊᖃᓪᓚᕆᑦᑑᑎᒋᔭᕋ. 

ᐅᖃᐅᔾᔭᐅᖃᑦᑕᕋᑦᑕ ᐅᖃᖃᑦᑕᖅᑐᑕᓗ ᕿᑐᕐᖓᕗᑦ 

ᑐᓵᑎᖃᑦᑕᕆᐊᖃᖅᑕᕗᑦ ᐊᒻᒪᓗ 

ᐊᓯᐅᔨᕙᓪᓕᐊᕐᔪᒡᒎᖅ ᑐᓵᓂᕐᒥᒍᑦ, ᐅᖃᕐᓂᕐᒥᒍᑦ, 

ᓈᓚᕐᓂᕐᒥᒍᑦ. ᑕᐃᒪᓐᓇ ᓈᓚᑦᑏᓐᓇᑖᓗᒋᓂᐊᕈᑦᑎᒍ 

ᓇᒥᑐᐃᓐᓇᖅ ᓈᓚᑦᑎᑕᐅᖏᓐᓇᕐᓂᐊᖅᑲᑕ 

ᐃᓱᒫᓗᓇᖅᑐᒦᓕᖅᑐᑦ ᑭᖑᕚᕆᓛᖅᑕᕗᑦ. ᑕᐃᒪᓐᓇ 

ᓈᓚᑦᑎᑕᐅᖏᓐᓇᕐᓂᐊᖅᑲᑕ ᐃᓄᑦᑎᑐᑦ 

ᑐᓵᑎᑕᐅᖏᓪᓗᑎᒃ.  

 

ᑕᒪᓐᓇ ᐃᓱᒫᓗᒋᓪᓚᕆᒃᑲᒃᑯᑦ 

ᖃᓄᖅᑑᖅᑕᐅᒃᑲᓐᓂᕆᐊᖃᖅᑰᓕᖅᑐᖅ 

ᖃᓄᖅᑑᑲᓐᓂᕆᐊᖃᓕᖅᑐᒍᑦ ᐅᕙᒍᑦ 

ᒪᓕᒐᓕᐅᖅᑎᐅᔪᓄᑦ. ᐃᓱᒫᓗᒋᒐᒃᑯ ᑖᓐᓇ 

ᐊᓯᐅᕙᓪᓕᐊᖁᓇᒍ ᐅᖃᐅᓯᖅᐳᑦ ᐅᕙᖓᑦᑕᐅᖅ 

ᖃᓪᓗᓈᑎᑐᑦ ᐃᓕᓐᓂᐊᖅᓯᒪᒐᓛᑦᑐᕈᓘᒐᓗᐊᖅᑐᖓ. 

ᐅᖃᐅᓯᖅ ᑕᒪᓐᓇ ᐊᑐᓗᐊᖃᑦᑕᖏᓐᓇᒃᑯ 

ᐅᖃᐅᓯᕋᓕ ᑕᐃᒪᓐᖓᓕᒫᖅ ᐊᑐᐃᓐᓇᕋᒃᑯ. ᐊᒻᒪᓗ 

ᑎᑎᖅᑭᕇᓐᓇᖅᑐᖓ ᐃᓄᑦᑎᑑᖅᑐᓂᒃ ᑭᓯᐊᓂ 

ᑕᐃᒪᐃᑦᑐᓂᒃ ᑕᐅᑐᑦᑎᑦᑕᕆᐊᖃᖅᑕᕗᑦ ᑭᖑᕚᕗᑦ. 

ᐳᐃᒍᖁᓇᒋᑦ ᑕᒪᑐᒥᖓ ᐃᓕᖅᑯᓯᑦᑎᓐᓂᒃ.  

 

ᐃᓕᖅᑯᓯᕐᒧᓪᓕ ᐃᓚᒋᔭᐅᑎᓪᓚᕆᒃᑲᒃᑯᑦ 

ᐅᖃᐅᓯᖅᐳᑦ ᐃᓚᒋᓪᓚᕆᒻᒪᕈ ᐃᓅᓯᑦᑕ 

ᐃᓅᓂᕋᕈᓐᓇᕋᑦᑕ. ᐃᓚᖏᑦ ᐊᔪᖅᑐᑦ 

ᐊᔪᕐᓇᖅᑑᒐᓗᐊᖅ ᐊᔪᖅᑎᓪᓗᒋᑦ ᐃᓄᑦᑎᑐᑦ, 

ᐊᔪᕈᑎᒃ ᐊᔪᕐᓇᖅᑐᑦ ᐄᖑᒐᓗᐊᖅ ᑭᓯᐊᓂᓕ 

ᐊᔪᓐᖏᑦᑐᑎᒍᑦ 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᑦᑎᓐᓂ ᑎᒍᒥᐊᖏᓐᓇᕈᒪᒍᑦᑕ ᐊᑏᑦ 

ᐊᑐᕆᐊᑲᓐᓂᖃᑦᑕᕐᓚᕗᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐅᖃᐅᓯᒃᓴᖏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ ᒥᔅᑕ ᓇᑦᓯᖅ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 919 - 5(2): 

ᓄᕙᕐᓇᕐᔪᐊᖅ-19 ᐊᒻᒪᓗ 

ᐋᓐᓂᐊᕕᓕᐊᖅᓯᒪᓂᖅ (ᓇᑦᓯᖅ)  
 

ᓇᑦᓯᖅ: ᖁᔭᓐᓇᒦᒃ ᐅᖃᖅᑏ. ᐅᑉᓗᑦᑎᐊᖅ 

ᓇᐅᔮᕐᒥᐅᑕᐃᓪᓗ ᓴᓪᓗᕐᒥᐅᑕᐃᓪᓗ ᐅᑉᓗᒃᑰᖅᐸᑦᓯ.  
 

ᑕᐃᒪ ᐅᖃᖅᑎ ᓄᕙᖕᓇᕐᔪᐊᒥ 

ᐅᖃᐅᓯᖃᒐᓛᒍᒪᓪᓗᖓ ᓂᓪᓕᖅᐳᖓ ᐅᑉᓗᒥ. 

ᑕᐃᒪ ᓴᓂᕋᖓᓐᓂ ᑕᐅᑐᖕᓇᖅᐸᖕᒪᑦ ᒐᕙᒪᒃᑯᑦ 

ᐱᓕᕆᐊᖏᓐᓂᒃ ᐊᒻᒪ ᐊᒃᓱᕈᖅᐸᑦᓱᑎᒃ ᑕᒪᓐᓇ 

ᓄᕙᓐᓇᕐᔪᐊᕈᓗᒃ ᓯᐊᕐᒪᖁᓇᒍ ᓄᓇᓕᖕᓄᑦ 

ᑭᓯᐊᓂᓕ ᐊᐱᖅᑯᑎᒃᓴᖃᕈᓐᓇᕈᓘᔭᖅᐸᖕᒪᑦ. 

ᐅᖃᖅᑏ, ᑕᐃᒪ ᑕᐅᓄᖓ ᖃᑉᓗᓈᑦ 

ᐊᐅᓪᓚᖃᑦᑕᕆᐊᖃᕐᒪᑕ−ᒐᑦᑕᐃᓛᒃ ᑖᑉᑯᐊ 

ᐋᓐᓂᐊᕐᓇᖏᑦᑐᓕᕆᔨᒃᑯᑦ ᐊᐅᓪᓚᖅᑎᑦᑎᖃᑦᑕᕐᒪᑕ 

ᐃᑲᔪᖅᑕᐅᔭᕆᐊᖃᖅᑐᓂ 

ᐋᓐᓂᐊᕐᕕᓕᐊᕆᐊᖃᖅᑐᓄᑦ ᓄᓇᓕᕐᔪᐊᓄᑦ 

ᐅᐃᓂᐹᒡᒧᑦ ᒫᓐᓇ ᑭᕙᓪᓕᕐᒥᐅᑕᑎᒍᑦ ᐊᒻᒪ 

ᕿᑭᖅᑖᓗᖕᒥ ᑕᐅᓄᖓ ᐋᑐᕚ. ᐊᑉᓛᒃ ᐃᓚᖏᑦ 

ᑕᒫᓂ ᑭᕙᓪᓕᕐᒥ ᑕᑲᓄᖓ ᐋᑐᕚᓕᐊᖅᐸᓕᕐᒥᖕᒪᑕ 

ᐸᐃᕆᔭᐅᑦᑎᕋᑦᑕ ᖁᔭᓕᔪᒍᑦ.  
 

ᑭᓯᐊᓂ ᐅᓇ ᐅᖃᖅᑎ, ᑕᐃᒪ ᐃᑉᐸᒃᓵᓂ ᑕᐅᓇᓂ 

ᐃᖃᓗᖕᓂ ᑲᑎᒪᑲᐃᓐᓇᖅᑎᓪᓗᑕ 

ᒪᓕᒐᓕᐅᖅᑎᑐᐃᓐᓇᖅᑎᒍᑦ ᑕᒪᓐᓇ ᓄᕙᖕᓇᕐᔪᐊᖅ 

ᓴᖅᑭᓚᐅᖅᓯᒪᖕᒪᑦ ᐃᖃᓗᖕᓂ 

ᐊᖏᕐᕋᐅᖁᔭᐅᓯᑳᓪᓚᒃᖢᑕᓗ ᐱᓚᐅᖅᓯᒪᒐᑦᑕ. 

ᑕᒪᓐᓇ ᓂᕆᐅᓚᐅᕋᓗᐊᕋᑦᑕ ᐃᓚᐃᑎᒍᑦ ᐊᒻᒪ 

ᐊᐱᖅᓱᖅᑕᐅᓕᓚᐅᖅᓯᒪᓪᓗᖓ ᑕᒪᒃᑯᓄᖓ 

ᓂᕈᐊᖅᑎᒋᔭᒃᑲᓄᑦ. ᑕᐃᒪᓕ ᐃᖃᓗᖕᓂ 

ᓄᕙᖕᓇᕐᔪᐊᖃᓕᕐᒪᑦ ᐱᓇᓱᐊᕈᓰᒃ ᒪᕐᕉᖕᓂᒃ 

ᐊᓃᑦᑕᐃᓕᒋᐊᖃᕐᓂᐊᓕᖅᐱᓰ? ᑕᒪᓐᓇᓘᓐᓃᑦ 

ᐊᒡᓛᑦ ᐊᐱᖅᑯᑎᒋᓚᐅᖅᑕᕋ ᑕᑲᓇᓂ ᑲᑎᒪᑎᓪᓗᑕ 

ᐃᖃᓗᖕᓂ. ᐅᖃᐅᔾᔭᐅᓚᐅᕋᑦᑕ ᓇᐅᒎᖅ 

ᐊᖏᕐᕋᐅᑲᐅᑎᒋᔪᓐᓇᖅᑐᒍᑦ. ᑕᐃᒪᓕ ᐅᓇ 

ᐊᐱᖅᑯᑎᒃᓴᓪᓚᕆᐅᖕᒪᑦ. ᐅᖃᖅᑎ, 

ᐋᓐᓂᐊᕐᕕᓕᐊᖅᑐᐃᑦ ᐅᕝᕙᓘᓐᓃᑦ ᓄᓇᕗᑦ 

ᓯᓚᑖᓄᑦ ᐊᓂᔪᐃᑦ ᓄᓇᕗᒻᒧᑦ 

ᐅᑎᕆᐊᖃᕐᓂᐊᓕᕌᖓᑕ 

ᓄᕙᖕᓇᕐᔪᐊᖃᕐᓂᑯᖏᓐᓄᑦ ᑖᒃᑯᐊ ᓄᓇᓕᕐᔪᐊᑦ 

ᐱᓇᓱᐊᕈᓰᒃ ᒪᕐᕉᖕᓂᒃ 

ᐊᓂᑦᑕᐃᓕᑎᑕᐅᔭᕆᐊᖃᖃᑦᑕᕐᒪᑕ.  

ᓂᕆᐅᒋᓚᐅᕋᓗᐊᕋᑦᑎᒍ ᐃᓚᐃᑎᒍᑦ ᑕᑲᓇᓂ 

ᐃᖃᓗᖕᓂ ᐱᓇᓱᐊᕈᓰᒃ ᒪᕐᕉᖕᓂᒃ 

ᐅᑕᖅᑭᔭᕆᐊᖃᕐᓂᐊᕋᓱᒋᓕᖅᓱᑕ ᐅᕙᖓᓖᓛᒃ 

ᑕᐃᒫᒃ ᐃᓱᒪᖃᓚᐅᖅᑐᖓ. ᐊᒻᒪ ᓂᕈᐊᕐᕕᒋᔭᒃᑲᓄᑦ 

ᑕᓚᐴᖅᑕᐅᖃᑦᑕᓕᖅᑐᖓ ᐊᖏᕐᕋᕋᒪ ᑕᑲᓇᓂᓕ 

ᐊᔾᔨᒌᒃᑎᑕᐅᓐᖏᑦᑐᐊᓗᐃᑦ−ᓛᖅᑕᐅᕈᓘᔭᓕᓚᐅᕋᒪ 

ᐊᒻᒪ ᐊᕐᕕᐊᓂ ᐊᑯᓂᐊᓗᒃ ᓄᕙᖕᓇᕐᔪᐊᖃᓚᐅᕐᒪᑦ 

ᕼᐊᓂᑎᑕᐅᑦᑕᐃᓕᑉᓗᑎᒃ ᕼᐃᑕᒪᐃᑦ ᑕᖅᑭᓂᒃ 

ᐱᓚᐅᖅᓯᒪᖕᒪᑦ.  
 

ᑖᓐᓇ ᐃᓱᒪᒌᓐᓇᕋᒃᑯ ᐅᖃᖅᑎ, ᐊᒻᒪ 

ᐃᓱᒪᓕᐅᖅᑎᑕᐅᖃᑦᑕᖅᑐᖓ ᓂᕈᐊᖅᑎᒋᔭᓐᓄᑦ. 

ᖁᔭᓐᓇᒦᖅᐸᒃᑲ ᐅᐊᑦᑎᐊᕈ ᑕᐃᒪ 

ᐊᐱᖅᑯᑎᒃᓴᖃᓕᕈᑦᑕ ᐊᐱᖅᑯᑎᒃᕼᐊᐃᑦ ᒪᑐᐃᖅᐸᑕ 

ᐊᐱᖅᓱᒐᓚᖕᓂᐊᕋᑉᑯ ᑖᓐᓇ 

ᐋᓐᓂᐊᕐᓇᖏᑦᑐᓕᕆᔨᕐᔪᐊᖅᑕ ᒥᓂᔅᑐᖓ. 

ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ 

ᓯᒪᐃᓚᒃ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 920 - 5(2): 

ᐃᒥᕐᒥᒃ ᑎᖅᑎᑦᑎᖃᑦᑕᕆᐊᖃᕐᓂᖅ 

(ᓯᒪᐃᓚᒃ)  

ᓯᒪᐃᓚᒃ: ᒪ’ᓇ, ᐅᖃᖅᑎᑦᑎᔩ. ᐅᖃᑉᑎᑦᓯᔩ 

ᐊᕐᕌᒍᑕᒫᑦ ᑕᒫᓂ ᖃᒪᓂᑦᑐᐊᕐᒥ ᐃᒪᕐᒥᑦ 

ᑎᖅᑎᑎᖅᑳᑉᓗᑕ ᑐᕼᐊᖅᑎᑕᐅᑦᑕᕋᑉᑕ ᐃᒥᒃᕼᐊᒥᒃ 

ᑎᖅᑎᑎᖅᑳᑉᓗᑕ ᐱᖁᔭᐅᑦᑕᕋᑉᑕ. 

ᐅᐱᕐᖓᒃᕼᐋᖑᓕᕌᖓᑦ ᕼᐃᑯᖃᖅᑎᑉᓗᒍ ᕼᐅᓕ 

ᑕᐃᒪ ᐊᕐᕌᓂᓗ ᐅᖓᑖᓂᓗ ᐊᐅᔭᓪᓚᕆᖕᒥ 

ᕼᐃᑯᖃᓐᖏᑎᓪᓗᒍ ᑕᐃᒪᐃᓘᖅᑕᖁᔭᐅᔪᒫᕋᑉᑕ 

ᐃᓄᓐᖑᕐᓂᐊᖏᓐᓇᑦᑕ ᐃᒪᕐᒥᒃ ᑎᖅᑎᓯᖅᑳᑉᓗᑕ 

ᐱᑦᑐᖁᔭᐅᓕᓚᐅᕋᑉᑕ ᕼᐃᓚᕐᔪᐊᕐᓗ 

ᐊᕼᐃᐊᓐᖑᖅᐸᓪᓕᐊᓕᕐᒪᑦ ᖃᑉᓗᓈᑐᑦ ᓯᓚ 

ᐊᓯᔾᔨᐸᓪᓕᐊᓂᖓᓐᓂᒃ ᐱᔾᔪᑕᐅᔪᖅ. ᑕᐃᓐᓇ 

ᐃᓕᒪᓇᖅᑐᖅ ᖃᐅᔨᒪᓪᓗᐊᖏᕕᒃᖢᖓᓗ.  
 

ᑕᐃᒪ ᐅᖃᖅᑎᑦᓯᔩ ᖃᐅᔨᒪᓗᑦᑖᕋᑦᑕ ᐃᒪᑦᓵᒥᒃ 

ᐅᑉᓗᑕᒫᑦ ᐊᑐᖅᑕᕆᐊᖃᕋᑉᑕ ᐃᒐᓂᐊᕌᖓᑉᑕ, 

ᑏᓕᐅᕐᓂᐊᕌᖓᑉᑕ, ᐃᒥᒐᓕᐅᒐᒃᕼᐊᒥᒡᓗ 

ᓄᑕᖅᑲᕗᑦ ᐃᒥᒐᒃᕼᐊᓂᒃ ᐋᖅᑭᒃᕼᐅᐃᓂᐊᕌᖓᑉᑕ 

ᐊᒻᒪ ᑭᒍᑎᑉᑎᓐᓂᒃ ᐃᕐᒥᓐᓂᐊᕌᖓᑦᑕ ᑭᕼᐃᐊᓂ 

ᑖᒻᓇ ᐊᔪᕐᓇᖅᑐᖅ. ᐃᒪᕐᒥᑦ ᑎᑎᖅᓯᑳᑉᓗᑕ 

ᐱᑦᑕᕆᐊᖃᕌᖓᑉᑕ ᑖᒻᓇ ᖃᒪᓂᑦᑐᐊᕐᒥ 

ᐃᕼᐅᒫᓘᑕᐅᖃᑦᑕᖅᑐᖅ. ᓇᓗᓇᓐᖏᑦᑐᖅ ᓄᓇᓖᑦ 

ᓄᓇᕗᒻᒥ ᐊᕼᐃᐊᓂᒃᑕᐅᖅ ᐃᕼᐅᒫᓗᓐᓇᖅᑕᖅᑐᖅ.  
 

ᑕᐃᒫ ᐱᕕᖃᓕᕈᒪ ᒥᓂᔅᑕᐅᔪᖅ 

ᐊᐱᖅᑯᑎᖅᕼᐊᕈᒫᖅᐸᕋ ᐅᐊᑦᓯᐊᕈ. ᒪ’ᓇᐅᔪᑎᑦ 

ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᓐᓇᖓᓄᑦ ᑎᑭᕋᕐᔪᐊᕐᒧᓪᓗ, ᒥᔅᑕ ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 921 - 5(2): 

ᐃᖅᑲᓇᐃᔭᖅᑏᑦ ᐃᒡᓗᒃᓴᖏᓐᓄᑦ 

ᐱᓇᓱᐊᒐᖅ (ᒪᐃᓐ)  

 

ᒪᐃᓐ: ᒪ’ᓇ ᐅᖃᑦᑎᑦᓰᔨ. (ᑐᓵᑎᒍᑦ) ᐅᖃᖅᑎ, 

ᐅᓪᓗᒥ ᐅᖃᐅᓯᒃᓴᖃᖅᑐᖓ ᐃᖅᑲᓇᐃᔭᖅᑏᑦ 

ᐃᒡᓗᖏᑦᑕ ᒥᒃᓵᓄᑦ. ᑕᐃᒃᑯᐊ ᓴᕐᕙᐃᒍᑎᒃ ᐄᓛᒃ 

ᑮᓇᐅᔾᔭᒃᓵᖏᑦ ᐃᓚᓐᖓᖅᑕᐅᒍᑎᒃ 

ᓄᐊᑦᑎᔪᓐᓇᖅᓯᖕᒪᑕ ᐊᒻᒪᓗ ᑕᐃᒪᓐᓇ 

ᐅᓂᖅᑎᒋᔪᓂᒃ ᓴᕐᕙᐃᓂᐊᕆᓪᓗᑎᒃ.  

 

ᓄᓇᑦᑎᓐᓂ ᐊᕐᕕᐊᓂ ᐊᒻᒪᓗ ᑐᓴᖃᑦᑕᖅᓯᒪᒐᑦᑕ 

ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ ᐃᓱᒫᓘᑎᒋᒐᒃᑯ 

ᖃᓄᖅ ᑕᒪᓐᓇ ᐊᐅᓚᑕᐅᓂᐊᕐᒪᖔᖓ.  

 

ᒪᐃ 27-ᒥ ᐊᐱᖅᑯᑎᒋᔭᐅᖃᑦᑕᓚᐅᖅᑐᑦ ᒪᓕᒃᖢᒋᑦ 

ᒥᓂᔅᑕ ᐊᕿᐊᕈᖅ ᐅᖃᓚᐅᕐᒪᑦ. ᒫᓐᓇ 

ᐊᒃᓱᕈᕐᓇᖅᑐᒦᓕᕋᑦᑕ ᐃᖅᑲᓇᐃᔭᖅᑏᑦ ᐃᒡᓗᖏᑦ 

ᐱᓪᓗᒋᑦ. ᑕᕝᕗᖓ ᐃᓱᓕᒃᖢᒍ. ᐊᒻᒪᓗ ᒥᓂᔅᑕ 

ᓂᓪᓕᐅᑎᖃᓚᐅᕐᒥᔪᑦ ᐃᓱᒫᓘᑎᒋᔭᒃᑲ. ᒫᓂ 

ᐃᒃᓯᕚᖅᖣᖓ ᐅᖃᖅᑎ, 

ᒪᓕᒐᓕᐅᖅᑎᑐᐃᓐᓇᐅᓪᓗᖓ ᑐᑭᓯᓐᖏᑦᑐᖓ 

ᖃᓄᐃᒻᒪᑦ ᐊᒃᓱᕈᓐᓇᖅᑐᒦᓕᕐᒪᖔᑦ 

ᐃᖅᑲᓇᐃᔭᖅᑏᑦ ᐃᒡᓗᖏᑦ ᐱᓪᓗᒋᑦ?  

 

ᐊᐱᖅᑯᑎᔅᓴᖃᐅᕈᓘᔭᖅᑐᖓ ᓄᑖᓂᒃ 

ᐊᑐᐊᒐᖅᑕᖃᓕᕐᒪᑦ ᐊᑐᓕᖅᑎᑕᐅᓯᒪᔪᓂᒃ ᒪᐃ 

2019-ᒥᓂᒃ ᐊᒻᒪᓗ ᐅᖁᒪᐃᒃᓴᐅᑏᑦ ᑖᒃᑯᐊ 

ᓄᕙᖕᓇᕐᔪᐊᒧᑦ ᑕᐃᒪᐃᑎᑕᐅᕙᑦ 

ᐃᖅᑲᓇᐃᔭᖅᑎᑖᕋᓱᖕᓂᒃᑯᓪᓘᓐᓃᑦ ᐅᕝᕙᓘᓐᓃᑦ 

ᐊᓯᖏᓐᓂᒃ ᐱᔾᔪᑎᒃᓴᖃᖅᖢᓂ 

ᐅᖁᒪᐃᑦᑐᒦᓕᖅᐸᑕ? ᐊᒻᒪᓘᓐᓃᑦ ᓇᖕᒥᓂᕆᔭᐅᔪᑦ 

ᐊᑐᖅᑐᐊᖅᑕᐅᔪᓐᓇᖅᑐᑦ ᒐᕙᒪᒃᑯᓐᓄᑦ ᐅᕝᕙᓘᓐᓃᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᐅᖁᒪᐃᒃᓴᐅᑕᐅᕙᑦ?  

 

ᐊᐱᖅᑯᑎᖃᖃᑦᑕᕐᓂᐊᕋᒪ ᑕᒪᑐᒪ ᒥᒃᓵᓄᑦ 

ᑖᑦᓱᒧᖓ ᒥᓂᔅᑕᕆᔭᐅᔪᒧᑦ. ᐃᓱᒫᓗᓇᕐᒪᑦ 

ᐃᖅᑲᓇᐃᔭᖅᑎᑖᕈᓐᓇᐃᓕᐅᖅᑲᖃᑦᑕᕐᓂᖅ 

ᐃᒡᓗᒃᓴᖃᓐᖏᓐᓂᖅ ᐱᓪᓗᒍ. ᓲᕐᓗ ᒪᑯᐊ 

ᐃᓅᓕᓴᐃᔩᑦ ᑕᐃᒃᑯᐊ 

ᐃᓐᓄᒃᑕᐅᓪᓚᕆᒋᐊᖃᕐᖓᑎᒃ 

ᓯᕗᓪᓕᐅᔾᔭᐅᓯᒪᔭᕆᐊᖃᖅᖢᑎᒡᓗ ᒐᕙᒪᒃᑯᓐᓄᑦ. 

ᐃᖅᑲᓇᐃᔭᖅᑏᑦ ᐃᒡᓗᖏᓐᓂᒃ 

ᐱᑕᖃᓐᖏᓗᐊᕐᓂᑯᓄᑦ ᑕᒪᒃᑯᐊ 

ᐃᓐᓄᒃᑕᐅᔭᕆᖃᓐᖏᑦᑑᔭᕐᓂᐊᖅᑐᑦ.  

 

ᒪ’ᓇ ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᒃᓴᖏᑦ. 

ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ ᕿᓐᖑᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 922 - 5(2): 

ᐃᓄᓕᒫᖅᓯᐅᑎᑐᑦ ᐃᒡᓗᐃᑦ ᓴᓇᔭᐅᓂᖏᑦ 

(ᕿᓐᖑᖅ)  

ᕿᓐᖑᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᓇᐃᑦᑐᓐᓄᐊᕐᒥᒃ ᐅᖃᐅᓯᔅᓴᖃᕈᒪᑉᓗᖓ. 

ᕼᐃᕗᓪᓕᖅᐹᒥᒃ ᐅᑉᓗᒃᑰᖅᐸᑉᕼᐃ 

ᒪᓕᒐᓕᐅᖅᑎᐅᖃᑎᒋᒐᑉᕼᐃ 

ᓄᓇᕗᒻᒥᐅᑕᐅᖃᑎᒋᒐᑉᕼᐃᓗ.  

 

ᐅᖃᖅᑎᑦᓯᔩᑦ. ᐆᒥᖓ ᐅᖃᐅᕼᐃᖃᕈᒪᔪᖓ ᑖᒻᓇ 

ᐅᑎᖅᑕᕐᕕᒋᔭᕋ ᑐᕼᐊᓐᖑᓂᐊᖅᑐᖅ 

ᓇᓗᓇᓐᖏᑦᑐᖅ ᑕᐃᒃᑯᓄᖓ ᑲᒪᕼᐅᒃᑐᓄᑦ ᐃᑉᓘᑉ 

ᒥᒃᕼᐋᓄᑦ. ᐅᓇ ᐱᔾᔪᑎᒋᑉᓗᒍ ᐅᑎᖅᑕᐅᑎᒋᒋᕙᕋ 

ᐅᖃᐅᕼᐃᖅ ᑖᒻᓇ ᑕᐃᑲᓐᖓᑦ 2016-ᖑᑎᓪᓗᒍ 

ᒪᓕᒐᓕᐅᖅᑎᒧᑦ ᓂᕈᐊᖅᑕᐅᕼᐃᒪᓕᕋᒪ ᑖᑉᑯᐊ 

ᑕᓗᕐᔪᐊᕐᓗ ᑰᒑᕐᔪᑉᓗ ᑭᒡᒐᖅᑐᕈᒪᑉᓗᒋᑦ. 

ᖃᐅᔨᒌᒃᑐᒥᒡᓗ ᐊᒃᓱᕉᑎᒋᑉᓗᒋᑦ ᑭᒡᒐᖅᑐᓐᓂᖓᑕ 

ᒥᒃᕼᐋᓄᑦ ᑐᒃᕼᐃᖅᑐᖅᑕᐃᓄᑦ ᐱᖁᑎᒃᓴᐃᓄᑦ.  

 

ᐅᖃᖅᑎᑦᑎᔩ, ᑖᕼᐊᒻᓇ ᐅᓂᒃᑎᑕᐅᕼᐃᒪᔪᖅ 

ᐃᒡᓗᒃᕼᐊᓄᑦ ᕼᐊᓇᐅᒐᐅᓂᐊᖅᑑᒐᓗᐊᓄᑦ ᖃᓄᕐᓕ 

ᑐᒃᕼᐃᖅᕼᐅᑎᒃᐸᒥᒃ ᐃᓚᒋᐊᕈᑎᒃᕼᐊᒥᑉᓘᓐᓃᑦ 

ᐊᔪᓐᓇᕋᔭᖅᑰᕆᓐᖏᓪᓗᒍ ᐃᕼᐊᒪᑎᒐᓗᐊᕐᒥᒐᑉᑯ 

ᐃᓄᖁᑎᑉᑎᓐᓂ ᐊᒃᕼᐅᕉᑕᐅᕙᒻᒪᑕ ᐅᑯᐊ 

ᐃᒡᓗᑉᓴᑦ ᐆᓇᐃᑦᑐᒦᖃᑉᑕᑦᑎᓪᓗᑕ ᑖᒻᓇ.  

 

ᐅᖃᖅᑎᑦᑎᔩ, ᐊᐱᖅᑯᑎᒃᕼᐊᖃᕐᕕᒋᓕᕐᒥᒍᒪ 

ᑐᑭᕼᐃᓐᓇᕆᐊᖅᑎᓪᓗᒍ 

ᐊᐱᖅᑯᑎᒋᓂᐊᖅᑕᕆᒻᒥᔭᕋᓗᐊᕋ ᐅᑉᓗ ᐄᓛᓂᒃ. 

ᑖᑉᕼᐅᒥᖓᑐᐊᖅ ᖁᔭᓐᓇᒦᒃ, ᐅᖃᖅᑎᑦᓯᔩᑦ 

ᐅᖃᕈᒪᓪᓗᖓ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᐅᖅᑏᑦ ᐅᖃᐅᓯᒃᓴᖏᑦ. 

ᐊᑎᖁᑎᖃᕈᓐᓃᕋᒪ, ᑲᔪᓯᓗᑕ. ᓈᓴᐅᑎᓕᒃ 4. 

(ᑐᓵᔨᑎᒍᑦ) ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ 

ᑭᐅᔾᔪᑏᑦ. ᓈᓴᐅᑎᓕᒃ 5. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. (ᑐᓵᔨᒃᑰᕈᓐᓃᖅᑐᖅ) ᓈᓴᐅᑎᓕᒃ 6. 

ᐊᐱᖅᑯᑏᑦ.  

 

ᑲᔪᓯᓚᐅᖅᑎᓐᓇᑕ ᒪᓕᒐᓕᐅᖅᑎᐅᖃᑎᒃᑲ 

ᓇᓗᓇᐃᔭᕐᕕᒋᔪᒪᔭᒃᑲ ᓄᓇᕗᒻᒥᐅᑕᓪᓗ. ᑖᓐᓇ 

ᒪᓕᒐᓕᐅᖅᑎ ᒥᔅᑕ ᖃᐃᕐᓂᖅ ᑕᕝᕙᓃᔾᔮᖏᒻᒪᑦ 

ᐅᓪᓗᒥ.  

 

ᐊᐱᖅᑯᑎᒃᓴᐃᑦ. ᐊᐱᖅᑯᑎᒃᓴᐃᑦ ᐅᖃᐅᓯᒃᑯᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑕ ᕿᔪᒃᑖᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1136 - 5(2): ᑮᓇᐅᔭᐃᑦ ᐃᓄᒃᑎᑐᑦ 

ᓇᓗᓇᐃᒃᑯᑕᕐᓄᑦ (ᕿᔪᒃᑖᖅ) 

 

ᕿᔪᒃᑕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᑯᓯᕆᓂᐊᖅᑕᒃᑲ ᑐᕌᖅᑎᒍᒪᓪᓗᒋᑦ 

ᐅᖃᐅᓯᓕᕆᓂᕐᒧᑦ ᐃᓕᖅᑯᓯᓕᕆᓂᕐᒧ ᒥᓂᔅᑕᐅᔪᒧᑦ.  

 

ᐅᖃᖅᑎᑦᑎᔩ ᑕᐃᒪᐃᓛᒃ ᐃᓱᒫᓘᑎᖃᖅᑲᐅᒐᒪ 

ᑕᒪᑐᒥᖓ ᐃᓄᐃᑦ ᐅᖃᐅᓯᖏᑦ ᐃᓕᖅᑯᓯᖓᓗ 

ᐊᓯᐊᕙᓪᓕᐊᓂᖓ ᐱᔾᔪᑎᒋᓪᓗᒍ.  

 

ᐅᖃᖅᑎᑦᑎᔩ ᑕᒪᒃᑯᐊ ᐱᓕᕆᕕᐅᔪᑦ ᑕᐃᒪ 

ᐊᐱᖅᓱᓚᐅᖅᓯᒪᒐᒪ ᑕᒪᒃᑯᐊ ᐱᓕᕆᕕᐅᔪᑦ 

ᑐᓴᐅᒪᑎᑕᐅᑦᑎᐊᖃᑦᑕᕋᓗᐊᕐᒪᖔᑕ ᑕᒪᑐᒥᖓ 

ᐃᓄᑦᑎᑐᑦ ᐅᖃᐅᓯᕐᒥᑦ ᑎᑎᖅᑭᕆᓂᕐᒥᓪᓗ 

ᑮᓇᐅᔭᖅᑕᖃᖅᑐᖅ ᑐᔅᓯᕋᕈᒪᒍᑎᑦ ᑕᐃᒃᑯᐊ 

ᐱᓕᕆᕕᖃᖅᑐᑦ ᑕᒪᒃᑯᐊᖃᐃ 

ᑐᓴᐅᒪᑎᑕᐃᓐᓇᐅᖃᑦᑕᕋᓗᐊᖅᑲᑦ ᐱᓕᕆᕕᐅᔪᑦ 

ᐃᓄᓐᓄᓪᓗ ᑲᑎᒪᕝᕕᐅᕙᑦᑐᑦ? 

ᐃᓄᑦᑎᑐᑦ ᐅᖃᐅᓯᕐᒥᑦ ᑎᑎᕋᐅᓯᓕᕆᓂᕐᒥᓪᓗ 

ᑮᓇᐅᔭᓂᒃ ᐱᓕᕆᔾᔪᑎᔅᓴᒥᒃ 

ᑐᔅᓯᕋᕈᓐᓇᕐᓂᕋᖅᑕᐅᓗᑎᑦ 

ᖃᐅᔨᒃᑲᖅᑕᐅᓯᒪᔪᐃᓐᓇᐅᖃᖅᑕᖅᑯᑦ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓕᖅᑯᓯᓕᕆᔨᒃᑯᑦ ᒥᓂᔅᑕᖓ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ ᐅᖃᖅᑏ 

ᖁᔭᓐᓇᒦᓪᓗ ᑖᓐᓇ ᐊᐱᖅᑯᑎᒋᒻᒪᒍ. ᑕᐃᒃᑯᐊ 

ᐊᕐᕌᒍᑕᒫᑦ ᐊᑐᐃᓐᓇᐅᒪᑏᓐᓇᖅᑐᐃᑦ ᑐᔅᓯᕋᐅᔪᑦ 

ᓇᒻᒥᓂᖃᖅᑎᐅᔪᓄᑦ ᑐᔪᕐᒥᕕᐅᒐᓗᐊᖅᑲᑦ 

ᒐᕙᒪᒃᑯᓐᓄᑦ ᑎᒍᒥᐊᖅᑕᐅᖏᑦᑐᐃᑦ ᑮᓇᐅᔭᓂᑦ 

ᐊᑐᐃᓐᓇᖃᕐᕕᐅᖏᓐᓇᓲᑦ ᑖᓐᓇ 

ᐊᓯᔾᔨᖅᓯᒪᓐᖏᑦᑐᖅ ᐅᓪᓗᒥᒧᑦ. ᐃᖅᑲᓇᐃᔭᖅᑏᑦ 

ᑕᒪᔅᓱᖓᒥ ᖃᐅᔨᒪᒋᐊᖏᓐᓇᖃᑦᑕᖅᑐᐃᑦ 

ᑐᔅᓯᕋᐅᑎᑕᖃᕐᓂᖓᓂᒃ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᖕᓄᑦ. ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᑖᓐᓇ ᒥᓂᔅᑕ ᑭᐅᒻᒪᑦ ᑖᔅᓱᒥᖓ. ᐅᖃᖅᑎᑦᑎᔩ, 

ᑕᐃᒫᒃ ᐃᓱᒫᓘᑎᖃᓚᐅᕐᒥᒐᒪ ᑕᐅᓇᓂ ᑕᐃᒃᑯᐊ 

ᐃᓄᑐᐊᒃᑯᕕᐅᔪᖅ ᐱᓗᐊᖅᑐᒥᑦ ᑕᐃᓐᓇ 

ᐋᑐᕚᒦᑦᑐᖅ ᐃᓄᐃᑦ ᐃᓚᖏᑦ ᓇᓪᓕᓇᓪᓚᕆᒻᒪᑕ 

ᐅᓇᓃᑦᑐᑦ ᐱᓗᐊᖅᑐᒥᒃ ᖃᓪᓗᓇᐅᔭᕈᓐᓇᖏᑦᑐᑦ 

ᑕᒪᒃᑯᐊ ᐃᓄᑦᑎᑐᐃᓐᓇᖅ ᐅᖃᓕᒫᓲᖅ 

ᑎᑎᖅᑲᖅᑕᖃᓐᖏᑦᑎᐊᖅᑎᓪᓗᒍ ᑕᑲᓐᓇ 

ᐃᓄᑐᐊᒃᑯᕕᐅᔪᖅ ᐃᓄᑦᑎᑐᑦ ᐊᑕᐅᓯᒐᓛᒥᓪᓘᓐᓃᑦ 

ᑎᑎᕋᖅᓯᒪᔪᓂᒃ ᐱᑕᖃᓐᖏᑦᑐᖅ. ᒪᓕᒐᕐᓂᒃ 

ᐊᒥᓱᐊᓗᓐᓂᑦ ᑐᓐᓂᓯᔭᐅᓇᖅᑐᖅ ᐃᓄᑦᑎᑐᑦ 

ᑎᑎᕋᖅᓯᒪᔪᖅᑕᖃᓐᖏᑦᑎᐊᖅᑐᑎᒃ ᐅᑯᐊ 

ᒪᓕᒋᐊᓕᖏᓐᓂᒃ. ᑐᓴᐅᒪᑎᑕᐅᕗᖅᑲᐃ, ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐸ ᑖᓐᓇ ᑐᓴᑕᐅᒪᑎᑕᐅᒻᒪᖔᑕ 

ᑕᐃᒃᑯᐊ ᐃᓄᑐᐊᒃᑯᕕᒻᒥ ᐊᐅᓚᑦᑎᔨᐅᔪᑦ ᐃᓄᑦᑎᑐᑦ 

ᑎᑎᕋᖅᓯᒪᔪᓂᒃ ᐱᑕᖃᕆᐊᖃᕐᓂᖏᓐᓂᒃ. 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᔪᖅ 

ᐃᓕᖅᑯᓯᓕᕆᔨᒃᑯᑦ, ᒥᔅ ᓇᑲᓱᒃ. 

 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒋᔭᐃᑦ ᐱᐅᒋᔭᕋ. 

ᑕᐃᒃᑯᐊ ᖃᐅᔨᒪᑦᑎᐊᖅᑐᒍᑦ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑎᒍᑦ ᑎᒍᒥᐊᖅᑕᖏᑦ 

ᐃᓄᑦᑎᑑᖅᑐᓂᑦ ᐊᑐᐃᓐᓇᐅᒪᔪᓂᒃ 

ᐱᑕᖃᑦᑎᐊᕆᐊᓕᒃ. ᐊᒻᒪᓗ ᐃᖅᑲᓇᐃᔭᖅᑎᖏᑦ 

ᑕᐃᒃᑯᐊ ᐃᓄᓐᓂᒃ ᐃᖅᑲᓇᐃᔭᖅᑎᖃᐅᕐᒥᒻᒪᑕ 

ᑕᐃᒪ ᖃᐅᔨᒪᑦᑎᐊᖅᑑᒐᓗᐊᑦ ᑕᒪᔅᓱᒥᖓ. ᓄᓇᕗᑦ 

ᐃᓗᐊᓂ ᖃᐅᔨᒪᖃᑦᑕᕐᒥᔪᒍᑦ 

ᐊᑐᐃᓐᓇᐅᒪᔪᖅᑕᖃᐃᓐᓇᐸᓐᖏᑦᑐᖅ ᐃᓄᑦᑎᑐᑦ 

ᐱᓗᐊᖅᑐᓂᑦ ᑐᔪᕐᒥᕕᕈᔪᓐᓂᒃ ᐊᓯᖏᓐᓂᓪᓗ 

ᒐᕙᒪᒃᑯᓐᓄᑦ ᑎᒍᒥᐊᖅᑕᐅᓐᖏᑦᑐᓂᑦ. ᑭᓯᐊᓂ 

ᑖᒃᑯᐊ ᐊᑐᐃᓐᓇᐅᒪᖃᑦᑕᖅᑐᐃᑦ ᐃᓄᑦᑎᑐᑦ 

ᐅᖃᐅᓯᕐᒥᑦ ᐊᑐᒃᑲᓐᓂᕈᓐᓇᖁᓪᓗᒋᑦ ᐸᐃᑉᐹᓂᓪᓗ 

ᐅᖃᓕᒫᕋᔅᓴᓂᒃ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ 

ᑭᖑᓕᖅᐹᕆᓕᕐᓗᒍ ᐃᓚᒋᐊᕈᑎᑦ. ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᒥᓂᔅᑐ ᓇᓗᓇᐃᔭᐃᒻᒪᑦ ᑖᔅᓱᒥᖓ. ᐅᖃᖅᑎᑦᑎᔩ 

ᒥᓂᔅᑐᖃᐃ ᑎᓕᓯᒋᐊᕈᓐᓇᖅᑲ ᐃᖅᑲᓇᐃᔭᖅᑎᒥᓂᒃ 

ᐅᕝᕙᓘᓐᓃᑦ ᓇᒻᒥᓂᖅ ᖃᐅᔨᒋᐊᕈᓐᓇᖅᑲᑦ.  

 

ᑖᓐᓇ ᐊᑐᕈᓐᓃᖅᑕᐅᔾᔮᖏᑦᑐᖅ ᖃᐅᔨᒪᓇᖅᓯᒻᒪᑦ 

ᒫᓐᓇᒃᑯᑦ ᐊᑐᖅᑕᐅᖏᓐᓇᓐᖑᓱᑦᑐᖅ ᓱᓕ 

ᐃᓄᑐᐊᒃᑯᕕᐅᔪᖅ ᐋᑐᕚᒦᑦᑐᖅ 

ᓇᔪᖅᑕᐅᖃᑦᑕᓐᖑᓱᓂᖓ ᓱᓕ ᓇᓗᓇᕈᓐᓃᓚᐅᕐᒪᑦ 

ᐊᕗᖓᒃᑲᓐᓂᖅ ᐃᓚᔭᐅᒋᐊᒃᑲᓂᕐᓂᐊᖅᑐᖅ. ᑭᓯᐊᓂ 

ᓇᓗᓇᐃᑦᑎᐊᕐᖓᑦ ᓱᓕ ᑕᒪᓐᓇ ᓄᕙᔾᔪᐊᕐᓇᖅ 

ᖃᖓᒃᑯᑦ ᑕᒪᒃᑯᐊ ᐊᑐᕈᓐᓃᕐᔫᒥᓛᕐᒪᖔᑕ ᒫᓐᓇ 

ᓱᓕ ᐅᖃᖅᑐᖃᕈᓐᓇᖅᑰᖏᒻᒪᑦ ᖃᖓᒃᑯᑦ 

ᒪᑐᔭᐅᓛᕐᒪᖔᑕ ᑭᓯᐊᓂ ᐊᑐᒃᑲᓂᕐᓂᐊᕐᓂᖓᓂᒃ 

ᓱᓕ ᓇᓗᓇᕈᓐᓃᓚᐅᕐᖓᑦ ᓇᓗᓇᐃᖅᑕᐅᑎᓪᓗᒍ 

ᑖᓐᓇ ᐃᓄᑐᐊᒃᑯᕕᒃ ᐊᕗᖓᒃᑲᓐᓂᖅ 

ᑮᓇᐅᔭᖅᑐᕈᑎᔅᓴᖏᓐᓂ ᑐᔅᓯᕋᐅᑕᐅᑎᓪᓗᒍ.  

 

ᒥᓂᔅᑕᖃᐃ ᑎᓕᓯᒋᐊᒃᑲᓐᓂᕈᓐᓇᖅᑲᖅ 

ᐃᖅᑲᓇᐃᔭᖅᑎᒥᓐᓂᒃ ᐅᕝᕙᓘᓐᓃᑦ ᓇᒻᒥᓂᖅ 

ᐱᓕᕆᐊᒃᑲᓐᓂᕈᓐᓇᖅᑲ ᑕᐃᒃᑯᐊ 

ᐃᓄᑐᐊᒃᑯᕕᒻᒦᖃᑦᑕᕐᓂᐊᖅᑐᑦ ᐱᔾᔪᑎᒋᓪᓗᒋᑦ 

ᒪᓕᒐᕆᔭᖏᑦ ᐊᑐᕆᐊᖃᖅᑕᖏᑦ 

ᐃᓄᑦᑎᑑᓕᖅᑎᑕᐅᔪᓐᓇᕐᒪᖔᑕ ᒥᓂᔅᑕ 

ᑎᓕᓯᒋᐊᕈᓐᓇᖅᑯᖃᐃ ᑖᔅᓱᒥᖓ? ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 

ᐃᓕᖅᑯᓯᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᖁᔭᓐᓇᒦᓗ ᑖᔅᓱᒥᖓ 

ᐊᐱᖅᑯᑎᖃᕐᖓᑦ. ᐱᓕᕆᖃᑎᒋᓗᒍ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓ 

ᖃᐅᔨᒋᐊᒃᑲᓐᓂᕈᓐᓇᖅᑐᒍᑦ ᖃᓄᖅ ᑕᐃᒃᑯᐊ 

ᐋᖅᑭᔅᓯᒪᒻᒪᖔᑦ ᐊᒻᒪ ᖃᓄᖅ 

ᐋᖅᑭᒋᐊᒃᑲᓐᓂᕈᓐᓇᕐᓂᐊᕐᒪᖔᑦ ᑕᕝᕘᓇ. 

ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᑦ, ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, 

ᒥᔅᑕ ᕋᒻᐴᑦ. 

 

ᐊᐱᖅᑯᑦ 1137 - 5(2): ᐊᓯᖏᑎᒍᑦ ᐊᒻᒪᓗ 

ᓄᖑᒍᓐᓇᓐᖏᑦᑐᒃᑯᑦ ᐃᑯᒻᒪᖅᑯᑎᓕᐅᕐᓂᕐᒧᑦ 

ᐱᒋᐊᖅᑕᐅᓯᒪᔪᑦ (ᕋᒻᐴᑦ) 

 

ᕋᒻᐴᑦ: (ᑐᓵᔨᑎᒍᑦ) ᖁᔭᓐᓇᒦᒃ ᐅᖃᖅᑎ, ᐅᓪᓗᒃᑯᑦ 

ᓴᓂᑭᓗᐊᕐᒥᐅᑦ ᓄᓇᕗᒻᒥᐅᓪᓗ.  

 

ᐅᖃᖅᑎ, ᐊᐱᖅᑯᑎᒐ ᖁᓪᓕᒃᑯᓐᓄᑦ ᒥᓂᔅᑕᐅᔪᒧᑦ.  

 

ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᐊᐱᕆᖃᑦᑕᔪᒐᒃᑯ 

ᐊᑕᐅᓯᐊᕐᓇᖓ ᐃᒡᓗᒥ. ᑕᒪᒃᑯᐊ ᐊᓯᐊᒍᑦ 

ᐃᑯᒻᒪᖅᑯᑎᓯᐅᑎᓕᐊᖑᔪᓐᓇᖅᑐᓂᒃ ᓴᓂᑭᓗᐊᕐᒥ 

ᐃᓚᖓᑦ ᐊᓄᕆᒧᑦ ᐸᐅᑎᒥᒃ ᓄᓇᓕᐅᑉ ᖃᓂᒋᔮᓂ.  

 

ᑭᖑᓪᓕᕐᒥ ᐅᖃᐅᓯᕆᒐᒃᑯ ᕕᕗᐊᕆ 2020ᐅᑎᓪᓗᒍ 

ᐅᖃᔪᒻᒪᑦ ᖁᓪᓕᒃᑯᒎᖅ ᐱᓕᕆᖃᑎᖃᕐᓂᐊᖅᑐᑦ 

ᑯᐊᐸᕇᓴᒃᑯᓐᓂᑦ ᑕᒪᑐᒪᓐᖓᑦ. 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᑖᓐᓇ ᒥᓂᔅᑕ ᐅᓪᓗᒥ 

ᖃᓄᐃᓕᖓᑦᑕᓕᕐᒪᖓᑦ ᑕᒪᓐᓇ ᐱᓕᕆᐊᖑᔪᖅ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᖁᓪᓕᒃᑯᓐᓄᑦ 

ᒥᓂᔅᑕᕆᔭᐅᔪᖅ, ᒥᔅ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ ᐅᖃᖅᑎ 

(ᑐᓵᔨᑎᒍᑦ) ᖁᔭᓐᓇᒦᖅᐸᕋᓗ ᐊᐱᖅᑯᑎᐊᓄᑦ. 

ᖁᓪᓕᒃᑯᑦ ᑐᑭᓯᐅᒪᑦᓯᐊᖅᐳᑦ ᐅᖅᓱᐊᓘᓐᖏᑦᑐᒧᑦ 

ᐃᑯᒻᒪᖅᑯᑎᓯᐅᑎᓕᐅᕐᓂᖅ ᓯᓚᐅᓪᓗ 

ᐊᓯᔾᔨᐸᓪᓕᐊᓂᖓ ᐱᓪᓗᒍ ᓄᓇᓕᕗᓪᓗ ᖃᓄᖅ 

ᐊᑐᓐᖏᑉᐹᓪᓕᕈᓐᓇᕐᒪᖔᑕ ᑕᒪᒃᑯᓂᖓ 

ᐅᖅᓱᐊᓗᒃᑐᖅᑐᓂᒃ. ᑲᒻᐸᓂᐅᔪᖅ ᐊᒥᓱᑦ ᑕᖅᑳᓂ 

ᐃᖢᐊᕐᓂᖅᓴᒥᒃ ᐅᖅᓱᐊᓗᓅᓐᖏᑦᑐᓄᑦ 

ᐃᑯᒻᒪᖅᑯᓯᑎᓕᐅᕐᓂᖅ ᓄᓇᕗᒻᒥ. ᒫᓐᓇ 

ᐱᓕᕆᖃᑎᖃᖅᐸᓪᓕᐊᕗᒍᑦ ᑭᕿᖅᑖᓗᒃ 

ᑯᐊᐸᕇᓴᒃᑯᓐᓄᑦ ᐊᓯᐊᓂᒃ 

ᐃᑯᒻᒪᖅᑯᑎᓯᐅᑎᓕᐅᕈᑎᐅᔪᓐᓇᖅᑐᓂᒃ ᓴᓂᑭᓗᐊᕐᒥ 

ᑭᓯᐊᓂ ᓄᕙᒡᔪᐊᕐᓇᖅ ᐱᔾᔪᑎᒋᑉᓗᒍ ᐃᖃᓗᐃᓪᓗ 

ᐅᐸᑦᑕᐅᓗᐊᕈᓐᓇᓐᖏᓐᓂᖓᓄᑦ ᖁᓪᓕᒃᑯᓐᓂᒃ 

ᕿᑭᖅᑖᓗᒃ ᑯᐊᐸᕇᓴᒃᑯᓐᓂᒃ 

ᐱᓕᕆᖃᑎᖃᐃᓐᓇᕐᓂᐊᖅᑐᒍᑦ ᐋᖅᑭᒋᐊᕈᑎᑦᓴᓂᒃ 

ᓴᓂᑭᓗᐊᕐᒧᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ: ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, 

ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᐄ, 

ᓄᕙᒡᔪᐊᕐᓇᖅ ᐃᖃᓗᖕᓃᓛᒃ ᐱᔾᔪᑕᐅᓂᖓ 

ᖃᐅᔨᒪᔭᕋᓗᐊᕋ ᑭᓯᐊᓂ ᐅᖃᖅᑎ, ᐊᓯᐊᒍᑦ 

ᐱᓇᓱᕝᕕᑦᓴᐅᓐᖏᒻᒪᑦ ᓄᕙᔾᔪᐊᕐᓇᖃᕋᓗᐊᖅᑎᓪᓗᒍ 

ᓯᕗᒻᒧᐊᖅᐸᓪᓕᐊᕈᑎᑦᓴᖓᓂᒃ ᒐᕙᒪᒃᑯᑦ 

ᐱᓇᓱᒃᑖᓂᒃ.  

 

ᑐᑭᓯᓯᒪᔭᒃᑯᑦ ᑕᒪᒃᑯᐊ ᑲᔪᑦᓯᐊᕈᓐᓇᖅᑎᒋᓂᖏᑦ 

ᓲᕐᓗ ᐊᓄᕆᒧᑦ ᐃᑯᒻᒪᖅᑯᑎᓯᐅᓕᐅᕈᓐᓇᕐᓂᕐᒥᒃ. 

ᑖᒃᑯᐊ ᐊᕐᕌᒍᕆᔭᑦᑎᓐᓂᒃ ᖁᓪᓕᒃᑯᑦ ᑐᓂᓯᔪᒻᒪᑕ 

ᑳᓐᑐᕌᒃᒥᒃ ᑕᒪᒃᑯᓂᖓ 

ᖃᐅᔨᒋᐊᖅᑎᐅᔪᓂᒃ ᖃᓄᖅᑑᕈᑎᑦᓴᓄᑦ 

ᐃᑯᒻᒪᖅᑯᑎᓯᐅᑎᐅᔪᓐᓇᖅᑐᓂᒃ 

ᓂᐅᕐᕈᑎᖃᕈᓐᓇᕐᓗᑎᓪᓗ ᖁᓪᓕᒃᑯᓐᓄᑦ 

ᐃᑯᒻᒪᖅᑯᑎᓯᐅᑎᓂᒃ. ᒥᓂᔅᑕ ᐅᖃᕈᓐᓇᖅᐸ 

ᖃᖓᒃᑯᑦ ᑖᓐᓇ ᐱᐊᓂᒃᑕᐅᓛᕐᒪᖔᑦ ᐊᒻᒪᓗ 

ᐊᖏᖅᓯᒪᓂᐊᕐᒪᖔᑦ ᓵᖓᓄᐊᖅᑎᑦᑐᒫᕐᒪᒍ 

ᑕᒪᐅᖓ ᐃᒡᓗᒧᑦ ᓵᖓᓄᑦ? 

 

ᐅᖃᖅᑎ: ᖁᓪᓕᒃᑯᓐᓄᑦ ᒥᓂᔅᑕᐅᔪᖅ, ᒥᔅ 

ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓴᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᑖᒃᑯᐊ ᐃᒻᒥᒃᑰᖅᑐᑦ 

ᐃᑯᒻᒪᖅᑯᑎᓕᐅᓲᖑᔪᓂᑦ ᖁᓪᓕᖅ ᑯᐊᐸᕇᓴᒃᑯᑦ 

ᐱᔭᕇᖅᓯᕙᓪᓕᐊᓂᐊᕐᓂᖏᑦ ᖃᐅᔨᓴᖅᑐᓂᒃ 

ᑕᒪᒃᑯᐊ ᐊᑭᒋᔭᐅᖁᔭᐅᔪᓐᓇᖅᑐᓂᒃ ᐃᑯᒻᒪᖅᑯᑎᓄᑦ 

ᔪᓚᐃᒥ ᓂᕆᐅᒃᐳᒍᑦ. ᐅᓂᒃᑳᒥᒃ 

ᕿᒥᕐᕈᔭᐅᓚᐅᓐᖏᓐᓂᖓᓂᒃ ᐅᓂᒃᑳᑦ ᐃᒫᒃ 

ᐊᖏᕐᓗᖔᕈᓐᓇᓐᖏᑦᑐᖓ, ᑭᓯᐊᓂ 

ᖃᐅᔨᒋᐊᒃᑲᓐᓂᕐᕕᒋᔪᓐᓇᖅᑕᕋ 

ᐅᑎᕐᕕᒋᓛᕐᓂᐊᕐᓗᒍ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᑭᖑᓪᓕᖅᐹᕐᓗ 

ᐊᐱᖅᑯᑎᖕᓄᑦ ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. 

ᑐᑭᓯᓯᒪᔭᒃᑯᑦ ᕿᑭᖅᑖᓗᒃ ᑯᐊᐸᕇᓴᒃᑯᑦ 

ᓇᕝᕚᖅᓯᒪᒻᒪᑕ ᒐᕙᒪᑐᖃᒃᑯᓐᓂᑦ ᑮᓇᐅᔭᓂᒃ 

ᐊᓄᕆᒧᑦ ᐃᑯᒻᒪᖅᑯᑎᓯᐅᑎᓕᐅᕐᓂᕐᒧᑦ ᓴᓂᑭᓗᐊᕐᒥ.  

ᐅᖃᖅᑎ, ᖁᓪᓕᒃᑯᑦ ᕿᑭᖅᑖᓗᒃ ᑯᐊᐸᕇᓴᒃᑯᑦ 

ᓯᕗᒨᕈᒪᑦᓯᐊᖅᑰᕋᓗᐊᕐᒪᑕ ᐱᓕᕆᐊᒃᓴᒥᒃ, 

ᐊᖏᕈᓐᓇᖅᐸ ᐱᓕᕆᖁᑎᖏᓪᓗ ᖁᓪᓕᒃᑯᑦ 

ᑲᑎᖃᑎᖃᕈᓐᓇᕐᓗᑎᒃ ᕿᑭᖅᑖᓗᒃ ᑯᐊᐸᕇᓴᒃᑯᓐᓂᒃ 

ᕿᓚᒥᐅᔾᔫᒥᔪᒃᑯᑦ ᑕᒪᓐᓇ ᐱᓕᐸᒃᓴᐅᔪᖅ 

ᓯᕗᒨᑦᓯᐊᕐᓂᐊᕐᒪᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᖁᓪᓕᒃᑯᓐᓄᑦ, 

ᒥᔅ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑎ, ᖁᔭᓐᓇᒦᓗ ᐊᐱᖅᑯᑎᖕᓄᑦ. 

ᐃᒻᒥᒃᑰᖅᑐᑦ ᐃᑯᒻᒪᖅᑯᑎᓯᓕᐅᕈᓐᓇᖅᑐᓄᑦ ᓱᓕ 

ᐊᖏᖅᑕᐅᓚᐅᓐᖏᒻᒪᑦ ᒐᕙᒪᕆᔭᑦᑎᓐᓄᑦ ᒫᓐᓇᓗ 

ᐊᑭᑦᓴᖏᓐᓂᒃ ᕿᒥᕐᕈᓇᖅᐸᓪᓕᐊᕗᒍᑦ ᑖᒃᑯᐊ 

ᐃᖕᒥᒃᑯᑦ ᐃᑯᒻᒪᖅᑯᑎᓕᐅᕈᓐᓇᖅᑐᓄᑦ 

ᐊᖏᖅᑕᐅᓯᒪᓕᖅᐸᑦ ᑕᒪᒃᑯᐊ ᑐᓴᕋᒃᓴᑦ 

ᓯᐊᒻᒪᕈᒫᖅᐸᕗᑦ ᒪᓕᒐᓕᐅᖅᑎᓗᒃᑖᓄᑦ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᓯᒃᓴᖏᑦ. ᒪᓕᒐᓕᐅᖅᑎ ᖁᕐᓗᖅᑑᕐᒧᑦ ᒥᔅᑕ 

ᐲᑐᓴᓐ. 

 

ᐊᐱᖅᑯᑦ 1138 - 5(2): ᖃᖓᑕᓲᖅᑎᑦ 

ᐱᔨᑦᑎᕐᓂᖏᑦ ᐊᒻᒪᓗ ᖃᖓᑕᓲᒃᑯᕕᓐᓂ 

ᐱᖁᑏᑦ (ᐲᑐᓴᓐ) 

 

ᐲᑐᓴᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ, 

ᐅᓐᓄᓴᒃᑯᑦ ᑕᒪᔅᓯ ᐊᒻᒪᓗ ᖁᕐᓗᖅᑑᕐᒥᐅᑦ.  

 

ᐅᖃᖅᑎ, ᐊᐱᖅᑯᑎᒋᔭᕋ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᓄᑦ. ᐅᖃᖅᑎ, 

ᐊᐱᖅᑯᑎᒐ ᑎᖕᒥᓲᑦ ᐱᔨᑦᓯᕐᓂᕆᕙᑦᑕᖏᑦ 

ᒥᑦᑕᕐᕕᓐᓂ ᑐᓐᖓᕕᖃᕋᑦᑕ ᑎᖕᒥᓲᓂᒃ 

ᓇᓕᐊᓐᓄᕋᐅᑎᒋᓪᓗᑎᒍᑦ ᓄᓇᓕᑦᑎᓐᓂ 

ᓯᓚᑖᓄᓪᓗ.  

 

ᐊᕐᕌᒍᑦ ᐱᒋᐊᓕᓵᕐᓂᖏᓐᓂ ᑲᓇᐃᑎᐊᓐᑯᑦ 

ᐲᖅᓯᕙᓪᓕᐊᓂᐊᕐᒪᑕ ᖁᕐᓗᖅᑑᕐᒥ 

ᐃᖃᓗᒃᑑᑦᓯᐊᕐᒧᑦ ᖃᖓᑕᓐᖏᓐᓂᖅᓴᐅᓕᕐᓗᑎᒃ 

ᐃᓱᒫᓘᑕᐅᒻᒪᑦ ᑕᒪᓐᓇ ᓂᕈᐊᖅᑎᖁᑎᒋᔭᓐᓄᑦ. 

ᒥᓂᔅᑕ ᐅᖃᕈᓐᓇᖅᐸ ᖃᓄᖅ 

ᐅᖃᖃᑎᖃᖅᓯᒪᒻᒪᖔᑦ ᑎᒻᒥᓲᓕᕆᔨᒃᑯᓐᓂᒃ ᑕᒪᑐᒪ 

ᒥᑦᓵᓄᑦ? ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐅᖃᖅᑎᑦᑎᔨ, ᑖᒃᑯᐊ 

ᐅᖃᓪᓚᖃᑎᒋᓯᒪᔭᕗᑦᑕᐅᖅ ᑖᒃᑯᐊ ᑕᒪᒃᑮᒃ 

ᖁᕐᓗᖅᑑᕐᒥ ᐊᒻᒪᓗ ᐃᖃᓗᒃᑑᑦᑎᐊᕐᒥ ᑖᒃᑯᐊ 

ᐳᔪᓖᑦ ᑖᒃᑯᐊ 

ᑕᐃᑯᓐᖓᖃᑦᑕᔾᔮᕈᓐᓃᕐᓂᐊᕐᓂᖏᓐᓂᒃ 

ᓂᕆᐅᖅᓱᑎᒃ. ᐸᕐᓇᑦᑎᐊᖅᓯᒪᓂᕋᖅᑐᑦ ᑕᒪᒃᑯᐊ 

ᖃᖓᑕᓲᖁᑎᒋᔭᐅᓕᖅᑐᐃᑦ ᒫᓐᓇᐅᔪᖅ ᐊᖏᔪᓂᒃ 

ᐊᒻᒪᓗ ᐊᒥᓱᓂᒃ ᐊᔾᔭᖅᓯᖃᑦᑕᕈᓐᓇᖅᓯᒻᒪᑕ ᑕᐃᒪ 

ᑖᓐᓇ ᐊᑐᖅᑕᐅᓂᐊᕐᓂᕋᖅᑕᐅᓯᒪᓪᓗᓂ ᑖᒃᑯᐊ 

ᒫᓐᓇ ᐊᑐᖅᑕᐅᔪᐃᑦ ᖃᖓᑕᓲᖁᑎᖏᑦ ᐅᓪᓗᒥᒧᑦ. 

ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓪᓕᖅᐹᕐᒥᒃ 

ᐃᓚᒋᐊᕈᑦ, ᒥᔅᑕ ᐲᑐᓴᓐ. 

 

ᐲᑐᓴᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ, 

ᑭᐅᔾᔪᑎᖓᓄᓪᓗ ᖁᔭᓐᓇᒦᖅᐸᕋ. ᑕᐃᒪ ᒥᓂᔅᑕ 

ᐅᖃᓵᕐᒪᑦ ᓄᑖᒥᒃ ᑎᖕᒥᓲᕐᕕᖃᕐᓂᖅ ᐱᒻᒪᕆᐊᓘᒻᒪᑦ. 

ᐃᓕᑕᕆᔪᒪᓪᓗᒍ ᓂᕈᐊᖅᑎᖁᑎᒪ ᐃᓚᖓ ᑖᓐᓇ 

ᑕᐃᒪᓐᓇ ᐱᕙᓪᓕᐊᔪᒃᑰᕈᑕᐅᓚᐅᕐᒪᑦ ᑕᐃᑲᓂ 

ᒥᑦᑕᕐᕕᒻᒥ ᑲᒪᔨᐅᓕᕐᓂᖓᓂᒃ.  

 

ᓯᕗᓂᐊᓂ ᑲᑎᒪᔩᑦ ᒪᓕᒐᓕᐅᖅᑎᐅᓚᐅᖅᑐᑦ 

ᑕᒪᒃᑯᐊ ᖃᐅᔨᓴᕐᓂᖃᖅᑎᓪᓗᒋᑦ 24ᓂᒃ 

ᐱᓐᖑᖅᑕᐅᔪᓄᑦ ᓴᓇᓯᒪᔪᓂᒃ ᒥᑦᑕᕐᕕᖕᓄᑦ. ᒥᓂᔅᑕ 

ᐅᖃᕈᓐᓇᖅᐸ ᐅᓂᒃᑳᑦ ᑖᒃᑯᐊ ᖃᖓᒃᑯᑦ 

ᑭᖑᓪᓕᖅᐹᖅᓯᐅᖅᑕᐅᒐᔭᕐᒪᖔᑕ ᐊᒻᒪᓗ 

ᐅᖃᕈᓐᓇᕐᒪᖔᑕ ᐊᑦᑕᓇᖅᑐᓕᕆᔨᒃᑯᓐᓄᑦ 

ᒥᑦᑕᕐᕕᖓᓂᒃ ᐃᓱᒪᒋᐊᒃᑲᓐᓂᕈᓐᓇᕐᒪᖔᑕ ᑕᒪᒃᑯᐊ 

ᓱᐴᔫᑦ ᐅᑎᖃᑦᑕᕈᓐᓇᒃᑲᓐᓂᓕᕋᔭᖁᓪᓗᒋᑦ. 

 

ᐅᖃᖅᑎ: (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

ᒥᓂᔅᑕᐅᔪᖅ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. (ᑐᓵᔨᑎᒍᑦ) ᖁᔭᓐᓇᒦᖅᐸᕋᓗ 

ᑕᐃᓐᓇ ᐊᕐᓇᖅ ᐅᖃᐅᓯᕆᓵᖅᑖ 

ᐃᓕᑕᕆᔭᐅᓚᐅᕐᓂᖓ.  

 

ᐅᖃᖅᑎ, ᒫᓐᓇ ᐊᑭᒋᔭᐅᕙᑦᑐᓂᒃ 

ᒥᑦᑕᕐᕕᓗᑦᑖᖅᑎᓐᓂ ᓄᓇᓕᑦᑎᓐᓂ ᑕᒪᒃᑯᐊ 

ᐊᑭᑦᓯᐊᖏᓐᓄᑦ $50ᓂᒃ $100 ᒥᓕᐊᓐ ᑖᓚᓄᑦ 

ᐊᑭᖃᖃᑦᑕᖅᑐᖅ ᒥᑦᑕᕐᕕᓐᓄᑦ ᑮᓇᐅᔭᖃᓐᖏᖦᖢᑕ 

ᑕᐃᒪᓐᓇ ᒐᕙᒪᒋᔭᑦᑎᓐᓂ ᑕᐃᒪᐃᓕᖓᓪᓚᑦᑖᕐᒪᑦ. 

ᖁᔭᓐᓇᒻᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂ 

ᑭᖑᓪᓕᖅᐹᕆᓗᒍᓗ ᐊᐱᖅᑯᑏᑦ ᒥᔅᑕ ᐲᑐᓴᓐ 

 

ᐲᑐᓴᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᒥᓂᔅᑕ 

ᐊᐅᓚᔨᔪᔅᓴᐅᕗᖅ ᐅᐱᕐᖔᒃᑯᑦ 2017ᒥ ᐅᓂᒃᑳᑦ 

ᑕᒻᒪᖅᓯᒪᔪᕐᓂᐊᖅᑎᐅᑉ ᑲᓇᑕᐅᑉ ᐅᖃᓚᕐᒪᑦ 

ᒪᓕᒐᓕᐅᕐᕕᒡᔪᐊᕐᒧᑦ ᑕᒪᒃᑯᐊ ᑎᒻᒥᓲᖃᕐᕖᑦ 

ᖃᓄᐃᓕᖓᓂᖏᓐᓂᒃ ᐅᑭᐅᖅᑕᖅᑐᒥ, 

ᑕᒻᒪᖅᓯᒪᔪᕐᓂᐊᖅᑎᐅᑉ ᐊᑐᓕᖁᓚᐅᖅᑕᖓᑕ 

ᐃᓚᖓ ᒐᕙᒪᒃᑐᖃᒃᑯᑦ ᐃᖏᕐᕋᔪᓕᕆᔨᒃᑯᖏᑦ 

ᐅᖃᖅᖢᑎᒃ ᐱᕙᓪᓕᐊᓂᖏᑦ ᐊᑯᓄᒃᑐᑦ 

ᐸᕐᓇᐸᓪᓕᐊᒋᐊᖃᖅᑐᑦ ᐃᓂᓪᓚᖓᐅᑎᐅᔪᓂᒃ. 

ᑕᒪᒃᑯᐊ ᓇᓗᓇᐃᑦᓯᐊᕆᐊᖃᖅᑐᑦ ᖃᓄᖅ ᑭᓱᑦ 

ᑭᓐᖑᖅᑕᐅᒻᒪᖔᑕ ᒥᑦᑕᕐᕕᐅᔪᓂ ᐅᑭᐅᖅᑕᖅᑐᒥ. 

ᒥᓂᔅᑕ ᐅᖃᕈᓐᓇᖅᐸ ᖃᓄᑎᒋ ᒐᕙᒪᑐᖃᒃᑯᑦ 

ᐱᓕᕆᕙᓪᓕᐊᓯᒪᑎᒋᓂᖓ ᑕᒪᑐᒪ 

ᐊᑐᓕᖁᔭᐅᓯᒪᔪᑦ ᒥᑦᓵᓄᑦ? 

 

ᐅᖃᖅᑎ: ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᖁᔭᓐᓇᒦᖅᐸᕋ ᐊᐱᖅᑯᑎᒋᒻᒪᒍ 

ᑖᓐᓇ ᐱᒻᒪᕆᐊᓘᔪᖅ ᓱᓕ 

ᐅᖃᖃᑎᖃᖅᓯᒪᐃᓐᓇᖅᐳᖓ ᒐᕙᒪᑐᖃᒃᑯᓐᓄᑦ 

ᒥᓂᔅᑕᐅᔪᒥᑦᑕᐅᖅ ᐅᑭᐅᖅᑕᖅᑐᒥ ᒥᑦᑕᕐᕕᓄᑦ 

ᐊᑭᑐᔫᑎᓄᑦ ᐃᑲᔪᕈᑎᑦᓴᐅᔪᓂᒃ 

ᐊᔭᐅᖅᑐᐃᓐᓇᕐᓂᐊᖅᑕᕋ.  

 

ᐊᒻᒪᑦᑕᐅᖅ ᐃᓕᑕᕆᔪᒪᓪᓗᒍ ᒐᕙᒪᑐᖃᒃᑯᑦ 

ᐊᑐᐃᓐᓇᖃᖅᑎᑦᓯᓯᒪᕙᓐᓂᖏᓐᓄᑦ 

ᐅᖃᓚᐅᖅᓱᑎᓪᓗ ᐅᑭᐅᖅᑕᖅᑐᒥ ᑎᒻᒥᓲᓕᕆᔨᓄᑦ 

ᐊᖅᑯᑕᐅᕙᑦᑐᓄᑦ ᑲᓇᑕᐅᑉ ᐃᖏᕐᕋᕕᐅᕙᑦᑐᓄᑦ 

ᐊᖅᑯᑎᐅᕙᑦᑐᓄᑦ ᑮᓇᐅᔭᑦ 

ᓇᕝᕚᕐᕕᒋᒐᓱᒻᒪᕆᒐᓱᓐᓂᐊᕐᒥᔭᕗᑦ ᑮᓇᐅᔭᓂᒃ.  

 

ᐅᖃᖅᑎ: ᐅᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ 

ᐃᖃᓗᐃᑦ−ᓂᐊᖁᓐᖒᒧᑦ, ᒥᔅ ᐊᕐᓇᒃᑲᖅ. 

 

ᐊᐱᖅᑯᑦ 1139 - 5(2): ᐃᑲᔪᖅᑕᐅᕖᑦ 

(ᐊᕐᓇᒃᑲᖅ) 

ᐊᕐᓇᒃᑲᖅ: ᖁᔭᓐᓇᒦᒃ ᐅᖃᖅᑎᑦᑎᔨ. ᐅᓐᓄᓴᒃᑯᑦ. 

(ᑐᓵᔨᑎᒍᑦ) ᐊᐱᖅᑯᑎᒐ ᐃᖅᑲᖅᑐᐃᔨᓕᕆᔨᒃᑯᑦ 

ᒥᓂᔅᑕᖓᓄᑦ ᐱᔾᔪᑎᒋᓪᓗᒋᑦ ᓄᓇᕗᒥ 

ᐃᑲᔪᖅᑕᐅᕖᑦ.  

 

ᒥᓂᔅᑕ ᖃᐅᔨᒪᑦᓯᐊᕐᒪᑦ ᐊᑕᐅᓯᐅᓐᖏᑦᑐᑦ 

ᖃᓄᐃᓕᐅᖅᑐᖃᖃᑦᑕᖅᓯᒪᒻᒪᑦ ᐊᕐᕌᒍᕆᔭᑦᑎᓐᓂ 

ᑕᑉᐱᑲᓂ ᐃᑲᔪᖅᑕᐅᕕᒻᒥ. ᒫᓐᓇᓵᖑᓚᐅᖅᑐᖅ 

ᒫᑦᓯᒥ ᐅᑭᐅᖅ ᐃᑭᑦᑐᖃᕐᒪᑦ ᐃᑲᔪᖅᑕᐅᕕᒻᒥ 

ᓅᑕᐅᒋᐊᖃᑲᐃᓐᓇᓕᖅᓱᑎᒃ ᑎᒍᔭᐅᓯᒪᔪᑦ 

ᐊᓯᖏᓐᓄᑦ ᐊᓄᓪᓚᑦᓰᕕᓐᓄᑦ ᓄᓇᑦᑕ ᓯᓚᑖᓄᑦ.  

 

ᖃᑦᓯᑦ ᑕᒪᒃᑯᐊ ᑎᒍᔭᐅᓯᒪᔪᑦ ᐅᑎᖅᑎᑕᐅᓯᒪᓕᖅᐸᑦ 

ᓄᓇᕗᒻᒧᑦ? ᐊᒻᒪ ᑐᓴᖅᑎᒍᓐᓇᖅᐱᑎᒍᑦ 

ᖃᓄᐃᓕᖓᓕᕐᓂᖓᓂᒃ ᖃᐅᔨᓴᕈᑎᐅᓯᒪᔪᖅ 

ᐱᓂᕐᓗᓂᐅᓚᐅᖅᑐᒥᒃ ᐃᑲᔪᖅᑕᐅᕕᒻᒥ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ 

ᐃᖅᑲᖅᑐᐃᔪᓕᕆᓂᕐᒧᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᐊᑕᐅᓯᐅᓐᖏᑦᑐᖅ 

ᑎᒍᔭᐅᓯᒪᔪᖅ ᓯᓚᑖᓃᑦᑐᑦ, ᐱᖃᓯᐅᖅᑐᑦ, ᐃᓛᒃ 

ᑕᐃᑲᓐᖓᑑᓐᖏᑦᑐᖅ ᐃᑭᑎᑦᓯᓂᐅᓚᐅᖅᑐᒥᒃ, 

ᑖᒃᑯᐊ ᐊᓯᔾᔨᓵᓚᐅᕐᒪᑕ ᐃᑉᐸᑦᓴᖅ 39−ᒦᖅᑰᖅᑐᑦ 

ᓄᓇᕗᑦ ᓯᓚᑖᓂ ᑎᒍᔭᐅᓯᒪᔪᑦ.  

 

ᐊᒻᒪ ᖃᐅᔨᓴᕐᓂᓖᑦ ᐱᓪᓗᒍ ᐸᓖᓯᒃᑯᓐᓄᓪᓕ 

ᖃᐅᔨᓴᖅᑕᐅᒻᒪᑦ ᑭᐅᒍᓐᓇᕋᔭᓐᖏᑕᕋ ᑲᒪᒋᒻᒪᔾᔪᒃ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᖕᓄᑦ, ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ, 

ᖁᔭᓐᓇᒦᖅᐸᕋ ᑭᐅᔾᔪᑎᐊᓄᑦ. ᐅᖃᖅᑎ, 

ᐃᓱᒫᓘᑕᐅᖃᑦᑕᖅᑐᑐᖃᐅᒻᒪᑦ ᐊᒃᓱᕈᕐᓇᖅᑐᓂᒃ 

ᐃᖅᑲᓇᐃᔭᖅᑐᓄᑦ ᐃᑲᔪᖅᑕᐅᕕᒻᒥ ᐱᓗᐊᖅᑐᒥᒃ 

ᑕᒪᒃᑯᐊ ᒫᓂ ᐃᖃᓗᓐᓂ ᐊᓄᓪᓚᑦᓰᕕᓪᓚᑦᑖᕐᒥ. 

ᒐᕙᒪᒃᑯᑦ ᐅᓂᒃᑳᕆᓵᓚᐅᖅᑕᖏᓐᓂ 

ᐃᖅᑲᖅᑐᐃᕕᓕᕆᔨᒃᑯᑦ 100 ᐃᓂᖏᑦ 

ᒪᑐᐃᖓᔪᖃᐅᖅᑐᑦ ᐃᖅᑲᓇᐃᔮᓂᒃ 

ᐅᓄᖅᑐᒻᒪᕆᐊᓗᐃᑦ.  

 

ᐅᖃᖅᑏ, ᒥᓂᔅᑕ ᖃᐅᔨᒪᔪᔅᓴᐅᕗᑦ ᐱᓕᕆᕕᖓ 

ᑐᓂᓯᔪᒻᒪᑕ ᑳᓐᑐᕌᒃᒥ ᐊᑭᖃᖅᑐᒥᒃ 

$172,000.00−ᒧᑦ ᐅᖃᐅᔾᔨᒋᐊᖅᑐᓄᑦ ᑖᒃᑯᐊ 

ᕿᒥᕐᕈᓪᓗᑎ ᐃᖅᑲᓇᐃᔭᖅᑎᓂᒃ ᑕᐃᑲᓂ 

ᐃᑲᔪᖅᑕᐅᕕᒻᒥ ᐃᖅᑲᓇᐃᔮᔅᓴᐅᔪᓂ. ᒥᓂᔅᑕ 

ᐅᓂᒃᑳᕈᓐᓇᖅᐹ ᖃᓄᓪᓚᑦᑖᖅ ᐱᓕᕆᓯᒪᒻᒪᖔᑕ 

ᑕᒪᓐᓇ ᐅᓂᒃᑳᖑᓚᐅᖅᑐᖅ ᐱᓪᓗᒍ ᑕᒪᒃᑯᐊ 

ᐃᓕᓴᐅᑏᑦ ᐃᓱᒪᒋᓪᓗᒋᑦ ᐃᖅᑲᓇᐃᔭᑎᓄᑦ. 

ᐃᓪᓗᒃᓴᑭᓗᐊᕐᓂᖓᓄᑦ ᐃᖅᑲᓇᐃᔭᖅᑎᓄᑦ. 

ᑐᑭᓯᓯᒪᑉᓗᒍ ᐱᒻᒪᕆᐊᓘᒻᒪᑦ 

ᐃᖅᑲᓇᐃᔭᖅᑎᐅᓕᓵᖅᑐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᕆᔨᒃᑯᑦ 

ᒥᓂᔅᑕ ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): 

ᐊᑕᐅᓯᑑᖏᒻᒪᑦ ᐊᐱᖅᑯᑎ ᑭᐅᒐᓱᓐᓂᐊᖃᒃᑲ.  

 

ᐅᖃᖅᑏ, ᕿᒥᕐᕈᒐᐃᒐᑦᑕ ᐃᖅᑲᓇᐃᔭᖅᑎᓂᒃ 

ᐊᓄᓪᓚᔅᓰᕕᓐᓂᒃ, ᑖᓐᓇ 

ᐊᓯᔾᔨᖅᑕᕈᓘᔭᓪᓚᔅᓯᒪᔪᐊᓘᒻᒪᑦ 

ᐱᔭᕆᐊᑐᔪᕕᔾᔪᐊᕌᓗᒃ ᐊᑯᓂ 

ᐃᖅᑲᓇᐃᔭᖅᑎᑦᑎᒋᐊᔅᓴᖅ ᐊᔅᓱᕈᓐᓇᖅᑐᐊᓘᒻᒪᒡᒎᖅ. 

ᑕᐃᒪ ᐱᓕᕆᐊᕆᒐᓱᔅᓯᒪᒐᑦᑎᒍ 

ᐅᖃᖃᑎᒌᔾᔪᑎᒋᖃᑦᑕᖅᑐᒍ ᒥᓂᔅᑕᐅᔪᔪᕐᓗ 

ᓯᕗᓕᖅᑎᖏᓐᓂᒃ ᐅᖃᖃᑎᖃᖃᑦᑕᖅᓯᒪᔪᒻᒥᒪᑦ. 

ᑕᐃᒪᖓᓪᓕ ᑎᒍᔪᒐᒃᑯ ᑖᓐᓇ.  

 

ᐋᖅᑭᒍᑎᔅᓴᐅᒐᓱᑦᑐᖏᓛᒃ ᖃᖓᒃᑯᑦ 

ᐃᖅᑲᓇᐃᔭᕆᐊᖃᑦᑎᑕᕆᐊᖃᕐᖔᑕ ᑲᒪᔾᔪᑎᐅᔪᖅ 

ᖃᕋᓴᐅᔭᒃᑯᑦ. ᑖᓐᓇ ᓄᕙᒡᓇᕐᔪᐊᕐᒧᑦ 

ᓱᒃᑲᐃᓕᑎᑕᐅᓯᒪᓚᐅᕐᒥᒻᒪᑦ ᐋᖅᑭᑎᖅᑕᐅᒐᓱᓐᓂᖓ, 

ᐊᔅᓱᑲᓪᓛᓗᒃ ᐊᑦᑐᐃᒐᔭᖅᑐᖅ 

ᐃᖅᑲᓇᐃᔭᕐᕕᐅᔭᕆᐊᓕᓐᓂ ᐃᑲᕐᕋᖏᓐᓂᑦ 

ᐊᑐᖅᑕᐅᓗᓂ. ᐱᓕᒻᒪᔅᓴᐃᕕᔅᓴᐃᑦ 

ᐊᑐᐃᓐᓇᐃᓐᓇᐅᖃᑦᑕᓯᒪᔫᒐᓗᐊᑦ ᓄᕙᔅᓇᕐᔪᐊᕐᒧᑦ 

ᐊᑦᑐᖅᑕᐅᖃᑦᑕᖅᓯᒪᒻᒥᒻᒪᑕ.  

 

ᐊᕐᕌᓂᓂᑦ ᐱᔭᕆᐊᑐᓯᒪᓪᓚᕆᒻᒪᑦ 

ᐃᖅᑲᓇᐃᔭᖅᑖᕋᓱᒋᐊᔅᓴᖅ ᐊᓄᓪᓚᔅᓰᕕᒻᒥ. 

ᐱᓕᕆᑦᑎᐊᓂᖅᓴᐅᒐᓱᑦᑑᒐᓗᐊᑦ 

ᐃᖅᑲᓇᐃᔭᖅᑎᓴᖅᓯᐅᖅᑐᑎᒃ 

ᖁᔭᒋᑐᐃᓐᓇᖃᑦᑕᑕᒃᑲ ᐊᐱᖅᑯᑕᐅᒐᐃᒻᒪᑦ ᑕᒪᓐᓇ 

ᐃᖅᑲᓇᐃᔭᖅᑐᓕᕆᓂᓛᒃ ᒪᓕᒐᓕᕆᔨᒃᑯᓐᓂ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᐊᐃᑉᐹ 

ᐃᓚᒋᐊᕈᑎ ᐊᒻᒪ ᑭᓪᓕᖅᐹᖅ ᐊᐱᖅᑯᑏᑦ. ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᑉᐸᔅᓴᖅ ᑕᐃᒪ ᒪᓕᒐᓕᐅᖅᑎᐅᖃᑎᒐ ᐅᖅᓱᖅᑑᒧᑦ 

ᐱᒻᒪᕆᐊᓗᒻᒥᒃ ᐅᖃᐅᓯᖃᓚᐅᕐᖓᑦ 

ᐊᑐᓕᖅᑎᑕᐅᓂᖏᓐᓂᒃ ᑕᐃᓐᓇ ᐱᕋᔭᓐᓂᑯ 

ᐱᖁᑎᑖᒥᓂᕐᓂᒃ ᒪᓕᒐᖅ ᐊᑐᓕᖅᑎᑕᐅᕋᑖᔪᔪᖅ 

ᐊᖅᓵᖅᓯᔾᔪᐊᑕᐅᒐᓱᑦᑐᖅ. ᑖᓐᓇ 

ᐊᓄᓪᓚᔅᓰᕕᓕᕆᓂᕐᒧᑦ ᐱᖁᔭᕐᒥᑦ 

ᑲᔪᓯᑎᑦᑎᕋᑖᔪᒻᒥᔪᐃᑦ 2019-ᖑᑎᓪᒍ ᐊᕐᕌᒍᑦ 

ᒪᕐᕈᐸᓘᓕᖅᑑᒃ. ᑖᓐᓇ ᒪᓕᒐᖅ ᐃᓗᓕᖃᖅᑐᖅ 

ᐊᒥᓱᐊᓗᓐᓂᒃ ᓇᓗᓇᐃᖅᓯᔪᓂᒃ 

ᖃᓄᐃᓕᐅᕆᐊᖃᕐᒪᖔᑕ ᐊᓄᓪᓚᔅᓰᕖᑦ ᐃᓗᐊᓂ 

ᐃᖅᑲᓇᐃᔭᖅᑏᑦ. ᐅᑯᐊᓕ ᖃᖓ 

ᐊᑐᓕᖅᑎᑕᐅᒐᔭᖅᑲᑦ ᓄᑖᑦ ᐱᖁᔭᐃᑦ? ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᒪᓕᒐᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᓱᓕ ᒫᓐᓇ 

ᐱᓕᕆᐊᓗᖑᓪᓗᐊᑲᓪᓚᑦᑐᖅ 

ᐊᑐᓕᖅᑎᑕᐅᒐᓱᓐᓂᖓ ᐊᓄᓪᓚᔅᓰᕕᓕᕆᓂᐅᑉ 

ᐱᖁᔭᖓ. 

ᒫᓐᓇ ᖃᐅᔨᓴᖅᑎᓂ ᖃᓄᐃᑦᑐᖃᕐᓂᕐᒪᖔᖅ 

ᖃᐅᔨᓴᖅᑎᓂ ᑐᖏᓕᔅᓴᖏᓐᓂᓪᓗ 

ᐃᖅᑲᓇᐃᔭᖅᑎᑖᖅᓯᒪᓪᓗᑎᒃ ᐊᒻᒪ ᒪᓕᒐᕋᓛᖏᑦ 

ᓱᓕ ᐃᓗᓕᖏᑦ ᓱᓕ ᐱᔭᕇᖅᑕᐅᖏᒻᒪᑦ 2021-

ᖑᓕᖅᑲᑦ ᐱᔭᕇᖅᑕᐅᕕᔅᓴᖃᖅᑎᑕᕗᑦ ᐊᒻᒪᓗ 

2022-ᖑᓕᖅᑲᑦ. ᐊᒻᒪ 

ᐃᖅᑲᓇᐃᔭᖅᑎᑖᕈᓐᓇᕐᓂᕈᑦᑕ ᑕᐃᒃᑯᓂᖓ 

ᐊᑐᓕᖅᑎᑕᐅᑦᑎᐊᕈᓐᓇᓂᖅᓴᐅᒍᓐᓇᕋᔭᖅᑐᐃᑦ 

ᑖᒃᑯᐊ ᐱᖁᔭᐃᑦ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᐊᐃᑉᐹ 

ᑭᖑᓪᓕᖅᐹᖅ ᐊᐃᑉᐹ. ᐱᔭᕇᕋᑖᖅᑮᑦ? 

(ᑐᓵᔨᑎᒎᕈᓐᓃᖅᑐᖅ) ᒪᒥᐊᓇᖅ, ᐱᐊᓂᖅᑰᖅᑲᐅᔪᖅ. 

 

>>ᐃᒡᓚᖅᑐᑦ 

 

ᐊᐱᖅᓲᖅᑎᓐᓇᕋᓱᓕᖃᓗᐊᕋᒃᑯ.  

 

ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ, ᒪᓕᒐᓕᐅᖅᑎ 

ᐊᐃᕕᓕᖕᒧᑦ, ᒥᔅᑕ ᓇᑦᓯᖅ. 

 

ᐊᐱᖅᑯᑦ 1140 - 5(2): ᓄᕙᕐᔪᐊᕐᓇᖅ-19 

ᐊᒻᒪᓗ ᐋᓐᓂᐊᕕᓕᐊᖅᓯᒪᓂᖅ (ᓇᑦᓯᖅ) 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᕿᓗᔨᓕᒑᒻᒪᕆᓕᕐᒥᒐᒪ ᐃᒻᒪᖄ 

ᐋᓐᓂᐊᕐᓇᖏᑦᑐᓕᕆᔨᒥ ᒥᓂᔅᑕ 

ᐃᑲᔪᕈᓐᓇᕐᓂᐊᖅᐹᖓ ᑖᑦᓱᒧᖓ. 

 

ᑕᐃᒪᐃᓛᒃ ᐅᖃᖅᑲᐅᒐᒪ ᒪᓕᒐᓕᖅᑎᑐᐃᓐᓇᐃᑦ 

ᐅᖃᐅᓯᒃᓴᖏᓐᓂᒃ ᑕᒪᓐᓇ ᓄᕙᒡᓇᐊᕐᔪᐊᖅ ᒥᒃᓵᓄᑦ 

ᐃᖃᓗᖕᓂ ᑕᐃᒪᐃᒃᑐᖃᓕᖅᑎᓪᓗᒍ 

ᐊᓂᕐᕋᖅᑎᑕᐅᑐᐃᓐᓇᓚᐅᖅᓯᒪᒐᑦᑕ ᐊᒻᒪ 

ᐅᐊᓂᐸᒡᒥᑦ ᑕᒪᐅᖓᐅᒐᓱᒃᑐᐃᑦ ᐊᑐᕚᒥᓘᓐᓃᑦ 

ᑕᑲᓄᖓ ᕿᑭᖅᑖᓗᒧᑦ ᐊᐃᒐᓱᒃᑐᐃᑦ.  

 

ᒪᕐᕉᓐᓂᒃ ᐱᓇᓱᐊᕈᓰᓐᓂᒃ ᐊᓂᑦᑕᐃᓕᑎᑕᐅᓲᖑᒻᒪᑕ 

ᐊᐃᑦᑐᖏᑎᑕᐅᓪᓗᑎᒃ. ᓱᓇᑭᐊᖅ ᐱᔾᔪᑎᑕᐅᑉᓗᓂ 

ᐊᐱᖅᑯᑕᐅᖃᑦᑕᓚᐅᕐᒪᑦ 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᔾᔨᒌᑎᑕᐅᓐᖏ ᐊᔾᔨᒌᑎᑕᐅᔫᔭᖏᒻᒪᑕ ᐃᖃᓗᐃᑦ 

ᑕᐃᒪᐃᑦᑐᖃᓕᖅᑎᓪᓗᒍ 

ᐊᓂᕐᕋᖅᑎᑕᐅᑐᐃᓐᓇᕈᓐᓇᖅᑐᑎᒡᓗ. ᑕᐃᒪᐃᒃᑐᒥᒃ 

ᐊᐱᖅᓱᖁᔭᐅᓚᐅᖅᓯᒪᒐᒪ ᐊᐱᕆᖦᖤᖅᐸᕋ ᑖᓐᓇ 

ᐋᓐᓂᐊᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᑦ. ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐊᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᓯᓂᓕᒻᒪᕆᖁᑉᑎᑦ 

ᐃᑲᔪᖅᑐᖅᑐᑑᓚᐅᑎᑦ, ᐋᒃᑲᕈᓘᒃ.  

 

ᐅᖃᖅᑎᑦᓯᔩ, ᑕᒪᓐᓇ ᐊᔾᔨᒌᓐᖏᔾᔪᑎᑕᖃᖅᑐᖅ 

ᐊᒥᓱᓂᒃ ᓯᕗᓪᓕᕐᒥᒃ 

ᐊᖏᕐᕋᖅᑎᑕᐅᑐᐃᓐᓇᖃᑦᑕᖏᑦᑐᑦ ᑕᐃᒃᑯᐊ 

ᐃᖃᓗᓐᓃᖔᖅᑐᑦ ᐊᖏᕐᕋᐅᔭᕌᖓᑕ ᐊᖏᕐᕋᕌᖓᑕ 

ᐊᓂᑦᑕᐃᓕᓕᖃᑦᑕᖅᑐᑦ ᐊᖏᕐᕋᖅᑐᑦ ᐊᒻᒪ 

ᐃᒡᓗᒥᐅᖃᑎᓗᒃᑖᖏᑦ ᓴᓇᑦᑕᐃᓖᓐᓄᑦ ᒪᕐᕉᖕᓄᒃ. 

ᐊᔾᔨᒋᓐᖏᑕᖓ ᖃᑉᓗᓈᑦ ᓄᓇᖓᓐᓂᒥᑦ 

ᐱᔾᔪᑎᒋᑉᓗᒍ ᑕᐅᓇᖓᓪᓕ ᖃᑉᓗᓈᑦ 

ᓄᓇᖓᓐᓂᖔᖅᑐᑦ ᐊᒥᓱᖕᒪᕆᐊᓘᖕᒪᑦᑕ 

ᐋᓐᓂᐊᕐᕕᒃ ᑕᒪᑐᒥᖓ ᓄᕙᒡᓇᕐᔪᐊᕐᓇᖅᑕᖃᖅᑐᑦ 

ᐱᓗᐊᕕᒃᑐᒥᒃ ᒫᓐᓇ ᒫᓂᑑᕙᒥ. ᑕᐃᒃᑯᐊᓕ ᑕᐃᑰᓇ 

ᐊᓂᑦᑕᐃᓕᑎᒃᑰᓚᐅᖅᖢᑎᒃ ᑕᒪᐅᖓ ᓄᓇᕗᒻᒧᑦ 

ᐃᓯᖃᑦᑕᕐᒪᑕ.  

 

ᑖᒻᓇ ᒪᓕᒃᖢᒍ ᐊᓂᑦᑕᐃᓕᒪᔭᕆᐊᖃᕐᓂᖅ 

ᐃᖃᓗᖕᓂ ᐊᒥᓱᓪᓗ ᑲᐱᔭᐅᓯᒪᓕᖅᑐᑎᒃ ᑕᒫᓂ 

ᐃᖃᓗᖕᓂ ᐋᓐᓂᐊᖅᑕᐃᓕᒪᑎᔾᔪᑎᒋᔭᖏᓐᓄᑦ 

ᒪᕐᕉᖕᓄᑦ ᑲᐱᔭᐅᓯᒪᔪᑦ ᐊᒥᓲᒡᓗᑎᒃ. 

ᓯᐊᒻᒪᒃᓯᒪᓐᖏᓐᓂᖅᓴᑲᓪᓚᒻᒪᕆᐊᓘᓪᓗᓂᓗ ᑕᒡᕙᓂ 

ᐃᖃᓗᖕᓂ, ᐋᓐᓂᐊᓇᖅᑕᐃᓕᒪᓕᕆᔨᕐᔪᐊᒃᑯᑦ 

ᐃᓱᒪᖃᓚᐅᕐᒪᑕ ᐊᖏᕐᕋᐅᔭᕌᖓᑕ ᓴᓇᒃᑕᐃᓖᖕᓄᑦ 

ᒪᕐᕉᖕᓄᑦ ᐊᓂᑦᑕᐃᓕᔭᕆᐊᖃᕐᓂᖏᑦ. ᑕᕝᕙᖓᑦ 

ᐊᐅᓪᓚᕐᓂᐊᖅᑎᓪᓗᒋᑦ ᓇᓗᓇᖏᓱᖓᕌᖓᑦ 

ᐋᓐᓂᐊᕐᓂᖏᓐᓂᒃ ᓇᓗᓇᐃᖅᓯᒪᖏᓱᖓᕌᖓᑕ 

ᑕᒪᒃᑯᓂᖓ ᐱᔾᔪᑎᖃᖅᖢᑎᒃ ᑕᐃᒪᓐᓇ ᒫᓐᓇ 

ᒪᓕᒐᖃᖅᑐᖅ ᐅᖃᖅᑎᑦᓯᔩ. ᐃᖃᓗᖕᓂ 

ᐊᖏᕐᕋᐅᒍᕕᑦ ᓄᓇᖕᓄᑦ 

ᐊᓂᑦᑕᐃᓕᔭᕆᐊᖃᕐᓂᐊᖅᑐᑎᑦ 

ᐃᒡᓗᒥᐅᑕᐅᖃᑎᑎᓪᓗ ᓴᓇᒃᑕᐃᓖᖕᓄᑦ ᒪᕐᕉᖕᓄᑦ. 

ᐅᖃᖅᑎᑦᓯᔩ, ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᖕᓄᑦ, ᒥᔅᑕ ᐸᑎᖅ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. 

ᑕᐃᒪᐃᓛᒃᑕᐅᖅ ᑕᑲᓇᓃᓛᒃ ᑲᐳᖅᑕᐅᓯᒪᔪᐃᑦ 

ᑐᓴᕐᓂᕆᓚᐅᕐᒪᑦ 

ᓄᕙᒡᓇᕐᔪᐊᖅᑖᖅᑐᒥᓂᐅᒐᓱᖏᔭᐅᓪᓗᑎᒃ. 

ᖃᔅᓯᒃᑭᐊᖅ ᑕᐃᒪᐃᑦᑐᑦ ᑲᐱᔭᐅᓯᒪᔪᐃᑦ ᐅᖃᖅᑏ, 

ᐅᓂᒃᑳᒐᓚᒍᓐᓇᖅᑲᖃᐃᑦ ᒥᓂᔅᑕ ᑲᐱᔭᐅᓯᒪᔪᐃᑦ 

ᓄᕙᒡᓇᕐᔪᐊᖅᑖᓚᐅᖅᐸᑦ ᐃᖃᓗᖕᓃᑦᑐᑦ? 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 

ᐋᓐᓂᐊᖅᑕᐃᓕᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᒫᓐᓇᒧᑦ ᑎᑭᖦᖢᒍ 

ᖃᑉᓯᒻᒪᕆᐅᖕᒪᖔᑖ ᑕᒪᐃᓐᓂ ᑲᐱᔭᐅᓯᒪᓪᓗᑎᒃ 

ᓄᕙᒡᓇᕐᔪᐊᖅᑖᖅᑐᑦ ᑖᓐᓇ ᓵᓐᓃᖏᒻᒪᑦ, 

ᐱᔮᕆᖏᒃᑲᓗᐊᖅᐳᖓ ᐅᖃᖅᑎᑦᓯᔩ. ᑭᓯᐊᓂ 

ᐊᒥᓲᖏᑦᑐᒻᒪᕆᑯᓘᓇᔭᖅᑐᑦ ᑕᐃᒪᓐᓇ 

ᓄᕙᒡᓇᕐᔪᐊᖅᑖᖅᓯᒪᔪᑦ. ᑕᒪᐃᓐᓂᒃ 

ᑲᐱᔭᐅᓯᒫᓂᓕᕐᓗᑎᒃ ᓴᓇᑦᑕᐃᓕ ᒪᕐᕉᒃ 

ᐊᓂᒍᖅᓯᒪᓕᕐᓗᓂ ᑲᐱᔭᐅᑲᓂᓚᖅᓯᒪᓂᖏᓐᓂᒃ 

ᑖᓐᓇ ᓈᓴᐅᑦ ᖃᐅᔨᒪᓐᖏᑕᕋ ᒫᓐᓇ ᐅᖃᖅᑎᑦᓯᔩ, 

ᖃᐅᔨᒍᒃᑯ ᓇᓗᓇᐃᕈᓐᓇᑦᓯᐊᕋᓗᐊᖅᖢᒍ. 

ᐅᖃᖅᑎᑦᓯᔩ, ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪ 

ᑭᖑᓪᓕᖅᕌᕆᓕᕐᓗᒍ ᐃᓚᒋᐊᕈᑏᑦ, ᒥᔅᑕ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᐋᓐᓂᐊᕐᓇᖏᑦᑐᓕᕆᔨᒃᑯᑦ ᒐᕙᒪᒃᑯᓪᓗᑦ ᐊᒃᓱᐊᓗᒃ 

ᑲᐱᔭᐅᖁᔨᓯᒪᖕᒪᑕ ᑕᒪᓐᓇ 

ᓄᕙᒡᓇᕐᔪᐊᖅᑕᐃᓕᓂᐅᑉ ᒥᒃᓵᓄᑦ.  

 

ᑕᐃᒪ ᓂᕈᐊᖅᑕᐅᓯᒪᕝᕕᒋᔭᓐᓂᒃ 

ᑲᐱᔭᐅᔪᖃᕋᑖᓚᐅᕐᒪᑦ ᓴᓪᓕᓂ 

ᑕᒫᓂ, ᓯᕗᓪᓕᖅᐹᒥᒃ ᑲᐱᔭᐅᓪᓗᓂ ᖁᓕᓄᑦ 

ᐅᑉᓗᓂᒃ ᐅᑎᕆᐊᖃᓲᖑᕙᓚᐅᕐᒪᑕ ᑭᖑᓪᓕᖅ 

ᑕᐃᓐᓇ ᑐᒡᓕᕐᒥ ᑲᐱᔭᐅᓂᐊᕐᓂᕐᒥᓄᑦ ᓂᕆᐅᓕᕐᒪᑦ. 

ᐅᖃᐅᔾᔭᐅᓚᐅᕐᒪᑦ ᖁᓕᒡᒎᖅ ᑭᓯᐊᓂ 

ᑲᐱᔭᐅᔪᒃᓴᓂᒃ ᐱᑕᖃᓕᖅᐸᑦ ᑭᖑᓪᓕᕐᒥᒃ 

ᑲᐱᔭᐅᔪᓐᓇᕈᒫᖅᑐᑏᓚᔭᐅᖕᒪᑦ ᑐᒡᓕᐊᓂᒃ 

ᐅᕝᕙᓘᓐᓃᑦ ᑐᒡᓕᖔᖓᓂ ᑲᐱᔭᐅᔪᓐᓇᕈᒫᖅᑐᑎᒃ. 

ᖁᓖᑦ ᑲᐱᔭᐅᔪᒪᔪᐃᖄᖅᑎᓐᓇᒍᑦ 

ᑲᐱᔭᐅᔾᔮᖏᑦᑐᑏᓚᔭᐅᓐᓂᕐᒪᑦ. ᑕᐃᒪᓕᖃᐃ 

ᑲᐱᔭᐅᓇᓵ, ᑖᒃᑯᐊ ᖁᓖᑦ ᑎᑭᓐᖏᓐᓂᓕᒫᖏᓐᓂ 

ᑕᐃᓐᓇ ᑲᐱᔭᐅᓯᒪᓕᖅᑑᒐᓗᐊᖅ ᑖᓐᓇ ᓯᕗᓪᓕᖅ 

ᐊᑑᑎᖃᔾᔮᔪᓐᓃᖅᐸᖃᐃ ᓄᕙᒡᓇᕐᔪᐊᖅᑖᖅᑕᐃᓕ 

ᓴᐳᒻᒥᔭᐅᓚᖓᓕᖅᐹᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 

ᐋᓐᓂᐊᖅᑕᐃᓕᓕᕆᓂᕐᒧᑦ ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑕᒪᓐᓇ ᑕᐃᑲᖓᑦ 

ᑲᐱᔭᐅᓚᐅᖅᑎᓪᓗᒋᑦ ᓯᕗᓪᓕᕐᒥᒃ ᐊᕐᕌᓂ 

ᖃᖓᐃᒃᑯᐊ ᑲᐳᕆᐊᓚᐅᖅᓯᒪᑎᓪᓗᒋᑦ. ᓯᕗᓪᓕᕐᒥ 

ᑲᐱᔭᐅᓂᖅ ᐊᒻᒪ ᑐᒡᓕᐊᓂ ᑲᐱᔭᐅᓂᖅ 

ᓯᕕᑭᑦᑐᒻᒪᕆᑯᓘᕙᓚᐅᖅᓯᒪᖕᒪᑕ ᑭᓯᐊᓂ 

ᐃᓕᑦᓯᕙᓪᓕᐊᑎᓪᓗᒋᑦ ᖃᓄᖅ ᓯᕕᑐᓂᖅᓴᒥᒃ 

ᐊᑯᑐᓂᖅᓴᒥᒃ ᑲᐱᔭᐅᖃᑦᑕᕐᓂᖏᑦ ᓇᒻᒪᖕᓂᖏᓐᓂᒃ 

ᖃᐅᔨᓴᖅᐸᓪᓕᐊᖏᓐᓇᐅᔭᕐᒪᑕ ᐅᑉᓗᒥᒧᑦ ᑎᑭᖦᖢᒍ 

ᓇᓗᓇᖏᑦᑐᖅ ᑕᖅᑭᑦ ᓯᑕᒪᑦ 

ᐅᑕᖅᑭᕙᓵᖃᑦᑕᓕᖅᑐᑦ ᑲᐱᔭᐅᓇᔭᑉᓂᖏᓐᓂᒃ 

ᑐᒡᓕᕐᒥᖅ. 

 

ᑖᒃᑯᐊ ᑲᐱᔭᐅᓯᒪᓕᓱᖓᕌᖓᑕ ᑖᒻᓇ ᑲᐴᑦ 

ᐃᓗᓕᖃᓲᖑᖕᒪᑦ ᑕᒪᑐᒥᖓ ᑎᒥᒧᑦ 

ᐊᓐᓂᐅᔭᔾᔪᑎᒃᓴᕆᔭᖏᓐᓂᒃ ᑖᑉᓱᒪ ᓄᕙᖕᓇᕐᔪᐊᖅ 

ᒥᒃᓵᓄᑦ. ᑕᐃᓐᓇ ᑭᖑᓪᓕᕐᒥ ᑲᐴᑦ ᑲᐱᔭᐅᒃᐸᑦ 

ᓴᓐᖏᑦᑎᒋᐊᒃᑲᓐᓂᕈᑎᑐᐃᓐᓇᕆᖃᑦᑕᕐᒪᒍ 

ᑖᓐᓇᑦᓴᐃᓐᓇᐅᒐᓗᐊᖅᖢᓂ. ᐅᖃᖅᑎᑦᓯᔩ, ᑕᐃᒃᑯᐊ 

ᓱᕈᐃᔪᒪᓐᖏᒧᑦ ᑕᒪᒃᑯᓂᖓ ᑲᐴᑎᓂᒃ, ᑲᐴᑎᑦ 

ᑕᐃᑯᖓ ᖁᓕᒧᑦ ᐃᓚᖏᑦ ᐊᑐᒐᒃᓴᐅᔪᓐᓇᕐᒪᑕ. 

ᓱᕈᐃᔪᒪᓐᖏᒧᑦ ᐊᒻᒪᖅᓯᒪᓕᓱᖓᕌᖓᑕᓗ 

ᐊᑐᕐᓗᒋᐅᓕᓲᖑᖕᒪᑦ, ᑕᐃᒪᓐᓇᒧᑦ 

ᐅᑕᖅᑭᑎᒃᓯᖃᑦᑕᖅᐳᑦ. ᑲᐱᔭᐅᔪᒃᓴᑦ 

ᓈᒻᒪᒃᓯᓇᓱᓐᓂᖏᓐᓄᑦ ᐊᑐᕈᓐᓃᔾᔮᖏᑦᑐᖅ 

ᓄᖑᑐᐃᓐᓇᔾᔮᖏᑦᑐᖅ. 

ᑕᒪᓐᓇ ᒫᓐᓇᒧᑦ ᖃᐅᔨᒪᔭᑉᑎᓐᓄᑦ ᑕᖅᑭᑦ ᓯᑕᒪ 

ᐃᓗᐊᓃᓱᖓᖅᐸᑦ, ᐃᒻᒪᖄᓄᓪᓘᓐᓃᑦ ᑭᓯᐊᓂ 

ᖃᐅᔨᒪᑉᑎᒍᑦ ᑕᐃᒪᓐᓇᑦᑐᒧ ᒫᓐᓇ. ᐅᖃᖅᑎᑦᓯᔩ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᑦ, ᒪᓕᒐᓕᐅᖅᑎ 

ᐃᖃᓗᐃᑦ−ᒪᓂᕋᔭᖕᒧᑦ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1141 - 5(2): ᑲᑎᓐᖓᔪᓄᑦ ᐃᒡᓗᐃᑦ 

ᐊᑲᐅᓐᖏᓕᐅᕈᑏᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ: ᖁᔭᓐᓇᒦᒃ, ᐅᖃᖅᑏ. 

(ᑐᓵᔨᑎᒎᓕᖅᑐᖅ) ᐊᐃᖅᑯᑎᒃᑲ ᒥᓂᔅᑕᒧᑦ 

ᓄᓇᕗᒻᒧᑦ ᐃᒡᓗᓕᕆᔨᕐᔪᐊᒃᑯᑦ ᑲᒪᔨᖓᓄᑦ 

ᒥᓂᔅᑕᐅᔪᒧᑦ ᐱᔾᔪᑎᖃᖅᑐᑦ ᑲᑎᓐᖓᔪᓂᒃ ᐃᓪᓗᓂᒃ 

ᓂᐅᕕᐊᖑᔪᓐᓇᓲᓂᒃ.  

 

ᖃᐅᔨᒪᒻᒪᑦ ᑕᐃᒪ ᑖᓐᓇ 

ᐊᔭᐅᕆᔾᔪᑎᒋᓪᓚᕆᔅᓯᒪᒐᒃᑯ ᐊᔾᔨᒌᓐᖏᑦᑐᕈᓘᔭᕐᓂᒃ 

ᐊᑐᐃᓐᓇᕈᐃᖁᔨᓪᓗᖓ ᐃᓪᓗᔅᓴᓂᒃ 

ᓄᓇᕗᒻᒥᐅᑕᕐᓄᑦ. ᐃᓚᖓᑦ ᑕᕝᕙ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᓐᓄᑦ 

ᐊᑐᐃᓐᓇᐅᖃᑦᑎᑕᐅᖃᑦᑕᖅᓯᒪᔪᖅ. ᑖᓐᓇ 

ᐃᖅᑲᓇᐃᔭᖅᑎᓄᑦ ᐃᓪᓗᑖᕈᑎᔅᓴᖅ ᑲᑎᓐᖓᔪᓂᒃ, 

ᓄᓇᕘᑦ ᒐᕙᒪᒃᑯᖏᑕ ᑲᑎᓐᖓᔪᓂ ᐃᓪᓗᓂᒃ 

ᐃᓪᓗᑖᕈᑎᔅᓴᖅ. 

 

ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 

ᑐᓴᖅᑕᐅᑎᑦᑎᔾᔪᑎᒋᔪᖓ ᐊᕐᕌᒍᑕᒫᖅᓯᐅᑎᖏᓐᓂᒃ 

ᐅᓂᒃᑳᓕᐊᒥᓂᕐᓂᑦ ᑭᖑᓪᓕᖅᐹᖑᔪᔪᒥᒃ, 

ᐅᖃᖅᓯᒪᒻᒪᑦ ᐃᒫᒃ: 2016-17-ᒥ 

ᐃᓪᓗᓕᕆᔨᕐᔪᐊᒃᑯᑦ ᐱᔪᔪᑦ 62-ᓂ ᐊᖏᕐᕋᔅᓴᓂᒃ 

ᐃᖃᓗᓐᓂ ᓂᐅᕕᐊᔅᓴᕆᔭᐅᓂᐊᕐᓗᑎᒃ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ. ᑯᐊᐳᕇᓴᓐ 

ᓴᖅᑭᔮᖅᑎᑦᑎᓚᐅᖅᑐᖅ ᓂᐅᕕᐊᔅᓴᖃᕋᓱᐊᖅᑐᑎᒃ 

ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓄᑦ 

ᐊᒻᒪᓗ ᑲᑎᒪᑎᑦᑎᖃᑦᑕᖅᑐᑎᒃ 

ᑐᓴᖅᑎᑦᑎᒐᓱᐊᖅᑐᑎᒃ. ᓂᐅᕕᕐᓂᐅᓂᐊᖅᑐᐃᑦ 

ᑭᖑᕙᕆᐊᖅᑕᐅᔪᒻᒥᔪᐃᑦ. 

 

ᐊᐱᕆᒍᒪᕗᖓᓕ ᒥᓂᔅᑕ ᐅᓪᓗᒥ 

ᖃᓄᐃᓕᖓᓕᕐᒪᖔᑕ ᓇᓗᓇᐃᖅᓯᒍᓐᓇᕐᒪᖔᖅ, 

ᑖᓐᓇ ᐃᓪᓗᑖᖅᑎᑦᑎᔾᔪᑎᐅᒐᓱᑦᑐᖅ 

ᖃᑦᑎᓪᓗ ᐊᖏᕐᕋᔅᓴᐃᑦ ᓂᐅᕕᐊᖑᓯᒪᓕᖅᑲᑦ 12-

ᓂᒃ ᑕᖅᑭᓂ ᐊᓂᒍᖅᑐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᒥᓂᔅᑕ 

ᑲᒪᔨᐅᔪᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓄᑦ, ᒥᔅ 

ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒐ 

ᑕᒪᔅᓱᒥᖓ ᐊᐱᖅᑯᑎᖃᕐᖓᑦ. ᑕᐃᒃᑯᐊ ᑲᑎᓐᖓᔪᑦ 

ᐊᖏᕐᕋᐅᓂᕋᖅᑕᐅᔪᐃᑦ ᓂᐅᕕᐊᔅᓴᐅᓯᒪᔪᐃᑦ 

ᐅᓪᓗᒥᒧᑦ 32 ᓂᐅᕕᐊᖑᓯᒪᓕᖅᑐᐃᑦ. 

ᑕᐃᒪᐃᓕᖓᔪᖅ ᓱᓕ ᑖᓐᓇ ᐊᒻᒪᓗ ᑕᐃᒃᑯᐊ 

ᒪᓂᒪᑎᑕᐅᒐᓱᔅᓯᒪᔪᐃᑦ ᖁᓪᓕᕐᒧᑦ ᐊᒻᒪᓗ 

ᓴᖅᑭᔮᕐᓂᖏᑦ ᐃᓛᒃ, ᑲᑎᒪᑎᑦᑎᑲᓐᓂᕐᓂᓪᓗ ᒫᓐᓇ 

ᓄᖅᑲᖓᕈᔪᔅᓯᒪᓚᐅᕐᖓᑕ ᑭᓯᐊᓂ ᑖᒃᑯᐊ ᓇᒻᒪᐃᑦ 

ᑕᐃᒪᐃᓕᖓᔪᑦ ᓂᐅᕕᐊᖑᓯᒪᓕᖅᑐᐃᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᓯᕗᓪᓕᖅᐹᖅ ᐃᓚᒋᐊᕈᑏᑦ ᐊᐱᖅᑯᑏᑦ, ᒥᔅᑕ 

ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒻᒪᑦ ᑕᐃᒫᒃ. 

ᓂᐅᕕᐊᖑᓯᒪᓕᕐᖓᑕ ᓄᓇᕘᑦ ᒐᕙᒪᒃᑯᖏᑕ 

ᐃᖅᑲᓇᐃᔭᖅᑎᖏᓐᓄᑦ.  

 

ᐅᖃᖅᑏ, ᐃᑉᐸᔅᓴᖅ ᒪᓕᒐᓕᐅᕐᕕᒻᒧᑦ 

ᓴᖅᑭᖅᓯᓚᐅᕋᒪ ᑎᑎᖃᕐᒥᒃ ᐃᖃᓗᓐᓂ ᑲᑎᓐᖓᔪᓂ 

ᐃᓪᓗᖃᖅᑎᓄᑦ ᑲᑐᔾᔨᖃᑎᒌᖓᓂᒃ. 

ᐊᑭᑦᑐᐸᓪᓕᐊᑐᐃᓐᓇᕐᖓᑕᒎᖅ. ᐅᖃᖅᑏ, 

ᐊᐱᕆᒍᒪᔪᖓ ᐅᓇ ᑎᑎᖅᑲᖅ ᒥᓂᔅᑕᒧᑦ 

ᐊᐅᓪᓚᖅᑎᓚᐅᖅᓯᒪᑎᓪᓗᒍ 

ᐊᐃᐳᓘᖑᕙᓪᓚᐃᔪᔪᖑᓇ. ᐊᐱᕆᒍᒪᔭᕋ ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ, ᐃᖃᓗᓐᓂ ᑖᒃᑯᐊ 

ᑲᑐᔾᔨᖃᒌᑦ ᑭᐅᔭᐅᓛᕐᒪᖔᑕ ᑎᑎᕋᖅᓯᒪᔭᖏᑦ? 

ᐊᒻᒪᓗ ᑭᐅᔾᔪᑎᓯ ᒪᓕᒐᓕᐅᕐᕕᒻᒧᑦ 

ᓴᖅᑭᕈᓐᓇᓛᖅᑭᐅᒃ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ (ᑐᓵᔨᑎᒍᑦ) ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᑖᓐᓇ ᐊᐱᖅᑯᓯᕆᔭᖓ 

ᓱᓕᑦᑎᐊᖅᑐᖅ ᓇᓪᓕᐅᒃᑯᒫᓕᕆᓂᖅ ᒫᓐᓇ 

ᐊᑲᐅᓐᓕᐅᕈᑎᐅᓯᒪᔪᖅ ᐊᒥᓱᓄᑦ. ᐊᒻᒪᓗ ᑲᓇᑕᐅ 

ᒥᐊᓕᒐᐃᓪᓗ ᓄᓇᖏᓐᓂ ᑕᒪᓐᓇ 

ᐊᑦᑐᖅᑕᐅᓯᒪᓂᖓ ᐊᑭᑦᑐᕆᐊᖅᓯᒪᔪᐃᑦ 

ᓇᓪᓕᐅᒃᑯᒫᖓ ᐊᑲᐅᓐᖏᓕᐅᕈᑎᐅᓯᒪᓪᓚᕆᒻᒪᑕᐅᖅ 

ᑖᓐᓇ ᐅᓪᓗᒥᒧᑦ. ᐊᒻᒪᓗ ᑕᐃᒃᑯᐊ ᑎᑎᕋᖅᓯᒪᔪᐃᑦ 

ᑕᒪᔅᓱᒥᖓ ᐃᓱᒫᓘᑎᖃᖅᑐᑎᒃ. ᑕᐃᒪ ᑎᑎᖅᑲᖅ 

ᐱᔭᕇᔭᖅᐸᓪᓕᐊᓕᖅᑐᖅ ᑕᐃᒃᑯᐊ ᑐᔅᓯᕋᖅᓯᒪᔪᐃᑦ 

ᐃᑲᔪᖅᑕᐅᔪᒪᓯᒪᔪᐃᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ 

ᐅᖃᖅᑎᑦᑎᔩ.  

 

ᐅᖃᖅᑎᑦᑎᔩ: ᖁᔭᓐᓇᒦᒃ. (ᑐᓵᔨᑎᒍᑦ): ᑐᒡᓕᐊ 

ᑭᖑᓪᓕᖅᐹᓪᓗ ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐊᒻᒪᓗ ᖁᔭᓐᓇᒦᕈᒪᓪᓗᖓ ᑖᓐᓇ ᑭᐅᒻᒪᑦ 

ᖁᕕᐊᓇᖅ ᑕᐃᒃᑯᐊ ᑎᑎᖅᑲᑦ 

ᐱᔭᕇᖅᑕᐅᕙᓪᓕᐊᓕᕐᒪᑕ.  

 

ᐃᓱᒫᓘᑎᒋᔭᐅᓚᐅᖅᑐᑦ ᑖᒃᑯᐊ ᑲᑐᔾᔨᖃᑎᒌᖏᓐᓄᑦ 

ᒪᓗᓐᓈᕿᔪᑦ. ᐅᖃᖅᓯᒪᓪᓗᑎᒃ ᐊᕐᕌᒎᒃ ᒪᕐᕉᒃ 

ᐊᓂᒍᖅᓯᒪᓕᖅᑑᒃ ᓇᓪᓕᐅᒃᑯᒫᖏᑦ 

ᐊᑭᑦᑐᕆᐊᖅᓯᒪᓕᖅᑐᑦ 205-ᐳᓴᑦᑎᒥᑦ. 

ᐃᓱᒫᓘᑎᖃᕐᒪᑕ ᐃᓱᒫᓘᑎᖃᖃᑕᐅᒋᕗᖓ 

ᑕᐃᒪᓐᓇ ᐊᑭᑐᓗᐊᖅᑐᐊᓗᓐᓂ 

ᐊᑭᓕᖅᓱᐃᔭᕆᐊᖃᓐᖏᒃᑲᓗᐊᕐᒪᑕ.  

 

ᐊᒻᒪᓗ ᑖᒃᑯᐊ ᑲᑐᔾᔨᖃᑎᒌᑦ ᐃᓱᒫᓘᑎᒋᔭᖏᑦ 

ᐊᒻᒪᓗ ᒥᓂᔅᑕ ᐅᖃᖅᑲᐅᒻᒪᑦ ᐱᖁᔭᕐᔪᐊᒥᒃ 

ᑕᐃᔅᓱᒥᖓ ᐊᐅᓚᑦᑎᔨᐅᒻᒪᑦ ᓇᓪᓕᐅᒃᑯᒫᖏᑦ 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐅᓚᑕᐅᖃᑦᑕᖅᑐᑦ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓐᓄᑦ.  

 

ᒥᓂᔅᑐ ᐊᐱᕆᔪᒪᔭᕋ ᖃᓄᐃᑦᑐᓂᑦ ᑖᒃᑯᐊ ᒐᕙᒪᒃᑯᑦ 

ᐱᓕᕆᕝᕕᖏᑦ ᐃᖅᑲᓇᐃᔭᖃᑎᒌᒻᒪᖔᖏᑦ ᑕᐃᒃᑯᐊ 

ᐃᓱᒫᓘᑎᒋᔭᐅᔪᑦ ᑲᒪᒋᔭᐅᑦᑎᐊᖁᓪᓗᖏᑦ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᒥᓂᔅᑕᖓ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ ᖁᔭᓐᓇᒦᓪᓗ ᑖᓐᓇ ᐊᐱᖅᑯᑎᑦᑎᐊᕙ. 

ᓱᓕᑦᑎᐊᖅᑐᖅ ᐃᓪᓗᓕᕆᔨᕐᔪᐊᒃᑯᑦ 

ᐱᓕᕆᖃᑎᖃᖅᓯᒪᔪᐃᑦ ᑖᒃᑯᐊ ᓇᓗᓇᐃᔭᖅᓯᒪᔪᑦ 

ᑮᓇᐅᔭᓕᕆᔨᒃᑯᑦ ᐊᒻᒪᓗ ᑕᒫᓂ ᐱᓇᓱᐊᕈᓯᕐᒥᒃ 

ᐃᓪᓗᓕᕆᔨᕐᔪᐊᒃᑯᑦ ᑲᑎᒪᖃᑎᖃᕐᓂᐊᖅᓯᒪᒻᒥᔪᐃᑦ 

ᓇᓪᓕᐅᒃᑯᒫᑦ ᒥᔅᓵᓄᑦ ᑲᓇᑕᒥ ᐃᓪᓗᓄᑦ 

ᓇᒻᒥᓂᖃᖅᑎᐅᔪᓂᒃ ᑯᐊᐳᕇᓴᒃᑯᓐᓄᑦ. ᑕᐃᒃᑯᐊ 

ᒐᕙᒪᑐᖃᒃᑯᓐᓂ ᑎᒍᒥᐊᖅᑕᐅᔪᐃᑦ. ᑕᐃᒃᑯᓂᖓ 

ᑲᑎᒪᖃᑎᖃᕐᓂᐊᖅᓯᒪᔪᒍᑦ ᑕᒫᓂ ᐱᓇᓱᐊᕈᓯᕐᒥᑦ 

ᓇᓪᓕᐅᒃᑯᒫᑦ ᐱᔾᔪᑎᒋᓪᓗᒋᑦ. ᑕᒪᓐᓇ 

ᐃᓱᒫᓘᑎᐅᖃᑦᑕᓕᕐᖓᑦ ᒫᓐᓇ 

ᐊᑭᑦᑐᖅᓯᒪᓂᖏᓐᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᓂᖏᑦ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᖕᓇᖓᓄᑦ ᑎᑭᕋᕐᔪᐊᒧᓪᓗ ᒥᔅᑕ ᒪᐃᓐ. 

 

ᐊᐱᖅᑯᑦ 1142 - 5(2): ᐃᖅᑲᓇᐃᔭᖅᑎᓄᑦ 

ᐃᒡᓗᐃᑦ ᐊᐅᓚᑕᐅᓂᖏᑦ (ᒪᐃᓐ) 

 

ᒪᐃᓐ: ᒪ’ᓇ ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᖃᖅᑏ 

ᐅᑯᐊ ᐊᐱᖅᑯᑎᒋᓂᐊᖅᑕᒃᑲ 

ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ ᐱᔾᔪᑎᓖᑦ 

ᐃᖅᑲᓇᐃᔭᖅᑏᑦ ᐃᒡᓗᖏᑦᑕ ᒥᒃᓵᓄᑦ ᐊᒻᒪᓗ 

ᐊᐅᓚᑕᐅᖃᑦᑕᕐᓂᖏᓐᓄᑦ. 

ᐊᒻᒪᓗ ᑎᑎᕋᖃᑎᒋᖃᑦᑕᓚᐅᕋᒃᑯ 

ᐱᓇᓱᐊᕈᓯᐅᓚᐅᖅᑐᒥᒃ ᑕᐃᓐᓇ ᒥᓂᔅᑕᕆᔭᐅᔪᖅ. 

ᒥᓂᔅᑕ ᐅᖃᓚᐅᖅᓯᒪᒻᒪᑦ ᐃᖅᑲᓇᐃᔭᖅᑏᑦ 

ᐃᒡᓗᖏᑦ ᐅᓄᓐᖏᓗᐊᕐᒪᑕᒎᖅ ᐊᒻᒪᓗ 

ᐅᖃᓚᐅᕆᓪᓗᓂ ᒫᓐᓇ ᐅᖁᒪᐃᓐᓇᓗᐊᓕᕐᒪᑕ 

ᑕᐃᒪᓐᓇ ᐅᖃᖅᑕᐅᑎᓪᓗᒋᑦ ᑐᑭᓯᖃᑦᑕᕋᒃᑭᑦ 

ᐱᐅᓐᖏᑦᑐᑦ ᐊᐅᓚᑦᑎᐊᖅᑐᖅᑕᖃᓐᖏᒻᒪᑦ ᑭᓯᐊᓂ 

ᑕᐃᒪᐃᑉᐳᑦ.  

 

ᑖᓐᓇ ᒥᓂᔅᑕᕆᔭᐅᔪᖅ ᐊᐱᕆᔪᒪᔭᕋ 

ᑐᑭᓯᒃᑲᓐᓂᕈᒪᓪᓗᖓ. ᑖᓐᓇ ᓯᕗᓪᓕᖅᐹᖅ 

ᐊᐱᖅᑯᑎᒋᓂᐊᖅᑕᕋ ᖃᓄᐃᒻᒪᑦ ᒐᕙᒪᒃᑯᑦ 

ᐊᒃᓱᕈᓗᐊᓕᖅᐸᑦ ᒫᓐᓇ ᐃᖅᑲᓇᐃᔭᖅᑏᑦ ᐃᓪᓗᖏᑦ 

ᐱᓪᓗᒋᑦ? ᑭᓱᓂᒃ ᐱᔾᔪᑎᖃᖅᖢᑎᑦ 

ᑕᐃᒪᐃᔾᔪᑎᖃᖅᐸᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᒃ 

ᓴᓇᔪᓕᕆᔨᒃᑯᓐᓄᑦ. ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑏ, ᐃᖅᑲᓇᐃᔭᖅᑏᑦ 

ᐃᓪᓗᖏᑦ ᑕᐃᒪ ᐊᑲᐅᓐᖏᓕᐅᕈᑎᒋᔭᕗᑦ. 

ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᖕᓄᑦ. ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ ᐅᖃᖅᑎᑦᑎᔩ (ᑐᓵᔨᑎᒍᑦ) 

ᐃᖅᑲᓇᐃᔭᖅᑏᑦ ᐃᒡᓗᖏᑦᑕ ᐅᓄᕐᓂᖏᑦ ᕼᐄᓚᒃ? 

ᑕᕝᕙ ᐊᑲᐅᓐᖏᓕᐅᕈᑕᐅᔪᖅ. ᑎᓴᕐᒥᐅᓚᐅᖅᑐᒥᑦ 

ᒥᓂᔅᑕᕆᔭᐅᔪᖅ ᐅᖃᓚᐅᖅᓯᒪᒻᒪᑦ 

ᓇᓗᖅᑯᑎᓐᖏᑦᑐᖓ ᐱᓕᕆᕕᑉᐳᑦ ᐊᒻᒪᓗ ᒐᕙᒪᒃᑯᑦ 

ᐱᓕᕆᕝᕕᖏᑦ ᖃᓄᖅᑑᕈᑎᖃᕐᓂᐊᖅᑐᑦ 

ᐋᖅᑭᒃᓲᑎᒥᓪᓗ ᓴᖅᑭᑦᑎᓗᑎᒃ. ᑕᐃᒪ 

ᐃᖅᑲᓇᐃᔭᖅᑏᑦ ᐃᒡᓗᖏᑦ ᐊᑲᐅᓐᖏᓕᐅᕈᑕᐅᒻᒪᑕ 

ᖃᓄᖅᑑᕈᑎᔅᓴᓂᒃ ᐋᖅᑭᒋᐊᕈᑎᒃᓴᓂᒡᓗ 

ᓴᖅᑭᑦᑎᓂᐊᖅᑐᑦ ᒫᓐᓇᕈᓗᒃ.  

ᑕᐃᒪ ᓄᓇᕗᑦ ᒐᕙᒪᒃᑯᑦ ᐅᓄᖅᓯᒋᐊᖅᑎᑦᑎᓂᐊᕋᒦ 

ᐃᖅᑲᓇᐃᔭᖅᑏᑦ ᐃᓪᓗᖏᓐᓂᒃ ᒫᓐᓇᕈᓗᒃ ᐊᒻᒪᓗ 

ᑕᐃᒪᐃᓐᓂᐊᖅᑲᑦ ᖃᓄᖅ 

ᐅᓄᖅᓯᒋᐊᖅᑕᐅᓂᐊᖅᐸᑦ? 

ᑐᑭᓯᒃᑲᓐᓂᕈᒪᑐᐃᓐᓇᕐᒧᑦ ᑕᒪᒃᑯᐊ ᐊᐱᖅᑯᑎᒋᔭᒃᑲ 

ᖃᓄᐃᑦᑐᓪᓚᕆᓐᓂᒃ ᐊᑲᐅᓐᖏᓕᐅᕈᑎᖃᕐᒪᖔᔅᓯ? 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᐅᔪᒃ 

ᓴᓇᔪᓕᕆᔨᒃᑯᓐᓄᑦ. ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎ. ᐅᖃᖅᑏ, ᐅᓪᓛᖅ ᒥᓂᔅᑕᐅᑉ ᑐᖏᓕᖏᑦ 

ᑲᑎᒪᓂᐊᖅᑲᐅᔫᒐᓗᐊᑦ ᐅᓪᓛᖅ ᐅᖃᐅᓯᖃᕐᓗᑎᒃ 

ᐱᔭᕇᔭᕐᓗᑎᓪᓗ ᖃᓄᖅ ᑕᒪᒃᑯᓂᖓ 

ᐋᖅᑭᔅᓯᒐᓱᓐᓂᐊᕐᒪᖔᑖ. ᑭᓯᐊᓂᓕ ᑲᑎᒪᓂᖅ 

ᐃᓱᓕᑦᑎᑕᐅᖅᑲᐅᒻᒪᑦ ᐊᒥᓲᓂᖅᓴᐃᑦ 

ᑲᑎᒪᔨᕋᓛᓐᓄᑦ ᑲᑎᒪᒋᐊᖃᖅᑲᐅᒻᒪᑕ 

ᐸᕐᓇᑕᐅᓯᒪᖅᑲᐅᔪᒥᑦ ᐅᓪᓛᒃᑯᑦ. ᑕᐃᒪᓕ 

ᖃᐅᒪᔾᖏᑦᑐᖓ ᖃᖓᒃᑯᑦ ᑲᑎᒪᓛᓕᕐᒥᒻᒪᖔᖅ 

ᑭᓯᐊᓂᓕ ᑕᐃᓐᓇ ᑲᑎᒪᓂᐅᔪᖅ 

ᐱᒻᒪᕆᐅᓘᖅᑲᐅᔪᖅ ᐃᑲᔫᑎᐅᓂᐊᖅᑲᐅᔫᒐᓗᐊᖅ 

ᐋᖅᑮᑦᑕᐅᑎᒋᓐᖏᑐᐃᓐᓇᕆᐊᓕᐅᒐᓗᐊᖅ.  

 

ᑭᓯᐊᓂᓕ ᐅᖃᖅᑲᐅᒐᒪ ᒐᕙᒪᒃᑯᑦ ᐅᐱᒋᕙᒃᑲ 

ᑮᓇᐅᔭᖅᑐᕈᑎᔅᓴᓂᒃ ᑎᑎᕋᖅᓯᒪᒻᒪᑕ ᐃᓪᓗᔅᓴᓄᑦ 

ᐃᖅᑲᓇᐃᔭᖅᑎᓄᑦ. ᐊᒻᒪᓗ ᓄᓇᕗᑦ 

ᐃᓪᓗᓕᕆᔨᕐᔪᐊᒃᑯᑦ ᑭᒃᑯᑐᐃᓐᓇᕐᓂᒃ ᐊᐱᖅᓯᒪᔪᓂᒃ 

ᐊᑭᑦᑐᕋᐅᑎᔅᓴᐅᒐᔭᖅᑐᓂᒃ 

ᐊᑐᖅᑐᐊᕋᔅᓴᑦᑕᖃᕋᔭᕐᒪᖔᖅ ᐃᖅᑲᓇᐃᔭᖅᑎᓄᑦ 

ᐃᓪᓘᒐᔭᖅᑐᓄᑦ. ᐱᓇᓱᒃᑲᓗᐊᖅᑐᒍᑦ ᒫᓐᓇᐅᔪᖅ 

ᐊᒥᓲᓂᖏᑦ ᐃᖅᑲᓇᐃᔭᖅᑎᓄᑦ ᐃᓪᓗᔅᓴᐃᑦ 

ᐱᑕᖃᓐᖏᓗᕐᖓᑕ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᒡᓕᐊ 

ᑭᖑᓪᓕᖅᐹᕐᓗ, ᒥᔅᑕ ᒪᐃᓐ. 

ᐆᑦᑐᕆᐊᒃᑲᓐᓂᕆᐊᓪᓚᓚᐅᕐᓗᑕ ᑲᔪᓯᒍᓐᓇᖏᑉᐸᑦ 

ᐊᓯᐊᓄ ᓅᓐᓂᐊᕋᒪ. ᐊᐃᑉᐹᓂᒃ ᐊᒻᒪᓗ 

ᑭᖑᓪᓕᖅᐹᕆᓕᕐᓗᒍ ᐊᐱᖅᑯᑏᑦ. ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ ᐅᖃᖅᑎᑦᑎᔩ: (ᑐᓵᔨᑎᒍᑦ) 

ᓯᕗᓕᖅᑎᖃᐃ ᓇᕿᑦᑎᔪᐊᓘᖕᒪᑦ ᑕᒪᓐᓇ 

ᓄᖅᑲᕐᓂᐊᕐᒪᑦ ᑲᑎᒪᓂᖅ. 

ᑖᓐᓇ ᒥᓂᔅᑕ ᑲᑎᒪᓂᑦᑎᓐᓂ ᐅᖃᓚᐅᕐᒪᑦ 

ᒥᓂᔅᑕᐃᑦ ᑐᖏᓕᖏᒡᒎ ᑲᑎᒪᓂᖃᕐᓂᐊᖅᑲᐅᖕᒪᑕ 

ᐅᖃᖅᖢᓂᓗ ᐋᖅᑭᒃᓯᓇᓱᓐᓂᐊᖅᖢᑎᒃ ᐱᔾᔪᑖᓂᒃ. 

ᐅᖃᖅᑎ, ᐅᕙᓃᒃᖢᖓ ᑕᐃᒃᑯᐊ ᐃᖅᑲᓇᐃᔭᖅᑏᑦ 

ᐃᒡᓗᖁᑎᖏᑦᑕ ᐊᐅᓚᑕᐅᓂᖓ ᑕᒪᓐᓇ 

ᐊᐅᓚᑦᑎᔾᔪᑎᓪᓚᕆᐊᓗᒃ ᑲᔪᓯᒋᐊᖅᑎᑦᑎᔨᐅᓪᓗᓂ 

ᓄᖅᑲᐅᑎᔭᐅᒍᓐᓇᖅᖢᓂᓗ.  

 

ᖃᓄᐃᑦᑐᓂᒃ ᐊᓯᔾᔨᕈᑎᒃᓴᓂᒃ ᐋᖅᑭᒃᓯᓂᐊᕋᔅᓯ 

ᐱᔾᔪᑎᓕᓐᓂᒃ ᐃᖅᑲᓇᐃᔭᖅᑏᑦ ᐃᒡᓗᖁᑎᖏᓐᓂᒃ? 

ᐅᓄᕐᓂᖏᓐᓂᒃ ᐅᖃᐅᓯᖃᓐᖏᑦᑐᖓ ᐊᑐᐊᒐᑦ 

ᐊᐅᓚᑦᑎᔾᔪᑎᓂᒃ ᐅᖃᐅᓯᖃᖔᖅᑐᖓ. ᑕᒪᓐᓇ 

ᐃᖢᐊᓐᖏᓐᓂᖅ ᐊᓂᒍᖁᒡᓗᒍ ᐊᒻᒪᓗ 

ᐊᐅᓚᑦᑎᐊᓂᖅᓴᐅᖁᓪᓗᒋᑦ ᓄᓇᕗᒻᒥ 

ᐃᖅᑲᓇᐃᔭᖅᑏᑦ ᐃᒡᓗᖁᑎᖏᑦ. ᖁᔭᓐᓇᒦᒃ 

ᐅᖃᖅᑎ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ, ᒥᔅᑕ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᐃᖅᑲᓇᐃᔭᖅᑏᑦ 

ᐃᒡᓗᖏᑕ ᐃᓐᓄᑦᑕᐅᖃᑦᑕᕐᓂᖏᑦ ᐱᒡᓗᒋᑦ ᑭᓱᓂᑦ 

ᐊᓯᔾᔨᖅᑐᖅᑕᖃᓗᐊᕆᐊᖃᓐᖏᑦᑐᖅ 

ᐃᓐᓄᑦᑕᐅᓯᒪᓐᖏᑦᑐᑦ ᐅᓄᖅᑐᐊᓘᖕᒪᑕ ᒐᕙᒪᒃᑯᑦ 

500-ᓂᒃ ᐃᓐᓄᑦᑕᐅᓯᒪᓐᖏᑦᑐᖅᑕᖃᕐᒪᑦ ᑕᒫᓂ 50-

ᖏᓐᓃᑦᑐᓂᒃ ᐃᒡᓗᓂᒃ ᐊᑐᐃᓐᓇᖅᑕᖃᖅᐸᑦ ᑕᕝᕙ 

ᖃᓄᖅ ᑕᐃᒪ ᐋᖅᑭᓐᓂᐊᖅᐱᑎᒍᑦ ᐃᒡᓗᑦ 

ᐅᓄᓐᖏᑦᑐᑯᓘᑎᓪᓗᒋᑦ ᐃᖅᑲᓇᐃᔭᖅᑏᓪᓗ, 

ᐃᖅᑲᓇᐃᔮᒃᓴᓪᓗ ᐃᓐᓄᑦᑕᐅᓯᒪᓐᖏᑦᑐᑦ 

ᐅᓄᖅᑑᑎᓪᓗᒋᑦ. ᐃᓕᓴᐃᔨᓂᒃ 

ᐃᖅᑲᓇᐃᔭᖅᑎᔅᓴᖅᓯᐅᕆᐊᖃᓕᕐᓂᕗᑦ 

ᑕᒪᐅᖓᕐᒥᖕᒪᑦ. ᐊᓯᔾᔨᖅᑐᖃᓗᐊᔾᔮᖏᑦᑐᖅ ᑭᓯᐊᓂ 

ᑕᐃᒪᓐᓇ ᐊᑲᐅᓐᖏᓕᐅᕈᒨᖅᓯᒪᕗᒍᑦ. ᑕᐃᒪᑐᖅ 

ᑐᑭᓯᓇᕐᓚᖓ. ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, 

ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 1143 - 5(2): ᐃᒥᖅ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ, ᐅᓇ ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ 

ᓄᓇᓪᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ 

ᒥᓂᔅᑕᖓᓐᓄᑦ.  

 

ᓄᓇᓕᒃᑯᑦ ᐊᑦᑕᓇᓐᖏᑦᑐᒥᑦ ᐃᒥᑦᑎᐊᕙᒻᒥᑦ 

ᐊᑐᐃᓐᓇᕆᐊᓖᑦ, ᐊᕐᕌᓂᑦ ᐊᓂᒍᖅᓯᒪᔪᓂᒃ ᓄᓇᓖᑦ 

ᐊᑕᐅᓯᐅᓐᖏᑦᑐᑦ 

ᖃᓛᖅᑎᑦᑎᖃᑦᑕᖁᔭᐅᖃᑦᑕᖅᓯᒪᓕᕐᖓᑕ 

ᒪᕐᕈᐊᖅᑎᖅᖢᑎᒃ ᖃᒪᓂᑦᑐᐊᕐᒥᐅᑎᒍᑦ 2020-ᒥ 

ᖃᓛᖅᑎᑦᑎᖁᔭᐅᖃᑦᑕᓚᐅᖅᑐᒍᑦ.  

 

ᐅᖃᖅᑎ, ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᐱᓕᕆᕕᐊ ᖃᓄᐃᓘᕐᒪᖔᑦ ᖃᓛᑦᑎᑦᑎᒋᐊᖃᕐᓃᑦ 

ᓄᓇᓕᓐᓂᑦ ᐅᓄᕈᓐᓃᖅᐹᓪᓕᖁᓪᓗᒋᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ (ᑐᓵᔨᑎᒍᑦ) ᓄᓇᓕᓐᓂ 

ᒐᕙᒪᒃᑯᖏᓪᓗ ᐱᔨᑦᑎᖅᑏᑦ, ᒥᓂᔅᑕᖓ ᒥᔅ 

ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᔭᓐᓇᒦᒃ 

(ᑐᓵᔨᒃᑯᑦ) ᖁᔭᓐᓇᒦᖅᑕᕋᑦᑕᐅᖅ ᐊᐱᕆᕋᑖᕐᖓᑦ 

ᒪᓕᒐᓕᐅᖅᑎ. ᓄᓇᓕᓐᓂᒃ ᒐᕙᒪᒃᑯᓂᓪᓗ 

ᐱᔨᑦᑎᖅᑏᑦ ᐱᓕᕆᖃᑎᖃᕐᖓᑕ ᐋᖅᑮᓇᓱᐊᖅᑐᑎᑦ 

ᓄᓇᕗᒻᒥ ᒐᕙᒪᒃᑯᓐᓂ ᐃᒥᕐᒧᑦ 

ᐸᕐᓇᐅᑎᐅᒐᔭᖅᑐᓂᒃ. ᐊᒻᒪᓗ ᐃᖅᑲᓇᐃᔭᕐᕖᒃ 

ᐋᖅᑭᓇᓱᐊᖅᑐᖅ ᐸᕐᓇᐅᑎᐅᒐᔭᖅᑐᓂᒃ ᓈᒪᔫᒥᔪᓂᒃ 

ᐸᖅᑭᔭᐅᖁᓪᓗᒋᑦ ᓄᓇᕗᒻᒥ ᐃᒦᑦ 

ᐊᑦᑕᓇᖅᑐᒦᖁᓇᒋᑦ ᐊᑦᑕᓇᓐᖏᑦᑐᓂᓪᓗ 

ᐃᒥᖃᖃᑦᑕᖁᓪᓗᒋᑦ. ᑕᐃᓐᓇ ᐸᕐᓇᐅᑎ 

ᓄᓇᒦᓐᖔᖅᑐᓂᒃ ᐃᒥᑦᑎᐊᕙᑦᑕᖃᐃᓐᓇᖁᓪᓗᒋᑦ 

ᐊᕙᑎᑦᑎᓐᓂᓗ ᐸᖅᑭᑦᑎᓗᑕ ᐱᐅᑦᑎᐊᖅᑐᓂᓪᓗ 

ᐃᒥᖃᕈᓐᓇᖁᕐᓗᑕ ᒫᓐᓇᐅᔪᖅ 

ᓯᕗᓂᑦᑎᓐᓂᓪᓗ. ᐸᕐᓇᒃᑏᑦ ᑭᒃᑯᑐᐃᓐᓇᐅᔪᑦ 

ᑭᒡᒐᖅᑐᐃᔩᑦ ᓄᓇᓕᖕᓂᑦ ᒐᕙᒪᒃᑯᖏᓐᓂᒃ 

ᐱᔨᑦᑎᖅᑏᓂᒃ, ᐊᕙᑎᓕᕆᔨᒃᑯᓐᓂ ᐊᒻᒪᓗ 

ᐋᓐᓂᐊᖅᑕᐃᓕᒪᔪᓕᕆᔨᒃᑯᑦ 

ᖃᐅᔨᓴᖅᑎᐊᕈᓐᓇᖁᓗᒋᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᖕᓄᑦ ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ ᐊᒻᒪᓗ 

ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ ᑭᐅᖕᒪᑦ 

ᐱᓕᕆᕈᓘᔭᖅᐸᓚᑦᑎᖕᒪᑕ ᖁᔭᓕᕗᖓ.  

 

ᑖᓐᓇ ᒥᓂᔅᑕ ᖃᐅᔨᒪᔪᖅ ᐱᓕᕆᕕᐊ ᒫᓐᓇ 

ᑎᑎᖅᑲᖏᑦ ᐅᖃᖅᓯᒪᖕᒪᑦ 

ᓯᕗᓪᓕᐅᔾᔨᓯᒪᓂᕋᖅᖢᑎᒃ ᓄᓇᕗᑦ ᒐᕙᒪᒃᑯᑦ 

ᐃᒥᕐᒧᑦ ᑐᑭᒧᐊᕈᑏᑦ ᐱᔭᕇᖅᑕᐅᖁᓪᓗᒋᑦ 

ᐸᕐᓇᐅᑎᖏᓪᓗ. ᒥᓂᔅᑕᕆᔭᐅᔪᖅ 

ᐅᓂᒃᑲᐅᑎᖃᒃᑲᓐᓂᕈᓐᓇᖅᐹ ᖃᓄᐃᓕᖓᓕᕐᒪᖔᑦ 

ᑕᒪᒃᑯᐊ ᐸᕐᓇᐅᑏᑦ ᐊᒻᒪᓗ ᐃᒥᕐᒧᑦ ᑐᑭᒧᐊᕈᑏᑦ 

ᐊᒻᒪᓗ ᐊᑎᖏᑦ ᒪᓕᒐᓕᐅᕐᕕᒻᒧᑦ 

ᓴᖅᑭᑕᐅᔪᓐᓇᖅᐸᑦ ᐱᔪᓐᓇᖅᓯᑐᐊᕈᑎᒃ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᖕᓄᑦ 

ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑎᖁᑎᖏᓐᓄᑦ, ᒥᔅ 

ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ ᐅᖃᖅᑏ. 

(ᑐᓵᔨᑎᒍᑦ) ᖁᔭᓐᓇᒦᒃ ᐅᖃᖅᑎ ᐊᒻᒪᓗ 

ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᒻᒪᒍ. ᑖᒃᑯᐊ 

ᐱᔭᕆᐊᑭᓪᓕᑎᑦᑎᔩᑦ ᑲᑎᒪᔨᕋᓛᑦ 

ᐃᖅᑲᓇᐃᔭᖅᓯᒪᔪᑦ ᑕᒫᓂ ᐃᖃᓗᓐᓂ.  ᐃᓚᖏᑦ 

ᑕᐃᒃᑯᐊ ᒪᑐᐃᖅᐸᓪᓕᐊᓂᐊᓕᕋᑦᑕ ᐃᖃᓗᖕᓂ 

ᑕᒪᓐᓇ ᐱᓕᕆᐊᕇᓐᓇᕐᓂᐊᖅᑕᕗᑦ ᐃᒥᕐᒧᑦ 

ᑐᑭᒧᐊᕈᑏᑦ. ᐊᑯᓚᐅᑦᑐᒃᑯᑦ 

ᑲᑎᒪᖃᑦᑕᖅᑐᑦ ᐊᒻᒪᓗ ᕿᒥᕐᕈᓇᒃᓯᒪᓪᓗᑎᒃ 

ᐋᖅᑭᒃᓱᖅᑕᐅᓯᒪᕙᒃᑐᓂᒃ ᐊᑐᖅᑕᐅᖃᑦᑕᖅᓯᒪᔪᓂᒡᓗ 

ᐊᒻᒪ ᐅᖃᖅᑲᐅᒐᒪ ᓄᕙᒡᔪᐊᕐᓇᖅᑕᖃᖅᑎᓪᓗᒍ 

ᐱᓕᕆᐊᕇᓐᓇᕐᓂᐊᖅᑕᕗᑦ ᐊᒻᒪᓗ ᑐᑭᒧᐊᕈᑎᓂᒃ 

ᑎᑎᕋᖅᑕᐅᕐᖓᖅᓯᒪᔪᓂᒃ ᐊᑐᐃᓐᓇᖅᑕᖃᓕᖅᐸᑦ 

ᐱᔭᕇᖅᑕᐅᒃᐸᑦ ᒥᓂᔅᑕᐃᑦ ᑲᑎᒪᔨᖏᑦᑎᒎᓚᐅᕐᓗᓂ 

ᐊᖏᖅᑕᐅᓚᐅᕐᓗᓂ ᒪᐅᖓ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓛᖅᑐᖅ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ ᐊᐃᑉᐹᓂᒃ ᐊᒻᒪᓗ 

ᑭᖑᓪᓕᖅᐹᕆᓕᕐᓗᒍ ᐊᐱᖅᑯᑎᖕᓄᑦ, ᒥᓂᔅᑕ 

ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐊᒻᒪᓗ 

ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ ᑭᐅᔪᓐᓇᕐᒪᑦ. 

ᐅᖃᖅᑎ, ᓄᓇᓖᑦ ᐃᒥᑭᒃᓴᕆᐊᖃᓐᖏᒻᒪᑕ 

ᐃᒥᑦᑐᐊᕙᖕᓂᒃ ᐊᒻᒪᓗ ᐃᒥᖅᑕᕐᕕᖕᒥ 

ᐊᑕᐅᓯᐅᓐᖏᑦᑐᒥᒃ ᐊᑐᐃᓐᓇᖃᕐᓗᑎᒃ. ᑖᓐᓇᖃᐃ 

ᒥᓂᔅᑕᕆᔭᐅᔪᖅ ᖃᒪᓂᑦᑐᐊᑉ ᕼᐋᒪᓚᒃᑯᓐᓂᒃ 

ᐃᖅᑲᓇᐃᔭᖃᑎᖃᕈᓐᓇᖅᐸ ᑕᒪᓐᓇ ᑲᒪᒋᔭᐅᖁᓗᒍ 

ᐃᒥᑦᑎᐊᕙᓕᕆᓂᖅ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᒐᕙᒪᒃᑯᓐᓄᓪᓗ 

ᐱᔨᑦᑎᖅᑏᑦ, ᒥᔅ ᐃᖃᓪᓗᐊᖅ.  

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᐊᑐᖅᓯᒪᔭᕗᑦ ᒪᓕᒃᖢᒍ 

ᖃᒪᓂᑦᑐᐊᖅ ᐃᒪᕐᒥᒃ 

ᐊᑲᐅᓐᖏᓕᐅᕈᑎᖃᖅᓯᒪᖃᑦᑕᕐᒪᑕ ᑮᓇᐅᔭᓂᒃ 

ᕿᓂᕐᓂᐊᖅᑐᒍᑦ ᑕᐃᓐᓇ ᐃᒥᕐᒧᑦ ᓴᓗᒻᒪᖅᓴᐃᕕᒃ 

ᐱᐅᓂᖅᓴᐅᓕᕐᓂᐊᕐᒪᑦ. 

ᐄ, ᖃᒪᓂᑦᑐᐊᖅ ᕼᐋᒪᓚᒃᑯᓐᓂ 

ᐃᖅᑲᓇᐃᔭᖃᑎᖃᖃᑦᑕᖅᓯᒪᔪᒍᑦ 

ᐃᒥᖃᑦᑎᐊᖁᓪᓗᒋᑦ ᖃᒪᓂᑦᑐᐊᕐᒥᐅᑕᐃᑦ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ 

ᕿᓐᖑᖅ. 

 

ᐊᐱᖅᑯᑦ 1144 - 5(2): ᐃᓄᓕᒫᖅᓯᐅᑎᓄᑦ 

ᐃᒡᓗᐃᑦ ᓴᓇᔭᐅᓂᖏᑦ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᐅᖃᖅᑎ, ᓄᓇᓄᑦ ᐃᒡᓗᓕᕆᔨᕐᔪᐊᒃᑯᓐᓄᑦ 

ᒥᓂᔅᑕᖓᓄᑦ ᐊᐱᖅᑯᑎᒋᓂᐊᖅᑕᕋ.  

 

ᐅᖃᖅᑎ, ᖁᕕᐊᓇᓐᖏᒻᒪᕆᖕᒪᑦ ᑭᐅᑦᓯᐊᔾᔮᓐᖏᒻᒪᑦ 

ᐊᐱᖅᑯᑎᑦᓯᐊᕙᓐᓅᒐᓗᐊᖅ ᖁᔭᓈᖅᑕᐅᓚᐅᖅᑐᖅ 

ᓴᓇᔭᐅᔪᔅᓴᓄᑦ ᑕᓗᕐᔪᐊᕐᒥ ᐃᒡᓗᒃᓴᓂᒃ. ᐅᓪᓗᒥ 

ᐆᒃᑐᒃᑲᓐᓂᕐᓂᐊᕆᕗᖓ ᐊᒻᒪ 

ᐊᐱᕆᑐᐃᓐᓇᕐᓂᐊᖅᐸᕋ ᒥᓂᔅᑕ, ᐄᓘᕝᕙ 

ᐋᒃᑲᓘᕝᕙ ᑭᐅᑐᐃᓐᓇᖁᓪᓗᒍ.  

 

ᑕᕝᕙᐅᕗᖅ ᓯᕗᓪᓕᖅ ᐊᐱᖅᑯᑎᒐ. ᒥᓂᔅᑕᐅᔪᖅ 

ᐊᖏᕐᓂᐊᖅᐸ ᖃᐅᔨᒋᐊᕐᕕᖃᓪᓚᑦᑖᕐᓗᓂ 

ᑕᓗᕐᔪᐊᕐᒥ ᐃᒡᓗᓕᕆᔨᒃᑯᖏᓐᓂᒃ ᐅᓂᒃᑳᕐᕕᒋᓗᒋᑦ 

ᖁᔭᓈᖅᑕᐅᓯᒪᓂᖓᓂᒃ ᒪᓂᒪᑎᑕᐅᓚᐅᖅᑐᖅ 

ᓄᓇᓕᒻᒥ ᐃᒡᓗᒃᓴᓕᐅᕐᓂᐊᖅᑐᓄᑦ? ᐄᓘᕝᕙ 

ᐋᒃᑲᓘᕝᕙ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᑲᒪᔨᐅᓪᓗᓂ 

ᓄᓇᕗᑦ ᐃᒡᓗᓕᕆᔨᕐᔪᐊᖁᑎᖏᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ, ᖁᔭᓐᓇᒦᓗ ᑖᓐᓇ ᐊᐱᖅᑯᑎᒋᒻᒪᒍ. 

ᑎᑎᖅᑲᒃᑯᑦ 

ᐅᖄᓚᐅᑎᒃᑯᓪᓘᓐᓃᑦ 

ᑲᑎᒪᖃᑎᒋᔭᐅᑦᑎᐊᕈᓐᓇᖅᑐᐃᑦ ᑕᒪᔅᓱᒪ ᒥᔅᓵᓄᑦ 

ᓇᓗᓇᐃᔭᕐᕕᐅᑦᑎᐊᕐᓗᑎᒃ ᑭᓱᒥᒃ 

ᐊᑲᐅᓐᖏᓕᐅᕈᑎᐅᓯᒪᔪᒥᒃ ᑖᓐᓇ ᐱᔾᔪᑎᒋᓪᓗᒍ. 

ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᖕᓄᑦ, ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᐃᑉᐸᒃᓴᖅ ᐅᖃᖅᑰᔨᓚᐅᕐᒪᑦ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᑕᓗᕐᔪᐊᕐᒥ ᓴᖅᑭᑎᑦᓯᓛᕐᒪᑕ 

ᓄᑖᒥᒃ ᒪᓂᒪᑎᑦᓯᓛᖅᓱᑎᒃ ᐃᒡᓗᒃᓴᓄᑦ. ᐄᓘᕝᕙ, 

ᐋᒃᑲᓘᕝᕙ? 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ 

ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ, ᓇᓗᓇᐃᑦᑎᐊᒃᑲᓐᓂᕐᓕᐅᒃ 

ᑐᑭᓯᓐᖏᓗᐊᕋᒪ. ᖁᔭᓐᓇᒦᒃ ᐅᖃᖅᑎᑦᑎᔨ.  

 

ᐅᖃᖅᑎ: ᖁᔭᓐᓇᒦᒃ. ᐊᐱᖅᑯᑎᒋᔭᕐᓄᑦ 

ᓇᓗᓇᐃᒃᑲᓐᓂᕆᐊᕌᕐᔪᒍᓐᓇᖅᑕᐃᑦ, ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ ᐅᖃᖅᑎᑦᓯᔨ. ᐃᑉᐸᒃᓴᖅ 

ᒥᓂᔅᑕ ᐅᖃᖅᑰᖅᑎᓪᓗᒍ ᑐᑭᓯᓇᓱᒋᒐᑉᑯ 

ᐃᒡᓗᓕᕆᔨᕐᔪᐊᒃᑯᑦ ᓱᓕ ᐸᕐᓇᐃᓂᐊᖅᑰᕐᒪᑕ 

ᐃᒡᓗᒃᓴᓂᒃ ᑕᐃᑲᓂ ᑕᓗᕐᔪᐊᓂ, ᖃᓄᖅ 

ᐱᔪᒪᔮᖅᓴᕐᓂᐊᕋᒃᓴᐃᑕ? ᐃᒡᓗᓕᕆᔨᕐᔪᐊᒃᑯᑦ 

ᑕᐃᑉᓱᒥᖓ ᑲᔪᓯᑎᑦᓯᓂᐊᖅᑰᖅᐸᑦ? ᑕᑦᕿᓯᐅᑦ 

ᑕᐃᒻᓇ ᐃᑳᕐᓂᐊᓵᖅᑎᓪᓗᒍ ᐅᕝᕙᓘᓐᓃᑦ 

ᐊᖏᕐᓗᓂᓘᓐᓃᑦ ᐋᒃᑳᕐᓗᓂᓘᓐᓃᑦ? ᖁᔭᓐᓇᒦᒃ 

ᐅᖃᖅᑎᑦᓯᔨ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᑲᒪᔨᐅᓪᓗᓂ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᑐᑭᓯᔪᓐᓇᕈᕕᐅᒃ, 

ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ, ᖁᔭᓐᓇᒦᓗ ᑖᔅᓱᒥᖓ 

ᐊᐱᖅᑯᑎᖃᕐᖓᑦ. ᑐᑭᓯᑦᑎᐊᓐᖏᑕᕋᓗᐊᕋ, 

ᒪᒥᐊᒃᑲᓗᐊᖅᑐᖓ ᑭᓯᐊᓂ ᑕᐃᒃᑯᐊ ᑕᓗᕐᔪᐊᕐᒥ 

ᐃᓪᓗᐃᑦ ᓴᓇᔭᐅᓂᐊᖅᓯᒪᔪᑦ 

ᓄᖅᑲᐅᔾᔭᐅᑐᐃᓐᓇᓐᖏᑦᑐᐃᑦ. ᐸᕐᓈᕆᔭᐅᔪᐃᑦ 

ᑭᓯᐊᓂ ᑕᒫᓂ ᐊᕐᕌᒍᒥ 

ᐊᑲᐅᓈᓐᖏᓗᐊᕐᓂᐅᓴᖕᓂᖓᓄᑦ 

ᓇᓗᓇᐃᑦᑎᐊᓚᐅᖅᑑᒐᓗᐊᖅ ᓇᓪᓕᐅᒃᑯᒫᕐᒥ 

ᐱᔾᔪᑎᖃᖅᑐᑎᒃ. ᑖᓐᓇ ᓄᖅᑲᐅᔾᔭᐅᓐᖏᑦᑐᖅ 

ᐸᕐᓈᕆᔭᐅᔪᖅ ᓱᓕ ᑭᓯᐊᓂ ᑕᒫᓂᓪ ᐊᕐᕌᒍᒥ 

ᐱᔭᐅᒍᓐᓇᔾᔮᓐᖏᑦᑐᖅ. ᑕᐃᒪᐃᓕᒐᓱᒃᑲᓗᐊᖅᑐᖓ. 

ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ 

ᑭᖑᓪᓕᖅᐹᕆᓕᕐᓗᒍ ᐊᐱᖅᑯᑎᖕᓄᑦ ᐃᓚᒋᐊᕈᑎ. 

ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᒥᓂᔅᑕ ᐅᖃᓚᐅᕐᒪᑦ ᒪᓂᒪᑎᑕᐅᓂᖓ 

ᖁᔭᓈᖅᑕᐅᓚᐅᕐᒪᑦ ᐊᑭᑐᓗᐊᕐᓂᖏᓐᓄᑦ 

ᐃᒡᓗᒃᓴᐃᑦ ᐊᒻᒪᓗ ᓇᓪᓕᐅᒃᑯᒫᖅᓯᐅᑏᑦ 

ᐊᑲᐃᓪᓕᐅᕈᑕᐅᓂᖏᓐᓄᑦ. ᒥᓂᔅᑕ ᐊᖏᕈᓐᓇᖅᐸ 

ᑖᒃᑯᐊ ᐃᓚᒋᐊᕈᑎᓃᑦᑐᑦ ᑮᓇᐅᔭᐃᑦ 

ᐊᑭᑦᑐᕆᐊᕈᑎᐅᔪᓄᑦ ᐊᑭᓕᐅᑕᐅᔪᓐᓇᖁᓪᓗᒋᑦ. 

ᐄᓘᕝᕙ ᐋᒃᑲᓘᕝᕙ? ᖁᔭᓐᓇᒦᒃ ᐅᖃᖅᑎᑦᓯᔨ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᑲᒪᔨᐅᓪᓗᓂ 

ᓄᓇᕗᒻᒧᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᖁᔭᓐᓇᒦᓗ ᑕᒪᔅᓱᒥᖓ 

ᐊᐱᖅᑯᑎᖃᕐᖓᑦ ᑕᐃᔅᓱᒪᓂ ᑭᖓᓪᓕᖅᐹᒥ ᑕᕝᕙᓂ 

ᑲᑎᒪᓂᖃᖅᑎᓪᓗᑕ ᐃᓱᓗᓐᓇᓐᖏᓐᓂᕋᐃᓪᓗᑕ 

ᓂᓪᓕᓚᐅᖅᓯᒪᔪᒍᑦ ᐃᓪᓗᓕᕆᔨᕐᔪᐊᒃᑯᑦ. 

ᐊᓯᔾᔩᔾᔮᓐᖏᓯᒪᓂᕋᐃᓪᓗᑕ ᑭᓯᐊᓂ ᑕᐃᒪᓐᖓᑦ 

ᐊᑯᓐᓂᖓᓂ ᐊᑭᑦᑐᕆᐊᖅᓯᒪᕕᔾᔪᐊᕐᓂᖏᓐᓄᑦ 

ᑕᐃᒪ ᐃᑉᐸᔅᓴᖅ ᓇᓗᓇᐃᖅᑯᑦ ᖃᓄᑎᒋ ᐃᓪᓗ 

ᐊᑭᖃᕈᓐᓇᖅᓯᒪᓕᕐᒪᖔᑦ ᐊᕐᕋᓂᓂᑦ. ᓱᒃᑲᓕᔪᒥᒃ 

ᐊᑭᑦᑐᒃᑲᓐᓂᖅᓯᒪᓂᖏᓐᓄᑦ ᐱᔾᔪᑎᖃᖅᓱᑕ.  

 

ᑖᓐᓇ ᐊᐱᖅᑯᑎᒋᔭᖓ ᑕᓗᕐᔪᐊᕐᒥ ᐃᓪᓗᔅᓴᐃᑦ 

ᓴᓇᔭᐅᓂᐊᖅᓯᒪᓚᐅᖅᑑᒐᓗᐊᑦ ᑕᐃᒃᑯᓄᖓ 

ᓴᓇᔨᓄᑦ, ᓇᓪᓕᐅᒃᑯᒫᖏᑦ 

ᐊᑲᐅᓈᕈᑎᒍᓐᓃᖅᓯᒪᓚᐅᕐᖓᑕ. 

ᐱᔾᔪᑎᖃᓗᐊᖅᑐᑎᒃ ᐊᑭᑦᑐᕆᐊᖅᓯᒪᓂᖏᓐᓄᑦ 

ᓱᓇᒃᑯᑖᖏᑦ. ᑖᓐᓇ ᐃᔨᕋᖅᑐᕐᓗᑕ ᐱᓐᖏᑦᑐᒍᑦ, 

ᑕᕝᕘᓇ ᓇᓗᓇᐃᕈᓐᓇᖅᑕᕋᓗᐊᕋ ᑕᐃᒃᑯᐊ 

ᐃᓪᓗᓕᐅᖅᑎᐅᔪᔅᓴᒫᖑᓂᐊᖅᓯᒪᔪᐃᑦ 

ᐊᑲᐅᓈᕈᑎᒍᓐᓃᖅᓯᒪᓂᖏᓐᓄᑦ 

ᓇᓪᓕᐅᒃᑯᒫᔅᓴᖏᓐᓄᑦ ᕿᔪᓐᓂᒃ ᐱᔾᔪᑎᖃᐅᑐᑎᒃ 

ᐊᑭᑦᑐᕆᐊᖅᓯᒪᓂᖏᓐᓄᑦ ᑭᓯᐊᓂ ᑖᓐᓇ ᑕᐃᒫᒃ 

ᓇᓗᓇᐃᕈᓐᓇᖅᑕᕋᓗᐊᕋ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᑦ, ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒥᔅᑕ 

ᐋᖁᐊᖅ. 

 

ᐊᐱᖅᑯᑦ 1145 - 5(2): ᐃᖅᑲᓇᐃᔭᖅᑎᓄᑦ 

ᐃᒡᓗᒃᓴᖃᕆᐊᖃᕐᓂᖏᑦ ᐅᖅᓱᖅᑑᒥ 

(ᐋᖁᐊᖅ) 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ, 

ᖁᔭᓐᓇᒦᒃ ᑲᑎᒪᔨᐅᖃᑎᒃᑲ ᐊᒻᒪ ᐅᖅᓱᖅᑑᕐᒥᐅᑦ, 

ᓄᓇᕗᒻᒥᐅᓪᓗ.  

 

ᐅᖃᖅᑎ, ᐊᐱᖅᑯᑎᒐ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ.  

 

ᐅᖃᖅᑎ, ᐃᖅᑲᓇᐃᔭᖅᑐᓕᕆᔨᒃᑯᑦ ᑲᒪᔨᐅᒻᒪᑕ 

ᐊᐅᓚᑦᓯᒋᐊᖃᖅᓱᑎᒃ ᒐᕙᒪᒃᑯᑦ 

ᐃᒡᓗᖃᖅᑎᑦᓯᓂᕐᒧᑦ ᐊᑐᐊᒐᖓᓐᓂᒃ.  

 

ᖃᐅᔨᒪᒻᒪᑦ ᒥᓂᔅᑕ ᑎᑎᕋᕐᕕᒋᖃᑦᑕᓚᐅᕋᒃᑯ 

ᒥᓂᔅᑕᓗ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ ᐄᐳᒥ 

ᐅᑭᐅᕆᔭᑦᑎᓐᓂ ᐃᖅᑲᓇᐃᔭᖅᑎᓄᑦ 

ᐃᒡᓗᖃᖅᑎᑦᓯᓂᕐᒧᑦ ᑭᓐᖑᖅᑕᕕᓃᑦ ᓄᓇᓕᓐᓂ 

ᐅᖅᓱᖅᑑᕐᒥ. 

ᐅᖃᖅᑎ, ᒥᓂᔅᑕ ᐅᖃᕈᓐᓇᖅᐸ ᖃᖓᒃᑯᑦ 

ᑭᐅᓛᕐᒪᖔᑦ ᐅᕙᖓ ᐊᐱᖅᑯᑎᖏᓐᓄᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐅᖃᖅᑎᑦᑎᔨ, 

ᑭᐅᒐᓱᑦᓴᐅᑎᒋᕙᒃᑲᓗᐊᖅᑐᖓ ᑖᒃᑯᐊ 

ᕿᒥᕐᕈᒋᐊᖃᕐᓂᐊᖅᐸᒃᑲ ᐊᓪᓚᓯᒪᔪᖁᑎᒃᑲ 

ᑭᐅᓯᒪᒍᒪ ᐅᕝᕙᓗ ᑖᓐᓇ ᑐᕌᖓᓚᐅᖅᐸ ᐊᐱᖅᑯᑦ 

ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᓐᓄᑦ ᑖᓐᓇ ᑎᑎᖅᑲᖅ 

ᓴᓇᔭᐅᓂᒃᓴᖓᓂᒃ ᐃᒡᓗᒃᓴᓂᒃ ᐃᖅᑲᓇᐃᔭᖅᑎᓄᑦ 

ᑭᓇᒧᑦ ᑐᓂᔭᐅᓂᖏᓐᓅᓐᖏᑦᑐᖅ 

ᐃᒡᓗᖃᕆᐊᓕᓐᓄᑦ ᐱᔾᔪᑎᖃᓐᖏᑦᑐᖅ. ᖁᔭᓐᓇᒦᒃ 

ᐅᖃᖅᑎ.  

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᖕᓄᑦ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ, ᐅᖃᖅᑎ 

ᑖᓐᓇ ᑎᑎᖅᑲᖅ ᐊᐱᖅᑯᑎᖃᕐᒥᒻᒪᑦ ᓄᓇᓕᑦᑎᓐᓂ 

ᑐᕌᕆᐊᖅᑎᓚᐅᒻᒪᔭᕋ ᑲᑎᒪᔨᕋᓛᓄᑦ.  

 

ᐊᐅᓚᔨᔪᑦᓴᐅᔪᖅ ᒥᓂᔅᑕ ᑖᓐᓇ ᓴᖅᑭᔪᔭᕋ 

ᑎᑎᕋᖅᑎᓪᓗᖓ ᑕᒪᓐᓇ ᐃᒡᓗᖃᖅᑎᑦᓯᒋᐊᖃᕐᓂᖅ 

ᐃᖅᑲᓇᐃᔭᖅᑎᓄᑦ. ᐱᒻᒪᕆᓐᓂᒃ 

ᐱᔨᑦᓯᕋᐅᑎᖃᖅᐸᑦᑐᓄᑦ ᓄᓇᓕᐅᔪᓂ ᒪᑯᓇᓐᖓᑦ 

ᐃᓱᒪᓕᕆᓂᕐᒥᒃ ᐃᓄᓕᕆᓂᕐᒥᓪᓗ.  

 

ᐅᖃᖅᑎ, ᒥᓂᔅᑕ ᐅᖃᑦᓯᐊᕈᓐᓇᖅᐸᖃᐃ ᖃᓄᖅ 

ᐱᓕᕆᕝᕕᖓ ᐃᒡᓗᓕᕆᔨᕐᔪᐊᒃᑯᓐᓂ ᖃᓄᖅ 

ᐱᓕᕆᖃᑎᖃᖅᐸᒻᒪᖔᑕ ᐃᒡᓗᐃᑦ ᓄᑖᑦ 

ᐃᖅᑲᓇᐃᔭᖅᑎᓄᑦ ᓴᓇᔭᐅᔪᔅᓴᐅᑕᐅᔪᑦ ᐊᒻᒪᓗ 

ᐊᑐᐃᓐᓇᖅᑕᐅᑎᑕᐅᓂᐊᓯᖏᓐᓂᒃ 

ᓇᓕᐊᓐᓂᑐᐃᓐᓇᖅ ᓄᓇᓕᐅᔪᓂᑦ? ᖁᔭᓐᓇᒦᒃ 

ᐅᖃᖅᑎ. 

 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

8237 

ᐅᖃᖅᑎ: ᖁᔭᓐᓇᒦᒃ. ᐃᖅᑲᓇᐃᔭᖅᑐᓕᕆᓂᕐᒧᑦ 

ᒥᓂᔅᑕᐅᔪᖅ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᖁᐊᕈᖅ: ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᐱᓕᕆᖃᑎᒋᒻᒪᕆᑉᐸᑦᑕᕗᑦ 

ᓄᓇᓕᓐᓂ ᐃᒡᓗᓕᕆᔨᕐᔪᐊᒃᑯᑦ ᑖᒃᑯᐊ 

ᓴᓇᓲᖑᒻᒪᑎᒃ ᐃᒡᓗᒃᓴᓂᒃ ᐃᖅᑲᓇᐃᔭᖅᑎᓄᑦ 

ᑲᒪᒋᕙᑦᑐᓂᒋᓪᓗ. ᐱᓕᕆᖃᑎᒋᑦᓯᐊᖅᐸᑦᑕᕗᑦ.  

 

ᓱᖅᑯᐃᖅᓯᓇᓱᒃᑳᖓᑦᑕ ᑖᒃᑯᐊ ᐃᖅᑲᓇᐃᔭᖅᑎᓄᑦ 

ᐃᒡᓗᐃᑦ ᐱᓪᓗᒋᑦ ᑲᑎᒪᔨᕋᓛᓄᑦ ᕿᒥᕐᕈᔭᐅᓲᖑᔪᑦ 

ᖃᑦᓯᑦ ᒪᑐᐃᖓᒻᒪᖔᑕ ᐃᖅᑲᓇᐃᔮᖑᔪᓪᓗ 

ᒪᓕᑦᓱᒋᑦᑕᐅᖅ ᖃᑦᓯᑦ ᐃᖅᑲᓇᐃᔭᖅᑐᑦ. ᑖᒃᑯᐊ 

ᐱᒃᑯᒥᓇᕋᓗᐊᖅᖢᑎᒃ ᐃᒡᓗᒃᓴᖃᕈᒥᓇᕐᒪᑦ 

ᐃᖅᑲᓇᐃᔭᖅᑎᓄᑦ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ 

ᑭᖑᓪᓕᖅᐹᕆᓕᕐᓗᒍ ᐃᓚᒋᐊᕈᑎᖕᓄᑦ 

ᐊᐱᖅᑯᑎᖕᓄᑦ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ, 

ᐅᖃᖅᑎ ᖁᕕᐊᓱᒃᐳᖓ ᒥᓂᔅᑕ 

ᐱᓕᕆᖃᑎᖃᑦᓯᐊᕐᒪᑦ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ. ᑕᐃᒪ ᐃᓄᖃᐅᕐᒥᕐᒪᑦ 

ᐊᑕᐅᓯᕐᒦᑦᑐᑦ ᑲᑎᒻᒪᐅᕙᒻᒪᑕ ᑕᐃᒪᐃᒋᐊᑐᒐᑎᒃ.  

 

ᖃᐅᔨᒪᒐᑦᓯ ᐅᖅᓱᖅᑑᕐᒥ ᐃᓕᓐᓂᐊᖅᑐᓕᕆᔨᖏᑦ 

ᑎᑎᕋᓵᓚᐅᕐᒪᑕ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓄᑦ ᑐᐊᕕᓐᓇᕐᓂᖓᓂᒃ 

ᐃᒡᓗᑦᓴᖃᕆᐊᖃᕐᓂ ᐃᖅᑲᓇᐃᔭᖅᑎᓄᑦ 

ᐃᓕᓴᐃᔨᓄᑦ ᓄᓇᓕᑦᑎᓐᓂ. ᐅᖃᖅᑎ, ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐅᖃᕈᓐᓇᖅᐸ ᖃᓄᖅ 

ᐱᓕᕆᓪᓚᑦᑖᕐᒪᖔᑦ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓂᒃ? ᑕᒪᓐᓇ 

ᖃᓄᖅᑑᖅᑕᐅᕙᓪᓕᐊᓕᖁᑉᓗᒍ 

ᑐᒃᓯᕋᕈᑕᐅᓪᓚᑦᑖᖅᑐᖅ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓛᖅ ᑕᒪᕐᒥᒃ 

ᑐᖏᓕᓕᒫᖏᑦ ᒥᓂᔅᑕᐅᔪᑦ ᑲᑎᒪᓂᐊᓚᐅᕐᒪᑕ 

ᐅᖃᐅᓯᖃᕐᓂᐊᕐᓗᑎᒃ ᐊᑭᑦᑐᕋᐅᑕᐅᔪᓐᓇᓂᐊᖅᑐᓂᒃ 

ᒪᓂᒪᑎᑕᐅᔪᓂᒃ ᐃᖅᑲᓇᐃᔭᖅᑎᓄᑦ 

ᐃᓪᓗᓕᕆᓂᕐᒥᒃ ᐊᑐᐃᓐᓇᕆᔭᑦᑎᓐᓂ. ᑕᒪᒃᑯᐊ 

ᐱᓕᕆᕝᕕᓕᒫᖏᑦ ᒐᕙᒪᒃᑯᑦ ᑲᑎᒪᓂᖓᑦ 

ᐃᑲᔪᕐᓂᖃᕐᓂᐊᖅᑐᖅ ᓯᕗᒧᐊᕈᓐᓇᖅᓯᕙᓪᓕᐊᓂᕐᒧᑦ 

ᑕᒪᒃᑯᐊ ᐊᑭᑦᑐᕋᐅᑕᐅᒋᐊᓖᑦ 

ᒪᓂᒪᑎᑕᐅᕙᓪᓕᐊᓕᖁᓪᓗᒋᑦ.  

 

ᑕᒪᒃᑯᐊ ᑐᓂᓯᕙᑦᑐᑦ ᐃᓪᓗᔅᓴᓂᒃ ᑕᒪᒃᑯᐊ 

ᐃᑲᔪᖅᑎᓕᒫᖏᑦ ᑐᖏᓕᖏᑕ ᒥᓂᔅᑕᐃᑦ 

ᐱᓕᕆᕙᓪᓕᐊᕙᑦᑐᑦ ᑕᖅᑭᑕᒫᑦ. ᑕᒪᓐᓇ 

ᑲᒪᒋᔭᐅᖃᑦᑕᕐᓂᖓᓄᑦ ᑐᓂᐅᓯᐅᖅᑲᐃᕙᓐᓂᖅ 

ᐃᓪᓗᔅᓴᖃᕐᓂᐊᖅᑐᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᔾᔨᕈᓱᖕᓂᐊᖅᐳᑦ ᑖᓐᓇ ᐊᐱᖅᑯᑎᖃᖃᑦᑕᕐᓂᖅ 

ᐃᓱᓕᒻᒪᑦ ᖃᐅᔨᓴᐅᑎᖓ. ᓈᓴᐅᑎᒧᑦ 7-ᒧᑦ 

ᑲᔪᓯᓂᐊᕋᑦᑕ. ᑎᑎᖅᑲᒃᑯᑦ ᐊᐱᖅᑯᑎᕕᓃᑦ. ᐅᑎᕈᓰᑦ 

ᑎᑎᖅᑲᒃᑯᑦ ᐊᐱᖅᑯᑎᕕᓃᑦ. ᑭᐅᔾᔪᑏᑦ 

ᒪᑐᐃᖅᓯᓕᖅᑎᓪᓗᒋᑦ ᐅᖃᖅᑕᐅᔪᕕᓃᑦ. 

ᐊᑎᓕᐅᖅᓯᒪᔪᑦ. ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. 

ᓈᓴᐅᑎᓕᒃ 12. (ᑐᓵᔨᑎᒎᓕᖅᑐᖅ) ᐅᓂᒃᑳᖏᑦ 

ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᐃᑦ 

ᐱᓪᓗᒋᑦ ᐊᒻᒪᓗ ᐊᓯᖏᑦ. (ᑐᓵᔨᑎᒎᕈᓐᓃᖅᑐᖅ) 

ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ 

ᑎᑭᕋᕐᔪᐊᕐᒧᓪᓗ, ᒥᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ 

ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ 039 - 5(2): ᒪᓕᒐᒃᓴᖅ 

65, ᓴᓇᔨᕈᕆᐅᖅᓴᕐᓂᕐᒧᑦ ᐊᒻᒪᓗ 

ᐃᓕᓴᕆᔭᐅᔾᔪᑎᑖᖅᑎᑦᑎᓂᕐᒧᑦ ᒪᓕᒐᖅ 

(ᒪᐃᓐ) 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) 

ᐅᓂᒃᑳᕈᒪᔪᖓ ᒪᓕᒐᒃᓴᖅ 65, 

ᐃᖅᑲᓇᐃᔭᕆᐅᖅᓴᓂᕐᒧᑦ 

ᐃᓕᓴᕆᔭᐅᔾᔪᑎᑖᕋᓱᓐᓂᕐᒧᑦ ᒪᓕᒐᖅ 

ᕿᒥᕐᕈᔭᐅᓯᒪᓕᕐᖓᑦ ᐊᒻᒪᓗ ᑖᓐᓇ ᒪᓕᒐᒃᓴᖅ 

ᐋᖅᑭᒋᐊᖅᑕᐅᓯᒪᓪᓗᓂ 

ᑎᑎᕋᕆᐊᖅᑕᐅᓕᖅᑭᔅᓯᒪᓪᓗᓂ ᐊᑐᐃᓐᓇᐅᓕᖅᑐᖅ 

ᑲᑎᒪᑐᐃᓐᓇᓂᕐᒥ ᐃᓱᒪᔅᓴᖅᓯᐅᕈᑎᐅᔪᓐᓇᖅᑐᖅ. 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᒍᒪᒐᓗᐊᖅᑐᖓ 

ᓴᓂᖔᒎᕈᓐᓇᖁᓪᓗᒍ ᒪᓕᒐᖅ 68(6) ᐊᒻᒪ 

ᒪᓕᒐᒃᓴᖅ 65 ᑲᑎᒪᑐᐃᓐᓇᓂᕐᒧᑦ 

ᐃᓕᔭᐅᑦᑕᐅᑎᒋᓗᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᑐᔅᓯᕋᖅᑐᖅ 

ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᒍᒪᓪᓗᓂ ᒪᓕᒐᒃᓴᖅ 

65 ᑕᕝᕙᑦᑕᐅᑎᒋ ᑐᓂᔭᐅᖁᓪᓗᒍ 

ᑲᑎᒪᑐᐃᓐᓇᓂᕐᒧᑦ. ᐋᒡᒑᖅᑐᖃᖅᑳ? 

ᐋᒡᒑᖅᑐᖃᓐᖏᒻᒪᑦ ᑖᓐᓇ ᒪᓕᒐᒃᓴᖅ 65 

ᑐᓂᔭᐅᕗᖅ ᑲᑎᒪᑐᐃᓐᓇᓂᕐᒧᑦ.  

 

ᐅᓂᒃᑳᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᐃᑦ ᐊᓯᖏᓪᓗ ᐱᓪᓗᒋᑦ. 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᓗᑕ. (ᑐᓵᔨᑎᒎᓕᖅᑐᖅ) 

ᑎᑎᖅᑲᓂᒃ ᓴᖅᑭᖅᓯᓂᖅ. (ᑐᓵᔨᑎᒎᕈᓐᓃᖅᑐᖅ) 

ᓈᓴᐅᑎᓕᒃ 14. ᓇᓗᓇᐃᔭᐃᓂᖅ ᓅᑦᑎᒋᐊᕈᑎᓄᑦ. 

15. ᓇᓗᓇᐃᔭᐃᓂᖅ ᓅᑦᑎᒋᐊᕈᑏᑦ ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓇᓱᐊᖅᑎᓪᓗᒋᑦ ᒪᓕᒐᒃᓴᓄᑦ. 

ᓅᑦᑎᒋᐊᕈᑎᑦ. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓃᑦ 

ᒪᓕᒐᒃᓴᓄᑦ. ᐊᐃᑉᐹᓂᒃ ᐅᖃᓕᒫᖅᑕᐅᓃᑦ 

ᒪᓕᒐᒃᓴᓄᑦ. ᓈᓴᐅᑎᓕᒃ 19. (ᑐᓵᔨᑎᒎᓕᖅᑐᖅ) 

ᐃᓱᒪᔅᓴᖅᓯᐅᕈᑎᖃᕐᓂᖅ ᑲᑎᒪᑐᐃᓐᓇᓂᕐᒥ 

ᒪᓕᒐᒃᓴᓂᒃ ᐊᓯᖏᓐᓂᓪᓗ. ᒪᓕᒐᒃᓴᐃᑦ 65, 70, 

71, ᐊᒻᒪᓗ 72. ᒥᔅ ᐊᕐᓇᒃᑲᖅ ᐃᒃᓯᕙᐅᑕᐅᓗᓂ.  

 

ᐊᒻᒪᓗ ᐱᔪᓐᓇᐅᑎ ᖃᐃᑕᐅᓯᒪᔪᖅ ᐱᖁᔨᕗᖔᕈᑎ 

114-5(2) ᑲᑎᒪᔩᑦ ᑲᑎᒪᓂᐊᖅᑯᑦ 

ᐱᕙᓪᓕᐊᓂᕆᓯᒪᔭᒥᓂᒃ ᐅᓂᒃᑳᕈᒪᓕᕋᓱᓐᓂᖏᓐᓂᒃ.  

 

ᑲᔪᓯᒋᐊᓚᐅᓐᖏᓂᑦᑎᓐᓂ ᑲᑎᒪᑐᐃᓐᓇᓂᕐᒧᑦ 20 

ᒥᓂᑦᓯᒥᒃ ᓄᖅᑲᖓᑲᐃᓐᓇᓂᐊᖅᑐᒍᑦ.  

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:09ᒥ ᐊᒻᒪᓗ 

ᑲᑎᒪᔨᕋᓛᑦ ᐱᒋᐊᒃᑲᓐᓂᖅᑐᑎᒃ 15:41ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

>>ᓂᐱᖃᓐᖏᑦᑐᖅ 

 

ᓚᐃᑦᓯᑑᓐ (ᑐᓵᔨᑎᒍᑦ): ... ᑎᑎᖅᑲᖏᓐᓂ ᐊᒻᒪᓗ 

ᒪᓕᒐᒃᓴᖅ 71 ᐊᒻᒪ 72 ᐊᒻᒪᑦᑕᐅᖅ 

ᑎᑎᖅᑲᕈᓘᔭᖏᑦ ᒪᓕᒃᑐᐃᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᐊᕐᓇᒃᑲᖅ)(ᑐᓵᔨᑎᒍᑦ): ᖁᔭᓐᓇᒦᒃ, 

ᒥᔅᑕ ᓚᐃᑦᓯᑑᓐ. ᐊᖏᖃᑎᒌᒃᐱᑖ 

ᐱᓕᕆᐊᖃᖅᑳᓂᐊᕐᓗᑕ ᒪᓕᒐᒃᓴᖅ 70? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 70 - ᑮᓇᐅᔭᐃᑦ ᐊᑐᖅᑐᓴᒃᓄᑦ 

ᐃᓚᒋᐊᕈᑎᓄᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

1, 2021-2022 - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᕼᐃᒃᔅ 

ᐊᐱᕆᒍᒪᔭᕋ ᐱᓕᕆᔨᖃᖅᑮᑦ 

ᓴᓂᓕᕆᒍᒪᓂᐊᖅᑕᓐᓂ ᐅᖃᕆᐊᖅᑐᕕᖕᒥ?  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᐊ ᓇᓗᓇᐃᖅᑳᓐᖑᓱᒃᑲᒃᑭᒃ 

ᒪᓕᒐᒃᓴᓕᒫᖑᓂᐊᖅᑐᓄᑦ ᐱᕕᑭᓐᓂᖅᓴᐅᓂᐊᕋᑦᑕ. 

ᑲᐃᔪᓪ ᓰᓕ, ᒥᓂᔅᑕᐅᑉ ᑐᖏᓕᖓ ᒐᕙᒪᒃᑯᓐᓄᑦ 

ᐱᔨᑦᑎᕋᖅᑎᑯᓐᓄᑦ ᐊᒻᒪ ᓴᐅᒥᓐᓂ ᔨᐊᕝ ᓴᐅᓐ, 

ᑮᓇᐅᔭᓕᕆᔨᒃᑯᓐᓄᑦ ᒥᓂᔅᑕᐅᑉ ᑐᖏᓕᖓ ᐊᒻᒪ 

ᑐᓄᐊᓂ ᑐᓄᑦᑎᓐᓂ ᓯᑏᕝ ᒫᓐᓯᐅᓪ, ᒥᓂᔅᑕᐅᑉ 

ᑐᖏᓕᖓ ᒪᓕᒐᓕᕆᓂᕐᒧᑦ ᐊᒻᒪ ᑕᓕᖅᐱᓐᓂ 

ᑎᐅᕆ ᐊᐅᓪᓚ, ᐊᖏᔪᖅᑳᖑᔪᖅ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᓐᓄᑦ ᐊᒻᒪ ᑕᓕᖅᐱᑲᓐᓂᖓᓂ 

ᑳᓖᓐ ᓯᑖᒃᓕ, ᒥᓂᔅᑕᐅᑉ ᑐᖏᓕᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᒻᒪ 

ᑕᓕᖅᐱᑲᓐᓂᖓᓂ ᔨᒥ ᐅᓈᓕᒃ ᒥᓂᔅᑕᐅᑉ 

ᑐᖏᓕᖓ ᐱᕙᓪᓕᐊᔪᓕᕆᔨᒃᑯᓐᓄᑦ. 

ᐅᐊᑦᑎᐊᕈᐊᐃᑦ, ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓐᓄᓪᓗ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᑲᑎᒪᔩᑦ ᐊᖏᖅᑳᑦ ᒥᓂᔅᑕᐅᑉ ᐱᓕᕆᔨᖏᑦ 

ᑕᒫᓂᖃᑕᐅᒍᓐᓇᖁᓪᓗᒋᑦ ᓵᔅᓯᓐᓂ?  

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐄ, ᐃᑉᐸᔅᓴᖅ 

ᒪᒃᐱᒐᖓᓂ 6−ᖓᓃᓕᓚᐅᖅᑐᒍᑦ ᑮᓇᐅᔭᓂᒃ 

ᐃᓚᒋᐊᖅᓯᒍᒪᔾᔪᑏᑦ ᐸᐃᑉᐹᖓᓂᒃ. ᒪᒃᐱᒐᖓᓄᑦ 6-

ᖓᓅᕈᓐᓇᕈᔅᓯ. ᒥᔅᑕ ᕿᔪᒃᑖᖅ. ᐅᐊᑦᑎᐊᕈᐊᐃᑦ, 

ᒥᔅᑕ ᕿᔪᒃᑖᒨᓚᐅᓐᖏᓐᓂᓐᓂᒃ ᐳᐃᒍᕐᓂᕐᒥᒐᒪ 

ᐅᑯᐊ ᐱᔭᕇᖅᑳᕆᐊᖃᕋᒃᑭᑦ ᐃᒡᒐᓚᐅᕐᓗᖓ. 

ᒪᒃᐱᒐᖓᓂ 6-ᖓᓃᑦᑐᒍᑦ ᐃᒡᓗᓕᕆᔨᕐᔪᐊᒃᑯᑦ 

ᐊᐅᓚᒍᑎᒃᓴᐃᑦ ᐋᖅᑭᐅᒪᑎᑦᑎᒍᑎᒃᓴᐃᑦ 

ᐊᖏᖅᑕᐅᖄᖅᓯᒪᓐᖏᑦᑐᐃᑦ. $500,000. 

ᐊᖏᖅᑭᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, 

ᐱᒋᐊᖅᑎᑦᑎᔪᒪᔪᖓ ᐱᖁᔨᕗᖔᕈᒪᓪᓗᖓ.  

 

ᐃᒃᓯᕙᐅᑕᖅ: ᑕᒻᒪᕋᒪᖔᓯᑦ. ᒪᒥᐊᓇᐅᒐᓗᐊᖅ 

ᐅᕙᖓ ᑕᒻᒪᖅᑐᖓ. (ᑐᓵᔨᑎᒍᑦ) ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᐃᓕᓴᕆᒐᕕᓐᖓ. ᒪᕐᕉᓐᓂᒃ ᐊᐱᖅᑯᑎᔅᓴᖃᖅᑐᖓ 

ᒥᓂᔅᑕᒧᑦ ᐃᖅᑲᓇᐃᔭᖅᑎᖏᓐᓄᓪᓗ. ᑖᓐᓇ 

ᒪᓕᒐᒃᓴᖅ ᑲᔪᓯᑉᐸᑦ ᖃᓄᖅ 

ᓴᖅᑭᖅᑕᐅᕙᓪᓕᐊᒐᔭᖅᑲ? ᐃᖅᑲᑐᐃᑎᑦᑕᐅᖃᕋᔭᖅᑳ 

ᑐᒃᓯᕋᖅᑳᖅᑐᐃᑦ ᐅᕝᕙᓘᓐᓃᑦ ᑮᓇᐅᔭᑦ 

ᐊᒡᒍᖅᑕᐅᒐᔭᕆᕙᑦ ᓄᓇᕗᑦ ᐊᕕᒃᑐᖅᓯᒪᓂᖏᓐᓄᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᑦᑕᐅᖅ. ᒥᓂᔅᑕ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᑖᓐᓇ 

ᑐᒃᓯᕋᐅᑎᓕᐅᕐᓂᖅ ᑐᒃᓯᕋᖅᑳᖅᑐᐃᑦ 

ᕿᒥᕐᕈᐊᖅᑕᐅᖅᑳᖃᑦᑕᕋᔭᖅᑐᐃᑦ. ᐃᒃᐸᔅᓴᖅ ᑕᐃᒪ 

ᐅᖃᓚᐅᕐᒥᒐᒪ ᑖᓐᓇ ᐱᓕᕆᓂᖅ ᓄᓇᕗᑦ 

ᒐᕙᒪᖓᓂ ᑮᓇᐅᔭᓂᒃ 

ᐊᑐᖅᑎᑎᓐᖏᓂᖅᓴᐅᖑᓱᑦᑑᔮᕐᖓᑦ 

ᓯᕗᓂᑐᖃᖅᑎᓐᓄᑦ ᐃᖅᑲᓇᐃᔭᖅᑏᑦ 

ᐃᓪᓗᖃᖅᑎᑕᐅᓂᖏᑎᒍᑦ. 

ᐋᒡᒑᖅᑕᐅᔪᖃᕐᓂᐊᖅᑐᒋᑦᑎᖏᑦᑐᖓᓕ 

ᑐᒃᓯᕋᖅᑐᓂᒃ. 

ᓯᕗᓪᓕᖅᐹᒥᒃ ᑖᓐᓇ ᓴᖅᑭᖅᑕᐅᑎᓪᓗᒍ 

ᑭᓇᑐᐃᓐᓇᖅ ᑕᐃᒪ ᑮᓇᐅᔭᖅᑲᖅᑐᖃᓪᓗᐊᑲᑉᐸᑦ 

ᑮᓇᐅᔭᒃᑯᕕᖏᓐᓂ ᕿᑭᖅᑐᖁᑎᖃᕐᓗᓂ 

ᑐᒃᓯᕋᐅᑎᓕᐅᕈᓐᓇᑎᐊᖅᑐᖅ ᑖᔅᓱᒧᖓ 

ᑕᕝᕙᑦᑕᐅᑎᒋ ᐊᓯᔾᔩᒍᓐᓇᕋᔭᕐᖓᑦ. ᑕᐃᒫᒃ 

ᐅᖃᖅᑲᐅᕗᖓ ᑖᓐᓇ $500,000 

ᐱᒋᐊᖅᑎᑦᑎᒍᑎᑐᐃᓐᓇᐅᒻᒪᑦ. ᑕᐃᒫᒃ ᑕᕝᕙ 

ᐊᖏᓂᖅᓴᒥᒃ ᐱᒋᐊᖃᕈᑦᑕ ᒪᓕᒐᓕᐅᕐᕕᒻᒧᑦ 

ᑕᐃᒪᐃᒍᓐᓇᖅᑎᑕᐅᒍᑦᑖ 

ᐊᒥᒐᓐᖏᑎᑦᑕᐅᓕᒪᒐᓱᓐᓂᐊᖅᑕᕗᑦ. ᑮᓇᐅᔭᓂᒃ 

ᐊᑐᓐᖏᓂᖅᓴᐅᒍᓐᓇᕐᓂᕗᑦ ᑖᓐᓇ 

ᐱᒍᒪᔭᕈᑎᒋᓪᓚᕆᒻᒪᒍᓂᐃᓛᒃ ᑖᔅᓱᒪ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒐᕕᑦ. ᑭᖑᓪᓕᖅᐹᒥᒃ 

ᐊᐱᖅᑯᑎᖃᕐᓗᖓ 

ᓇᓗᓇᐃᖅᓯᑦᑎᐊᖁᔨᑐᐃᓐᓇᖅᑐᖓ ᒫᓐᓇ. ᑕᐃᒪ 

ᑮᓇᐅᔭᓕᕆᔾᔪᑏᑦ ᐊᕐᕌᒍᖓ ᐊᑐᖅᑕᕗᑦ, ᑕᐃᒪᓕ 

ᐃᓪᓗᑖᖅᑐᖃᕐᓂᖅᑲᑦ ᐄᐳᓘ 15-ᖑᑎᓪᓗᒍ, 

ᑐᔅᓯᕋᕈᓐᓇᕋᔭᖅᑲ ᓱᓖ ᑖᒃᑯᓄᖓ ᑮᓇᐅᔭᓂᒃ 

ᐅᕝᕙᓘᓐᓃᑦ ᐅᐸᓗᕋᔭᖅᑲᑦ? ᐃᓪᓗᖓ 

ᓂᐅᕕᐊᕆᓯᒪᔭᕇᕐᒪᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ. (ᑐᓵᔨᑎᒎᓕᖅᑐᖅ) 

ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᒥᓂᔅᑕ 

ᑯᓱᒑᓚᕖᑦ? 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

>>ᐃᒡᓚᖅᑐᑦ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): 

ᑭᐅᔅᓯᐊᕆᖔᑲᐃᓐᓇᓕᕋᓗᐊᕐᒥᖓᒃᑯ. 

ᐃᒃᓯᕙᐅᑖᖅ, ᐃᒪᐃᓐᓂᐊᖅᑐᒋᒐᔭᖅᑕᕋ ᓱᓕ 

ᐃᖏᕐᕋᓯᓚᐅᓐᖏᒻᒪᑦ ᖃᓄᖅ ᐊᓂᒍᕇᖅᓯᒪᔪᒥᒃ 

ᐱᒋᐊᕐᕕᖃᖅᑎᒋᐊᖓ ᐱᔭᕆᐊᑐᒐᔭᖅᐸᓪᓚᐃᔪᖅ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

(ᑐᓵᔨᑎᒎᕈᓐᓃᖅᑐᖅ) ᑕᐃᒫᖅᑮᑦ. (ᑐᓵᔨᑎᒎᓕᖅᑐᖅ) 

ᑭᖑᓪᓕᐅᓕᕐᒥᔪᖅ ᐃᑉᐸᔅᓴᖅ ᐃᓵᓚᐅᖅᑐᓂ ᒥᔅᑕ 

ᕋᒻᐴᑦ ᓱᓕ ᐊᐱᕆᒍᒪᕕᑦ? ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 

$500,000 ᐊᐱᖅᑯᑎᔅᓴᖃᕐᕕᒋᒐᒃᑭᑦ. ᑖᓐᓇ 

ᐱᓕᕆᓂᕆᔭᓯ ᑕᒫᓂ 

ᓄᓇᕗᒻᒥᐅᑕᐅᖅᑳᖅᓯᒪᔭᕆᐊᖃᕐᓂᐊᖅᑳᑦ 

ᐃᓪᓗᓕᕆᓂᖅ ᑕᐃᒪᐃᓕᖓᖃᑦᑕᕐᖓᑦ 12-ᓂᒃ 

ᑕᖅᑭᓂᑦ ᓄᓇᕗᒻᒥᐅᑕᐅᓚᐅᕐᓗᑎᒃ ᑭᓯᐊᓂ 

ᑐᔅᓯᕋᕈᓐᓇᖅᓯᕋᔭᖅᑮᑦ ᑕᕝᕙᖓᑦ ᑮᓇᐅᔭᓂᒃ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᐊᑕᐅᓯᕐᒥᒃ ᐊᕐᕌᒍᒥ 

ᒫᓃᖅᑳᕆᐊᖃᕐᓗᓐᓂ ᐊᒻᒪᓗᑦᑕᐅᖅ 

ᐃᖅᑲᓇᐃᔮᖃᓪᓚᕆᒋᐊᖃᕐᒥᔪᑎᑦ ᐊᒻᒪ ᑕᒫᓂ 

ᓄᓇᕗᒻᒥᐅᑕᐅᖏᓐᓇᓂᐊᕐᓂᕋᓕᕐᓗᑎᒃ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ 

ᐊᓯᖏᓐᓂ ᐃᓪᓗᓕᕆᔨᒃᑯᑦ ᐱᓕᕆᔾᔪᑎᖏᓐᓂᒃ 

ᒪᓕᒐᖃᖅᐸᒻᒪᑕ ᑮᓇᐅᔾᔭᔅᓵᖏᑦᑕᐅᖅ 

ᑕᑯᓐᓈᖅᑕᐅᒐᔭᕆᕙᑦ ᑮᓇᐅᔾᔭᔅᓴᓗᐊᖅᑲᑕ 

ᐱᖃᑕᐅᒋᐊᖃᕈᓐᓃᕋᔭᕆᕚᑦ ᑖᔅᓱᒧᖓ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐋᒡᒐᐃ, ᑮᓇᐅᔾᔭᔅᓵᓂᒃ 

ᑲᒪᒋᐊᖃᕋᔭᓐᖏᑦᑐᐃᑦ, ᑕᕝᕙᑐᐊᖅ ᑭᓯᐊᓂ 

ᒥᓂᔅᑕᐅᑉ ᑐᖏᓕᖏᑦ ᐱᒋᐊᖃᖅᑎᑕᐅᖏᑦᑐᐃᑦ 

ᑕᕝᕙᖓᑦ ᑮᓇᐅᔭᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ) ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕᖃᐃ ᓇᓗᓇᐃᖅᑐᐃᒍᓐᓇᖅᑲ ᓱᒻᒪᑦ 

ᑮᓇᐅᔾᔭᔅᓵᖏᑦ ᑮᓇᐅᔾᔭᔅᓴᓗᐊᕈᓐᓇᖏᒻᒪᖔᑖ. 

ᒪᕐᕉᒃ ᐃᖅᑲᓇᐃᔭᖅᑲᑎᒃ ᐃᓪᓗᒥᐅᑕᖃᑎᒌᒃ 

$500,000-ᓕᐅᕐᓗᑎᒃ ᐃᓪᓗᒥᐅᑕᖃᑎᒌᓕᒫᒃ 

ᐱᒍᓐᓇᖅᑎᑕᐅᒐᔭᖅᑑᔮᕐᒥᒻᒪᑕ. ᑮᓇᐅᔭᒃᑯᕕᒻᒥᓪᓗ 

ᐊᑐᖅᑐᐊᕈᓐᓇᑦᑎᐊᕋᔭᕐᖓᑕ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᓂᓪᓗ ᐃᑲᔫᓯᒃᑲᓐᓂᕐᒥᓗᑎ, 

ᑕᐃᒪᐃᒍᓐᓇᕋᔭᖅᑑ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᕌᒐᕆᒋᐊᓐᖓᓚᐅᖅᓯᒪᔭᖓ ᑖᔅᓱᒪ 

ᐱᓕᕆᓂᐅᔫᑉ ᑲᔪᖏᖅᓴᐅᔾᔪᑎᐅᒐᓱᓚᐅᖅᑐᖅ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐃᓪᓗᖏᓐᓂᒃ 

ᐊᓂᔪᓐᓇᖁᓪᓗᒋᑦ. $400,000-ᓕᐅᕈᕕᓪᓕ 

ᐃᓪᓗᓕᕆᔨᒃᑯᑦ 

ᐃᓪᓗᖁᑎᖓᓃᒃᑲᔭᖅᑐᓴᐅᖏᓐᓇᕖᑦ. ᐅᓇ 

ᐱᕕᖃᖅᑎᑦᑎᒐᔭᖅᑐᖅ ᐱᒍᒪᓕᖅᑎᑎᔾᔪᑕᐅᒐᓱᑦᑐᖅ 

ᐊᓂᒍᒪᓕᖅᑎᑦᑎᒍᑕᐅᒐᓱᑦᑐᖅ ᒐᕙᒪᒃᑯᑦ 

ᐃᓪᓗᖁᑎᖏᓐᓂᒃ. ᐊᕐᕌᒍᓂᓪᓗ ᖁᓕᓂᒃ 

ᓄᐊᓴᐃᕕᐅᖃᑦᑕᕈᓐᓇᖅᑐᓂᒃ ᐃᖅᑲᓇᐃᔭᖅᑎᓄᑦ 

ᓄᖅᑲᖏᔾᔪᑕᐅᖃᑦᑕᕈᓐᓇᕋᔭᖅᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᕋᒻᐴᑦ. 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓱᒻᒪᓄᓇ ᒐᕙᒪᒃᑯᑦ ᐃᓪᓗᓕᕆᔨᕐᔪᐊᒃᑯᓪᓗ ᑖᔅᓱᒥᖓ 

ᑖᒃᑯᓂᖓ ᑮᓇᐅᔭᓂᒃ ᓴᖅᑭᖅᓯᕙᑦ ᑮᓇᐅᔭᓂᒃ 

ᐃᓚᒋᐊᕈᑎᔅᓴᑎᒎᖅᑐᒍ, ᓱᒻᒪᓪᓕ 

ᐊᓯᔾᔨᖅᑕᐅᔭᕆᐊᓖᑦ ᐊᓯᔾᔨᖅᑕᐅᖅᑳᓚᐅᖅᑎᓪᓗᒋᑦ 

ᓴᖅᑭᖅᑕᐅᓂᖏᓪᓚᑦ ᑮᓇᐅᔭᓕᕆᓪᓚᕆᓕᕈᑦᑕ 

ᓴᖅᑭᖅᑕᐅᖔᕐᓗᓂ ᐅᑭᐊᔅᓵᖅ? ᓱᒻᒪᑦ 

ᑕᐃᒪᐃᓐᓂᓐᖏᓚᓯ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᑐᐊᒐᖅ ᐅᓇ 

ᐊᑐᐃᓐᓇᐸᓗᓪᓚᕆᐅᓕᖅᑐᖅ ᒥᔅᑕ ᐊᐅᓪᓚ 

ᐃᑉᐸᓴᖅ ᐅᖃᓚᐅᕐᖓᑦ ᐊᓪᓚᕕᒻᒥ ᐃᓗᐊᓂ ᓱᓕ 

ᐱᔭᕇᖅᑕᐅᒋᐊᖃᕋᔭᕐᖓᑕ 

ᑖᒃᓰᔭᐃᔭᖅᑕᐅᓂᖏᓐᓄᓪᓗ. ᑖᓐᓇ 

ᐅᖃᐅᓯᐅᖃᑦᑕᖅᓯᒪᒻᒪᑦ ᐅᓪᓗᒥ 

ᖃᑦᑎᐊᑎᒻᒪᕆᑦᑐᓂᑭᐊᖅ ᐃᓱᒫᓗᒋᔭᐅᓂᖓ 

ᐃᖅᑲᓇᐃᔭᖅᑏᑦ ᐃᓪᓗᔅᓴᖏᑦ, 

ᐱᑕᖃᕆᐊᖃᓪᓚᕆᒻᒪᑕᐃᓛᒃ ᑖᒃᑯᐊ ᑮᓇᐅᔭᐃᑦ 

ᐃᖏᕐᕋᓯᒍᓐᓇᖅᓯᑐᐊᖅᑲᑕ. 

ᓄᐊᓴᐃᓯᒪᔪᖃᒃᑲᓪᓚᐸᓪᓗ ᐃᓪᓗᑖᕈᑎᒋᓛᖅᑕᒥᓂᒃ 

ᐃᓪᓗᓕᐅᕈᑎᒋᓛᖅᑕᒥᓂᓪᓘᓐᓃᑦ, ᑕᐃᒫᒃ 

ᐱᒋᐊᑦᑕᐅᑎᒋᔪᓐᓇᕋᔭᕐᖓᑕ ᐅᑯᐊ ᑮᓇᐅᔭᐃᑦ 

ᐊᑐᐃᓐᓇᐅᓕᑐᐊᖅᑲᑕ. ᐱᕕᐅᒍᓐᓇᖅᓯᑐᐊᖅᑲᑦ 

ᐱᔭᐅᖃᑦᑕᓕᕋᔭᕐᖓᑕ.  

 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᖅᑲᐅᒪᑦᑎᐊᕋᒪᑦᑕᐅᖅ ᐃᑉᐸᔅᓴᖅ 

ᐊᐱᖅᑯᑎᐅᖃᑦᑕᓚᐅᖅᑐᓄᑦ ᒥᔅᑕ ᓚᐃᑦᓯᑑᓐᒥᒃ, 

ᑖᓐᓇᒎᖅ ᑎᑎᕋᕆᐊᓐᖓᐅᑎ ᐊᑐᐊᕈᖓ 

ᐊᑐᐊᒐᕐᓄᑦ ᑎᑎᕋᕆᐊᓐᖓᐅᑎᖓ 

ᑐᓐᖓᕕᒃᑯᓐᓅᖅᑕᐅᓂᕐᖓᒎᖅ ᑕᑯᔭᐅᑎᑕᐅᓪᓗᓂ. 

ᓱᒻᒪᓪᓕᐅᑯᐊ 

ᐱᓕᕆᕕᐅᔪᑦ ᑕᑯᑎᑦᑎᓂᖏᓚᑦ ᐊᑐᐊᒐᖅᓴᓐᓂ 

ᒪᓕᒐᑐᐃᓐᓇᕐᓂᒃ ᒪᓕᒐᓕᐅᖅᑎᑐᐃᓐᓇᕐᓄᑦ 

ᑕᑯᑎᑦᑎᓂᖏᓚᑦ ᐊᐱᖅᓱᕋᑎᓪᓗ ᖃᓄᖅ 

ᐃᓱᒪᖃᕐᕕᐅᒻᒪᖔᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓐᓂᕈᑦᑕ ᒐᕙᒪᒃᑯᑦ ᐊᐅᓚᓂᖏᑦ 

ᓄᖅᑲᐸᓗᑦᑎᐊᕋᔭᖅᑐᑦ ᐊᒻᒪᓗ ᖃᐅᑕᒫᑦᑎᐊᖃᐃ 

ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᖃᑦᑕᕆᐊᖃᕋᔭᖅᑐᑦ.  

 

ᑕᐃᒪᓐᖓᓕᒫᖅ ᐊᑐᐊᒐᑦ ᑎᑎᕋᖅᑕᐅᖏᓐᓇᐅᔭᖅᑐᑦ 

ᓄᑖᖑᕆᐊᖅᑎᐅᖃᑦᑕᖅᖢᑎᒃ ᓄᓇᕗᑦ ᒐᕙᒪᒃᑯᑦ 

ᐃᓗᐊᓂ. ᐅᕙᑦᑎᓐᓄᑦ ᑕᐃᒃᑯᐊ ᐊᑐᐊᒐᐃᑦ 

ᐊᖏᖅᑕᐅᖃᑦᑕᖅᑐᑦ ᓵᑕᒃᓴᐅᖃᑦᑕᕋᑦᑕ. ᑕᐃᒪᓐᓇ 

ᐱᐅᓯᖃᐃᓐᓇᐅᔭᖅᑐᒍᑦ ᐱᓗᐊᕐᓗᒋᑦ ᑕᐃᒃᑯᐊ. 

 

ᐊᒻᒪᓗ ᑕᐃᒃᑯᐊ ᐊᔾᔨᖏᓐᓂᒃ ᐱᑎᑕᐅᓚᐅᕐᓂᖏᑦ 

ᑐᓐᖓᕕᒃᑯᑦ ᐊᒃᑯᑐᐃᓂᖃᔾᔮᖅᑰᖏᑦᑐᖅ ᑖᓐᓇ 

ᓈᓴᐅᑎᓕᒃ 32-ᒥ ᐃᖅᑲᓇᐃᔭᖅᑎᓄᑦ ᑐᕌᖓᖕᒪᑦ. 

ᑕᕝᕗᖓᖃᐃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᒪᒥᐊᒃᖢᖓᓗ 

ᐅᓂᒃᑳᒃᑲᓐᓂᕈᒪᖃᐃ ᓈᓴᐅᑎᓕᒃ 32 ᑕᐃᓐᓇ 

ᐊᑐᖃᑦᑕᕋᑦᑎᒃᑯᑦ ᑐᓐᖓᕕᒃᑯᓪᓗ ᐅᕙᒍᑦ. 

ᐊᖏᖃᑎᒌᒍᑕᐅᖕᒪᑦ ᓄᓇᕗᑦ ᒐᕙᒪᒃᑯᓐᓄᑦ ᐊᒻᒪᓗ 

ᑐᓐᖓᕕᒃᑯᓐᓄᑦ ᒪᓕᒐᓕᐅᕐᕕᒃᑰᖏᑦᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᕕᐊᓱᒃᑐᖓ ᑕᒪᓐᓇ ᐱᒋᐊᖅᑎᑕᐅᓚᐅᖅᓯᒪᖕᒪᑦ 

ᑭᓱᑐᐃᓐᓇᐃᑦ ᐱᔪᒥᒃᓲᑏᑦ ᐊᑐᖅᑕᐅᒍᓐᓇᖅᑐᑦ 

ᖁᕕᐊᒌᓐᓇᐅᔭᒃᑭᑦ ᑕᐃᒃᑯᐊᓗ ᐃᖅᑲᓇᐃᔭᖅᑏᑦ 

ᓇᖕᒥᓂᖅ ᐃᒡᓗᒥᓅᕈᓐᓇᕐᓂᐊᕐᒪᑕ 

ᐊᑐᖅᑐᐊᒐᓃᒍᓐᓃᕐᓗᑎᒃ. ᑕᒪᓐᓇ ᐱᐅᒋᔭᕋ ᑖᔅᓱᒪ 

ᐋᖅᑭᒃᑐᐅᓂᖓ ᐊᒻᒪᓗ ᐊᑐᐃᓐᓇᕈᖅᑎᑕᐅᓂᖓ 

ᓄᓇᕗᑦ ᒐᕙᒪᒃᓕᒫᑦ, ᓄᓇᕗᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᓕᒫᓄᑦ. ᓄᓇᕗᑦ 

ᐃᒡᓗᓕᕆᔨᕐᔪᐊᒃᑯᖏᑦ ᒪᒃᑯᐊ ᐋᖅᑭᒃᓯᓲᖑᖕᒪᑕ 

ᑮᓇᐅᔾᔭᒃᓴᓗᑎᒃ ᐅᑯᓂᖓ ᐃᑲᔪᖅᑕᐅᔪᓐᓇᖅᑐᑦ. 

ᓇᖕᒥᓂᖅᑖᖅᐸᓪᓕᐊᓯᒪᓪᓗᑎᒡᓗ ᐃᓄᐃᑦ ᑕᒪᒃᑯᐊ 

ᐊᑐᖅᖢᓂᔾᔪᒃ.  

 

ᐃᑉᐸᒃᓴᖅ ᑕᒪᒃᑯᐊ ᐅᖃᐅᓯᕆᔭᐅᑎᓪᓗᒋᑦ ᓱᓖᓛᒃ 

ᐅᓄᖅᑐᕐᔪᐊᕐᒪᕆᐊᓗᖕᓂᒃ ᐊᐱᖅᑯᑎᒃᓴᖃᖅᑐᒍᑦ 

ᑖᓐᓇ ᓄᑖᖅ ᓴᖅᑭᑕᐅᓂᕋᖅᑕᐅᑎᓪᓗᒍ. ᐊᒻᒪᓗ 

ᐅᖃᖅᑐᖃᖅᓯᒪᖕᒪᑦ ᑖᓐᓇᒎᖅ ᐊᑐᐊᒐᒎᖅ ᐊᔾᔨᖏᑦ 

ᑐᓐᓂᖅᑯᑕᐅᓚᐅᖅᑐᑦ ᑐᓐᖓᕕᒃᑯᓐᓄᑦ. ᐊᒻᒪᓗ 

ᒥᓂᔅᑕ ᐃᑉᐸᒃᓴᖅ ᐅᖃᓚᐅᖅᖢᓂ, ᑕᐃᒃᑯᐊᒎᖅ 

ᐊᑐᐊᒐᐃᑦ ᐱᔭᕇᖅᑕᐅᖏᑦᑐᑦ ᑭᓯᐊᓂ 

ᒪᓕᒐᓕᐅᕐᕕᖕᒧᑦ ᑐᓐᓂᖅᑯᑎᒋᔪᖏᑕᖏᑦ. ᐅᓪᓗᒥᓗ 

ᑭᐅᒐᒥ ᒥᓂᔅᑕᕆᔭᐅᔪᖅ ᒪᓕᒐᓕᐅᖅᑎᑐᐃᓐᓇᕐᓄᑦ 

ᑐᓐᓂᖅᑯᑕᐅᒐᓗᐊᖅᐸ ᐊᑐᐊᒐᐃᑦ 

ᓄᖅᑲᐅᑎᒋᔭᐅᓕᑐᐃᓐᓇᕋᔭᕐᒪᑦ ᑲᑦᑑᒥᐅᑎᒋᔭᐅᓗᓂ. 

ᐊᖏᖃᑎᒋᖏᒃᖢᒍ ᑕᐃᒪᐃᓕᑎᓪᓗᒍ.  

 

ᐊᑐᐊᒐᑦ ᐊᓯᖏᓐᓄᑦ ᑐᓐᓂᖅᑯᑕᐅᔪᓐᓇᖅᐸᑕ 

ᑐᓐᓂᖅᑯᑕᐅᔪᓐᓇᕋᔭᕆᐊᓖᑦ 

ᒪᓕᒐᓕᐅᖅᑎᑐᐃᓐᓇᕐᓄᑦ, 

ᑲᑦᑑᒥᐅᑎᒋᔭᐅᔾᔮᖏᑦᑐᖅ. ᐊᒻᒪᓗ ᐅᖃᖅᓯᒪᒐᒪ 

ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ ᐅᑭᐅᖅᓯᐅᕐᒥᒃ 

ᑲᑎᒪᕐᔪᐊᖅᑎᓪᓗᑕ, ᓄᓇᑦᓯᐊᕐᒥ ᒪᓕᒐᓕᐅᕐᕕᒃ 

ᑲᑎᒪᔨᕋᓛᖃᕐᒥᖕᒪᑕ ᕿᒥᕐᕈᓇᖃᑦᑕᖅᑐᓂᒃ ᓄᑖᓂᒃ 

ᐊᑐᐊᒐᕐᓂᒃ ᐋᖅᑭᒋᐊᖅᑕᕕᓂᕐᓂᒡᓗ, 

ᑲᑎᒪᔨᕋᓛᑯᓗᖃᕐᒪᑕ. ᑕᒪᓐᓇᓗ ᑕᐃᒪᓐᓇ 

ᐋᖅᑭᒃᓯᒪᒐᓗᐊᖅᑎᓪᓗᒋᑦ ᑲᑦᑑᒥᐅᑕᐅᖏᑦᑐᖅ 

ᕿᒥᕐᕈᓇᒃᑎᑦᑎᔨᖃᕋᓗᐊᒥᒃ 

ᒪᓕᒐᓕᐅᖅᑎᑐᐃᓐᓇᐃᑦ. 

 

ᒥᔅᑕ ᕋᒻᐴᑦ ᐊᐱᕆᖅᑲᐅᖕᒪᑦ ᒐᕙᒪᒃᑯᑦ ᐊᔾᔨᖏᓐᓂᒃ 

ᖃᐃᑦᑎᔪᓐᓇᕐᒪᖔᑦ, ᒥᓂᔅᑕ ᑖᓐᓇ 

ᑭᐅᓪᓚᕆᖅᑲᐅᖏᒻᒪᑦ ᑕᒪᑐᒧᖓ ᐊᐱᖅᑯᖕᒧᑦ. 

ᓄᓇᕗᑦ ᑐᓐᖓᕕᒃᑯᓐᓄᑦ ᐊᔾᔨᖏᓐᓂᒃ 

ᑐᓂᓯᔪᓐᓇᕋᒥᒃ ᐊᒻᒪᓗ ᐊᐱᖅᑯᑎᒃᓴᕗᑦ 

ᐅᓄᓗᐊᕐᓂᖏᑦ ᐱᓪᓗᒋᑦ. ᐊᒻᒪᓘᓐᓃᑦ ᑕᒪᒃᑯᐊ 

ᐱᔪᒥᒃᓲᑏᑦ ᐃᓄᖕᓄᑦ ᑐᕌᖓᔪᑦ 

ᑕᐃᒪᐃᑦᑐᖅᑕᖃᖏᓐᓂᖓᓄᓪᓗ. 

ᐊᐱᕆᒃᑲᓐᓂᕈᒪᔪᖓ ᒐᕙᒪᒃᑯᑦ 

ᖃᐃᑦᑎᔪᓐᓇᕐᒪᖔᖏᑦ ᐊᑐᐊᒐᑦ ᐊᔾᔨᖏᓐᓂᒃ 

ᐊᐱᕆᒃᑲᓐᓂᖅᐸᒃᑲ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑖᓐᓇᓗ ᐅᖃᓚᐅᕆᓪᓗᓂ 

ᒪᓕᒐᓕᐅᖅᑎᐅᒐᑦᑕ ᓱᓕᔪᖅ ᑕᒪᒃᑯᓂᖓ 

ᐱᖁᔭᕐᔪᐊᓂᒃ ᐋᖅᑭᒃᓱᐃᔨᐅᒐᑦᑕ 

ᑎᓕᐅᕈᑎᒋᔭᐅᖃᑦᑕᖅᖢᑎᒡᓗ ᒐᕙᒪᒃᑯᑦ 

ᐱᓕᕆᕝᕕᖏᓐᓄᑦ ᐃᒪᐃᑦᑐᓂᒃ 

ᐱᓕᕆᐊᖃᕐᓂᐊᖅᖢᑎᒃ 

ᐱᓕᕆᐊᓐᖑᑎᑕᐅᓯᒪᔪᓂᒡᓘᓐᓃᑦ. ᓱᕐᕋᒃᑐᖃᖏᑦᑐᖅ 

ᓱᓕ ᑕᐃᒪᐃᓕᖓᔪᒍᑦ.  

 

ᐱᔭᒃᓴᖅᑖᖅᑎᑕᐅᖃᑦᑕᕋᑦᑕ ᐱᖁᔭᕐᔪᐊᖅᑎᒍᑦ 

ᐊᑐᐊᒐᓂᒃ ᒪᓕᒐᓂᒃ ᑕᒪᒃᑯᓂᖓ 

ᐋᖅᑭᒃᓯᖁᔭᐅᓪᓗᑕ ᑕᕝᕙᐅᕗᑦ. 

ᐅᕙᒍᑦ ᓵᑕᒃᓴᐅᕗᑦ ᐊᑐᐊᒐᑦ ᑕᒪᒃᑯᐊᓗ ᐱᓪᓗᒋᑦ. 

ᖃᐅᔨᒪᔭᒃᑯᑦ ᒪᓕᒐᓕᐅᕐᕕᒃ ᒪᓕᒐᓕᐅᖅᑎᑐᐃᓐᓇᐃᑦ 

ᐊᐅᓚᓂᖏᑦ ᐊᐅᓚᓂᕗᑦ ᓱᕐᕋᒃᓯᒪᖏᑦᑐᑦ 

ᐊᐱᖅᑯᑎᒋᔭᐅᖃᑦᑕᕐᒪᑕ.  

 

ᑕᒪᑐᒪᓂ ᐊᔾᔨᐅᖏᒻᒪᑦ ᑖᓐᓇ ᓴᖅᑭᑲᐅᑎᒋᔪᒪᔭᕗᑦ 

ᐊᑐᖅᑕᐅᖁᓪᓗᒍ ᐊᒻᒪᓗ ᑕᐃᒪᐃᑦᑐᓐᓇᕈᑦᑕ 

ᐃᑲᔫᑕᐅᒃᑲᓐᓂᕈᓐᓇᕐᓂᐊᖅᑐᑦ 

ᐃᖅᑲᓇᐃᔭᖅᑎᑦᑎᓐᓄᑦ. 

 

ᑕᒪᓐᓇ ᐊᑐᐊᒐᑦ ᒥᒃᓵᓄᑦ 

ᐅᖃᐅᓯᕆᔭᐅᓗᐊᔾᔮᕋᓱᒋᓚᐅᖏᑕᕋ ᐃᒻᒪᖄ 

ᐅᓂᒃᑳᑦᑎᐊᖏᓗᐊᕐᓂᓄᑦ, ᖃᖓᑐᐃᓐᓇᑦᑎᐊᖅ 

ᐊᐱᖅᑯᑎᒋᔭᐅᔪᓐᓇᖅᑐᖅ 

ᐃᖢᖅᕆᔮᕐᓂᖅᓴᐅᔪᓐᓇᕋᒪ ᑭᐅᓇᓱᒃᑎᓪᓗᖓ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᑕᐃᒫᖅᑮᑦ? ᐊᑎᖁᑎᖃᕈᓐᓃᖅᑐᖓ. 

ᒥᔅᑕ ᕿᔪᒃᑖᖅ, ᐃᕝᕕᐅᓂᐊᖅᑐᖅ. 

 

ᑲᑎᒪᔨᕋᓛᓂᑦ ᐱᒋᐊᖅᑎᑕᖅ 019 - 5(2): 

ᐲᖅᑕᐅᓂᖓ $500,000 ᒪᓕᒐᒃᓴᖅ 70-ᒥᑦ, 

ᑮᓇᐅᔭᐃᑦ ᐊᑐᖅᑐᒃᓴᓄᑦ ᐃᓚᕆᐊᕈᑎᓄᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

ᓈᓴᐅᑎᖓ 1, 2021-2022 (ᕿᔪᒃᑖᖅ)  

 

ᕿᔪᒃᑖᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᒋᐊᖅᑎᑦᑎᔪᒪᔪᖓ ᑖᔅᓱᒪ ᒥᔅᓵᓄᑦ, ᐱᖁᔨᕗᖓ 

ᑖᓐᓇ 

$500,000 ᐲᖅᑕᐅᖁᓪᓗᒍ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᑮᓇᐅᔭᖅᑐᕈᒪᔾᔪᑎᖏᓐᓂᒃ 

ᓇᒻᒥᓂᖅ ᐃᓪᓗᑖᕋᓱᐊᕐᓂᕐᒧᑦ ᐃᓪᓗᑖᕋᓱᑦᑐᒧᑦ 

ᓄᐊᑦᑎᔾᔪᑕᐅᓗᓂ ᐅᓄᕐᓂᖏᑕ ᐊᔾᔨᖏᓐᓂᒃ 

ᐃᑲᔫᓯᐊᓄᑦ ᐊᑐᖅᑐᔅᓴᖅ. ᐱᖁᔭᖅ 70, ᑮᓇᐅᔭᑦ 

ᐃᓚᒋᐊᕈᑏᑦ ᐊᐅᓚᔾᔪᑎᓄᑦ ᒪᑭᒪᐅᑎᓄᓪᓗ 

ᐱᖁᔭᕐᔪᐊᖅ ᓈᓴᐅᑎᓕᒃ 1, 2021-2022−ᒧᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᕿᔪᒃᑖᖅ. ᐱᖁᔨᕗᖔᖅᑕᖃᕐᒪᑦ ᑐᓂᐅᖅᑲᖅᑕᐅᔪᑦ 

ᐊᔾᔨᖏᑦ. ᑖᓐᓇᐅᖅᑲᐅᑎᓪᓗᒍ 20 ᒥᓂᑦᓯᒥᒃ 

ᓄᖅᑲᖓᓚᐅᑲᓐᓂᐊᖅᑐᒍᑦ.  

 

>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 

16:00ᒧᐊᖅᑎᓪᓗᒍ ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 

16:26ᒥ 

 

>>ᓂᐱᖃᓐᖏᑦᑐᖅ 

 

ᕿᔪᒃᑖᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, 

ᑕᐃᒪ ᑖᓐᓇ ᐅᖃᐅᓯᕆᖃᑦᑕᖅᓯᒪᒐᑦᑎᒍ ᑕᐃᒪᓐᖓᑦ 

ᓴᖅᑭᑕᐅᓚᐅᖅᑎᓪᓗᒍ 

ᒪᓕᒐᓕᐅᖅᑎᑐᐃᓐᓇᐅᔪᑎᒍᑦ. ᑖᓐᓇ 

ᐱᔾᔪᑎᒋᓗᐊᖅᓯᒪᔭᕗᑦ ᐅᖃᐅᓯᕆᕙᑦᑕᕗᑦ 

ᒪᓕᒐᓕᐅᖅᑎᐅᔪᑎᒍᑦ ᓈᒻᒪᖏᑦᑎᐊᖏᔾᔪᑎᒋᒐᒃᑯ 

ᐅᕙᖓᓖᓛᒃ ᓈᒻᒪᓴᓐᖏᔾᔪᑎᒋᔭᕋ ᐱᖁᔨᕗᖔᕈᑎᒥᒃ 

ᓴᖅᑭᑎᔾᔪᑎᒋᖅᑲᐅᔭᕋ ᓯᕗᓂᖓᒍᑦ 

ᐊᑐᒐᕆᓂᐊᖅᑕᖏᓐᓂᒃ ᓴᖅᑭᑦᑎᕕᐅᓛᖅᑭᓐᓇᑦᑕ 

ᒪᓕᒐᓕᐅᖅᑎᑐᐃᓐᓇᐅᓪᓗᑕ 

ᓴᖅᑭᑦᑎᕕᐅᓯᒪᓚᐅᓐᖏᓇᑦᑕ ᖃᓄᖅ 

ᐊᑐᐊᒐᖃᕐᓂᐊᕐᒪᖔᖅ. ᖃᐅᔨᒪᓇᓐᖏᒻᒪᑦ 

ᐊᑐᐊᒐᕆᓂᐊᖅᑕᖏᑦ ᑕᑯᓯᒪᓐᖏᓪᓗᑎᒍ ᑖᔅᓱᒪ 

ᑮᓇᐅᔭᖅ ᓴᖅᑭᑕᐅᓇᓱᑦᑐᖅ ᖃᓄᖅ 

ᐊᑐᕈᑎᒋᓂᐊᖅᑕᒥᓐᓂᒃ ᑕᑯᓚᐅᓐᖏᓪᓗᑕ 

ᐊᖏᕈᒪᖅᑲᐅᖏᓐᓇᒃᑯ ᐱᖁᔨᕗᖔᕈᑎᒋᖅᑲᐅᔭᕋ. 

ᐊᒻᒪᓗᑦᑕᐅᖅ, ᑕᐃᒃᑯᐊ 

ᑮᓇᐅᔾᔭᔅᓴᔪᓂᖅᓴᕐᔪᐊᕌᓗᐃᑦ ᑭᓯᐊᓂ ᑖᔅᓱᒥᖓ 

ᑐᒃᓯᕋᕈᓐᓇᓂᐊᕐᖓᑕ. ᑖᓐᓇ ᖃᐅᔨᒪᓕᖅᑕᕋᓗᐊᕗᑦ 

ᑕᕝᕘᓇ. ᑭᓯᐊᓂ ᐊᑑᑎᒋᓂᐊᖅᑕᖓᓂ 

ᖃᓄᓪᓚᑦᑖᖅ ᒪᓕᒐᕆᓂᐊᖅᑕᖓᓂ 

ᑕᑯᓚᐅᓐᖏᓂᑦᑎᓐᓄᑦ ᑖᓐᓇ ᐲᖅᓯᒋᐊᕈᑎᒧᑦ 

ᐱᖁᔨᕗᖔᕈᑎᒋᖅᑲᐅᔭᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ. (ᑐᓵᔨᑎᒎᓕᖅᑐᖅ) 

ᐊᓯᖏᑦ. ᐱᖁᔨᕗᖔᕐᒧᑦ. ᒥᓂᔅᑕ ᓴᕕᑲᑖᖅ.  

ᓯᕗᓕᖅᑎ ᔫ ᓯᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐱᖁᔨᕗᖔᕐᒧᑦ 

ᓂᓪᓕᕈᒪᔪᖓ. ᐊᑐᕈᒫᕐᓂᐊᖅᑐᓂᒃ 

ᒥᔅᓵᓄᓗᐊᓐᖏᑦᑑᒐᓗᐊᖅ ᑭᓯᐊᓂ ᐊᑐᐊᒐᑦ 

ᐱᖁᔭᕐᔪᐊᓪᓗ ᒥᔅᓵᓄᖔᖅ ᓂᓪᓕᕈᒪᔪᖓ ᖃᓄᕐᓗ 

ᐊᐅᓚᖃᑦᑕᕐᒪᖔᑦ.  

 

ᐱᖁᔭᓕᕆᔨᐅᓪᓗᑕ ᒪᓕᒐᓕᕆᔨᐅᔪᐃᓐᓇᐅᒐᑦᑕ 

ᐱᖁᔭᕐᔪᐊᒥ ᐊᓂᒍᐃᑎᑦᑎᖃᑦᑕᖅᑐᖑᑦ ᑕᐃᒪᓐᓇ 

ᐃᖅᑲᓇᐃᔮᖃᕋᑦᑕ ᐱᖁᔭᓕᐅᖅᑎᐅᓪᓗᑕ. 

ᐱᖁᔭᕐᔪᐊᑦ ᐊᓂᒍᖅᑎᑕᐅᒻᒪᑕ ᒐᕙᒪᒃᑯᑦ 

ᐱᔭᒃᓴᖅᑖᕋᒥ ᑖᓐᓇ ᐱᖁᔭᕐᔪᐊᖅ ᒪᓕᓪᓗᒍ 

ᐱᓕᕆᐊᖃᓯᒋᐊᖅᐳᖅ ᓲᕐᓗ ᐃᒪᐃᑦᑐᓂᒃ 

ᐊᑐᐊᒐᓕᐅᖅᖢᑎᓪᓗ ᖃᐅᔨᒪᓂᐊᕋᒥ ᖃᓄᖅ 

ᐊᐅᓚᑕᐅᓂᐊᕐᒪᖔᑦ ᑖᓐᓇ ᒪᓕᒐᒃᓴᖅ ᐅᕝᕙᓘᓐᓃᑦ 

ᐱᖁᔭᕐᔪᐊᖅ ᐊᓂᒍᖅᑎᑕᐅᓯᒪᔪᖅ ᒪᓕᒐᓕᐅᕐᕕᒻᒥ. 

ᑕᐃᒪᓐᓇ ᒪᓕᒐᓕᐅᖅᑏᑦ ᐃᖅᑲᓇᐃᔮᖃᖅᐳᑦ 

ᑭᓯᐊᓂ ᐊᑐᐊᒐᑦ ᐋᖅᑭᓱᖅᑕᐅᖃᑦᑕᖅᐳᑦ 

ᒐᕙᒪᒃᑯᓐᓄᑦ. ᒐᕙᒪᒃᑯᑦ 

ᐅᖃᓪᓚᖃᑎᖄᓪᓚᓚᐅᖅᖢᑎᒃ ᑕᐃᒃᑯᓂᖓ 

ᐊᒃᑐᖅᑕᐅᓂᖅᐹᖑᓂᐊᖅᑐᓂᒃ ᐊᒻᒪᓗ ᒥᓂᔅᑕᐃᑦ 

ᑲᑎᒪᔨᖏᓐᓄᑦ ᐊᖏᖅᑕᐅᖤᖅᐳᑦ. 

ᒪᓕᒐᓕᐅᖅᑎᑐᐃᓐᓇᐃᑦ ᑕᐃᒪᐃᑦᑐᓂᒃ 

ᑕᑯᒐᔪᓐᖏᑦᑐᑦ. ᐊᑐᐊᒐᖅ ᐊᖏᖅᑕᐅᑉᐸᑦ 

ᒥᓂᔅᑕᓄᓪᓗ ᑲᑎᒪᔨᖏᑦᑕ ᐊᖏᖅᐸᔾᔪᒃ 

ᒪᓕᒐᓕᐅᖅᑎᑐᐃᓐᓇᐃᑦ ᑕᐃᒪ ᑖᒃᑯᐊ ᒪᓕᓪᓗᒋᑦ 

ᐅᕙᑦᑎᓐᓄᑦ ᓵᑦᑐᓐᓇᖅᓯᕗᑦ ᐱᐅᒋᓐᖏᑕᒥᓂᓪᓗ 

ᓂᓪᓕᐅᑎᖃᕈᓐᓇᖅᓯᓪᓗᑎᑦ ᐃᒻᒪᖄᓘᓐᓃᑦ 

ᐋᖅᑭᒋᐊᕐᓗᒍ ᐋᖅᑭᒋᐊᒃᑲᓐᓂᕈᓐᓇᓂᐊᕐᒪᑦ. 

ᒐᕙᒪᐅᓪᓗᑕ ᐊᑐᐊᒐᓂᑦ ᐋᖅᑭᓱᐃᔨᐅᕗᒍᑦ.  

 

ᓄᓇᕗᑦ ᑐᓐᖓᕕᒃᑯᑦ ᐱᑎᑕᐅᓚᐅᕐᓂᖏᑦ ᐱᒡᓗᒍ 

ᓈᓴᐅᑎᓕᒃ 32 ᒪᓕᒃᖢᒍ ᑕᐃᓐᓇ 1993-ᒥ 

ᐊᓂᒍᖅᑎᑕᐅᓚᐅᖅᓯᒪᒻᒪᑦ ᓄᓇᕗᑦᑕᖃᓐᖏᑎᓪᓗᒍ 

ᓱᓕ. ᐊᒻᒪᓗ ᓇᓗᓇᐃᖅᓯᒪᑦᑎᐊᖅᑐᖅ ᑳᓐᑐᓛᖑᒻᒪᑦ 

ᒐᕙᒪᒃᑯᓐᓄᑦ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᒪᓕᒐᖅ 

32 ᒪᓕᒃᖢᒍ ᐃᓄᐃᑦ ᐃᓚᐅᑎᑕᐅᔭᕆᐊᖃᖅᑯᑦ 

ᐃᓅᓱᕐᒧᑦ ᐱᖅᑯᓯᕐᒧᓪᓗ ᑐᕌᖓᔪᓂᒃ ᖃᓄᕐᓗ 

ᑕᒪᒃᑯᐊ ᐋᖅᑭᒃᓱᖅᓯᒪᓂᐊᕐᒪᖔᖏᑦ. ᑖᓐᓇ 

ᓇᓖᕌᕐᕕᔅᓴᖃᖅᑎᑦᑎᓐᖏᑦᑐᖅ 

ᐱᔭᒃᓴᖅᑖᖅᑎᑕᐅᓯᒪᕗᒍᑦ ᒐᕙᒪᐅᓪᓗᑕ. 

ᐊᑐᐊᒐᓕᐅᖃᑎᒋᔭᕆᐊᖃᖅᐸᕗᑦ ᓄᓇᕗᑦ 

ᑐᓐᖓᕕᒃᑯᑦ. 32 ᑕᐃᒪ ᐋᖅᑭᒃᓰᓯᒪᕗᑦ ᖃᓄᖅ 

ᒐᕙᒪᒃᑯᑦ ᒪᓕᓐᓂᐊᕐᒪᖔᖏᑦ ᐊᖏᖃᑕᐅᓯᒪᒐᒥ 

ᓄᓇᑖᕈᑎᓂᒃ. ᐊᒻᒪ ᓄᓇᕗᑦ ᓄᓇᑖᕈᑦ ᐊᖏᕈᑎ 

1993-ᒥ ᐊᓂᒍᖅᑎᑕᐅᓚᐅᖅᓯᒪᔪᖅ.  

 

ᑕᒪᓐᓇ ᓇᓗᓇᐃᕈᒪᓵᖅᑕᒃᑲ ᐱᖁᔭᓕᐅᕐᓂᖅ ᐊᒻᒪᓗ 

ᐊᑐᐊᒐᓕᐅᕐᓂᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑕᖅ. ᐊᐃᑦᑖᖑᒐᓗᐊᖅ ᑖᓐᓇ ᐱᖁᔨᕗᖔᕈᑦ 

ᓴᖅᑭᑕᐅᒻᒪᑦ.  

 

ᐅᑯᐊ ᑎᑎᕋᓵᖅᑲᐅᔭᒃᑲ ᑖᒃᑯᐊ ᐲᖅᑕᐅᑉᐸᑦ 

ᐃᑲᔫᑕᐅᒃᑲᓐᓂᕋᔭᖅᑐᒥᓂᐅᒐᓗᐊᖅ ᓄᓇᕗᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒋᔭᐅᔪᓄᑦ 

ᖃᑦᓯᐊᖅᑎᐊᓗᑭᐊ ᑕᕝᕙᓂ ᑐᓂᓯᖃᑦᑕᖅᓯᒪᒐᑦᑕ 

ᐃᒡᓗᓕᕆᔨᒃᑯᑦ ᐊᑲᐅᓐᖏᓕᐅᕈᑕᐅᖃᑦᑕᕐᒪᑦ 

ᓇᒻᒥᓂᖅᑖᖅᐸᓪᓕᐊᓂᕐᓗ ᐊᒻᒪᓗ ᒪᒥᐊᑦᑐᒍᑦ ᑖᓐᓇ 

ᐊᑦᑐᐃᓂᖃᑦᑎᐊᕋᔭᖅᑐᖅ ᐲᖅᑕᐅᒻᒪᑦ ᐅᕝᕙᓘᓐᓃᑦ 

ᐲᖅᑕᐅᓇᓱᒻᒪᑦ. ᐃᑲᔪᓐᖏᑦᑎᐊᖅᐸᕗᑦ ᑕᐃᒪ 

ᐃᖅᑲᓇᐃᔭᖅᑏᑦ ᓄᓇᕗᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᓇᒻᒥᓂᖅᑖᕈᒪᔪᑦ ᑖᓐᓇ 

ᓴᖅᑭᑕᐅᓚᐅᖅᑐᖅ ᐃᑲᔫᓯᐊᓪᓚᑦᑖᕈᓐᓇᕐᓂᐊᕐᒪᑕ 

ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ.  

ᐃᒃᓯᕙᐅᑕᖅ, $500,000 ᑖᒃᑯᐊ ᐅᖃᐅᓯᕆᔭᕗᑦ. 

$2 ᐱᓕᐊ ᑖᒃᑯᐊ ᐊᒥᓱᐊᓘᔮᖅᑑᒐᓗᐊᑦ ᑭᓯᐊᓂ 

ᑖᒃᑯᐊ ᐃᒃᓯᕙᐅᑕᖅ ᑖᓐᓇ $500,000 

ᐊᑕᐅᓯᕐᒥᓪᓘᓐᓃᑦ ᐃᒡᓗᒥᑦ ᓂᐅᕕᕈᓐᓇᖏᑦᑐᖅ. 

ᑖᒃᑯᐊ $500,000 ᐊᑐᖅᑕᐅᒍᓐᓇᖅᑐᖅ 

ᐃᖅᑲᓇᐃᔭᖅᑏᑦ ᖁᓕᓂᖅᑲᐃ 

ᓇᒻᒥᓂᖅᑖᐸᓪᓕᐊᔾᔪᑎᔅᓴᖅᑖᕋᔭᖅᑐᖅ ᑕᐃᒃᑯᐊ 

ᐊᐃᑉᐸᖃᓐᖏᑦᑐᑦ ᐃᓄᑑᔪᓪᓗ ᓄᐊᑦᑎᒐᓱᑉᐳᑦ 

ᑮᓇᐅᔭᓂᒃ ᐃᓪᓗᑖᕈᓐᓇᕐᓂᐊᕋᒥ. ᐃᒻᒪᖄ ᐅᕘᓇ 

$25,000 ᖃᕈᑎᒃ ᓄᐊᑦᑎᓯᒪᔭᒥᓂᒃ 

ᐃᑲᔫᑎᔅᓴᑲᓐᓂᐊᕐᔪᓐᓂᑦ ᐱᒍᑎᒃ ᑕᐃᒪ 

ᓴᕐᕙᐃᔪᓐᓇᖅᓯᕗᑦ ᐃᓪᓗᑖᕈᑎᒃᓴᒥᓂᒃ.  

 

ᐅᓇ ᐃᓱᒫᓘᑎᒋᓪᓚᕆᑦᑕᕋ ᐃᓱᓕᑦᑎᕙᓪᓕᐊᓂᕗᑦ 

ᐱᔾᔪᑎᒋᓪᓗᒍ ᐱᖁᔭᕐᔪᐊᓂᑦ ᐱᖁᔭᒃᓴᓂᓪᓘᓐᓃᑦ 

ᓴᖅᑭᑦᑎᔪᓐᓇᔾᔮᖏᑦᑐᒍᑦ ᑭᖑᓪᓕᕐᒥ 

ᑲᑎᒪᒃᑲᓐᓂᓕᕈᑦᑕ ᐄ ᑕᐃᒪ ᒐᕙᒪᐅᓂᐊᖅᑐᑦ 

ᑭᓯᐊᓂ ᐃᓱᒪᓕᐅᓂᐊᓕᖅᐳᑦ ᑖᓐᓇ 

ᐱᒋᐊᖅᑕᐅᔪᒪᒻᒪᖔᖅ. ᐊᒻᒪᓗ 

ᐃᑲᔪᖅᓱᖅᑕᐅᖁᓐᖏᑕᕋ ᑖᓐᓇ ᐱᖁᔨᕗᖔᕈᑦ 

ᐊᒻᒪᓗ ᑖᓐᓇ ᐱᖁᔨᕗᖔᓕᐅᖅᑲᐅᔪᖅ ᐊᒧᓗᓂᐅᒃ 

ᑖᓐᓇ ᐱᖁᔨᕗᖔᓕᐊᕋᓗᐊᓂᑦ.  

 

ᑲᑎᒪᔨᕋᓛᓂᒃ ᐅᓇ ᓂᓪᓕᐅᑎᒋᔭᐅᓚᐅᖅᑐᖅ 

ᑲᑎᒪᔨᕋᓛᓂᑦ ᑲᑎᒪᔾᔪᑕᐅᑎᓪᓗᒋᑦ ᑕᒪᒃᑯᓂᖓ 

ᑐᓴᖅᑎᑕᐅᓵᓲᖑᔪᒍᑦ ᑕᐃᒪᓐᖓᓕᒫᖅ. 

ᒪᓕᒐᓕᐅᖅᑎᐅᓪᓗᑕ ᐃᑲᔫᖃᑎᒌᒐᓱᖃᑦᑕᖅᓯᒪᔪᒍᑦ 

ᐊᒻᒪᓗ ᑲᑕᐅᒥᔪᖓ ᑕᐃᒪᐃᑦᑐᒥᒃ ᐱᖁᔨᕗᖔᕐᒥᑦ 

ᓴᖅᑭᖅᑐᖃᕐᒪᑦ ᐸᕐᓇᖅᐸᒌᕈᓐᓇᖏᓪᓗᑕ 

ᐃᓱᒫᓘᑎᒋᔭᐅᔪᓪᓗ ᑕᒪᒃᑯᐊ 

ᐅᖃᐅᓯᕆᔭᐅᔪᓐᓇᖅᓯᓯᒪᓐᖏᖦᖢᑎᒃ. 

ᖃᓄᖅᑑᕈᑎᒃᓴᓕᐅᕈᓐᓇᓚᐅᖅᑑᒐᓗᐊᑦ 

ᑲᑎᒪᔨᕋᓛᓂᑦ ᑲᑎᒪᔾᔪᑕᐅᑎᓪᓗᒍ ᓲᕐᓗᓕ ᑕᐃᒃᑯᐊ 

ᐱᐅᓯᕆᓚᐅᖅᑕᕗᑦ ᒪᓕᑦᑕᐅᖏᒻᒪᑕ 

ᐃᖅᑲᓇᐃᔭᖃᑎᒌᓐᓂᖅ ᓄᓇᕗᒻᒥᐅᑦ ᐃᑲᔪᕐᓗᑎᒃᑯᑦ.   

 

ᐃᒃᓯᕙᐅᑕᖅ ᑖᓐᓇ ᓲᕐᓗ ᐃᓄᓐᓂᑦ 

ᐃᖅᑲᓇᐃᔭᖅᑎᓂᒃ ᓲᕐᓗ ᐊᖅᓵᖅᓯᔨ. ᖁᔭᓐᓇᒦᒃ 

ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᓐᓂ 

ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ ᐃᒃᓯᕙᐅᑕᖅ. (ᑐᓵᔨᑎᒍᑦ) ᐄ, ᑖᓐᓇ 

ᐃᑲᔫᑎᖃᕐᓂᐊᕐᓂᖓ ᑕᑯᓐᓇᖅᑕᕋ. ᐊᒻᒪ 

ᐊᖏᖃᑎᒌᑦᑎᒍᑦ ᓇᒻᒥᓂᖃᕐᓂᖅ ᑕᒪᓐᓇ 

ᐱᕐᔪᐊᕌᓘᒻᒪᑦ ᓄᓇᕗᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑐᐃᓐᓇᐅᖏᑦᑐᓄᑦ ᑭᒃᑯᓕᒫᓄᑦ 

ᓄᓇᕗᒻᒥᐅᓄᑦ.  

 

ᐊᒻᒪᓗ ᓯᕗᓕᖅᑎᐅᑉ ᐅᖃᐅᓯᕆᖅᑲᐅᔭᖏᑦ ᐄ, 

ᑐᑭᓯᓪᓗᖓ ᐱᔭᒃᓴᖅᑖᖅᑎᓯᒪᒐᑦᑕ 

ᒪᓕᒐᓕᐅᖅᑎᐅᓪᓗᑕ ᑭᓯᐊᓂ ᐊᖏᖃᑎᒋᓐᖏᑕᕋ 

ᐱᖁᔭᕐᔪᐊᑦ ᕿᒥᕐᕈᓇᒍᓐᓇᖏᑦᑐᑦ ᐊᑐᐊᒐᕐᓂᑦ 

ᑕᐃᒪᓐᓇ ᐅᖃᖅᑰᔨᒋᓵᕋᒃᑯ ᑲᑎᒪᑐᐃᓐᓇᖅᑎᓪᓗᑕ 

ᑭᓱᓂᑦ ᐊᑐᐊᒐᕐᓂᒃ ᑕᑯᔪᒪᒑᖓᑦᑕ ᐄ, ᒐᕙᒪᒃᑯᑦ 

ᑭᓱᓂᑦ ᐊᑐᐊᒐᕐᓂᑦ ᒐᕙᒪᒃᑯᑦ 

ᑐᓂᓯᓇᔭᓪᓗᐊᕋᓱᒋᒐᒃᑭᑦ. ᐱᖁᔭᓕᐅᖅᑏᑦ 

ᐊᑐᐊᒐᕐᓂᒃ ᑐᑭᓯᑦᑎᐊᕈᑎᒋᔭᖓ.  

 

ᐱᖁᔭᓕᕆᔩᑦ ᐊᑐᐊᒐᕐᓂᑦ ᑎᑎᕋᖅᑎᐅᖏᑦᑐᑦ. 

ᐱᖁᔭᓕᕆᔩᑦ ᐊᑐᐊᒐᕐᓂᑦ 

ᑎᑎᕋᖅᑎᐅᓗᑎᐅᔪᒪᓐᖏᑦᑐᑦ ᑭᓯᐊᓂ 

ᖃᓄᖅᑑᕈᑎᒃᓴᓕᐅᕈᓐᓇᕆᐊᖃᖅᑐᒍᑦ ᐊᑐᐊᒐᐃᑦ 

ᒥᒃᓵᓄᑦ. ᑕᒪᓐᓇ ᐅᖃᐅᓯᕆᔭᐅᔭᕆᐊᖃᖅᑰᖅᑐᖅ. 

ᑕᐃᒃᑯᐊ ᐊᑐᐊᒐᐃᑦ ᐊᔾᔨᖏᓐᓂ ᐱᑎᑕᐅᓚᐅᕈᑦᑕ 

ᐃᒃᐸᒃᓴᖅ ᑲᑎᒪᓚᐅᖅᑎᓪᓗᑕ ᐃᒻᒪᖄ ᒪᓐᓇ 

ᐊᑐᕋᔭᓐᖏᑕᕗᑦ.  

 

ᐱᒋᐊᖅᑎᑦᑎᔪᖅ ᐊᒧᓯᒐᓗᐊᖅᐸᑦ ᐅᕝᕙᓘᓐᓃᑦ 

ᖃᓄᑐᐃᓐᓇᖅ ᒫᓐᖓᓪᓕ ᐃᒃᓯᕙᐅᑕᖅ ᑕᒪᒃᑮᒃ 

ᑕᑯᔭᒃᑲ ᐃᑲᔫᑎᒃᓴᐃᑦ ᐊᒻᒪᓗ ᑕᑯᒋᓪᓗᖓ 

ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᑐᐃᓐᓇᕐᓂᒻᒦᑎᓪᓗᒋᑦ 

ᐊᑐᐊᒐᕐᓂᑦ ᑕᑯᔪᒪᔭᕌᖓᑕ ᑕᑯᑎᑕᐅᓪᓗᐊᖅᑐᑦ 

ᒐᕙᒪᒃᑯᓐᓄᑦ. ᐊᒻᒪᓗ ᑐᓴᐅᒪᔾᔪᑏᑦ ᑎᒍᒥᐊᕐᓗᑎᒃᑯᑦ 

ᐱᓕᕆᔪᓐᓇᕐᓗᑕ.  

 

ᐃᒃᓯᕙᐅᑕᕆᔭᐅᓪᓗᖓ ᒪᓕᒐᓕᐅᖅᑎᑐᐃᓐᓇᐃᑦ 

ᑲᑎᒪᔨᖏᓐᓄᑦ ᓂᕈᐊᖃᑕᐅᓂᐊᖅᑐᖓ ᐊᖏᕐᓂᒻᒧᑦ 

ᐊᖏᖅᓯᓂᕐᒧᑦ ᐃᒻᒪᖃ ᑖᓐᓇ 

ᐅᖃᐅᓯᕆᓗᐊᓐᖏᓪᓗᑕ ᒐᕙᒪᒃᑯᖅᑲᐃ 

ᓇᓗᓇᐃᖅᓯᔪᓐᓇᖅᐳᑦ ᐊᑐᐊᒐᑦ ᐊᔾᔨᖏᓐᓂᒃ 

ᖃᐃᑦᑎᔭᐅᔪᓐᓇᕐᒪᖔᑦᑕ? ᖃᓄᖅ 

ᑕᒻᒪᓕᖅᐳᖓᓗᑭᐊᖅ ᐃᒃᓯᕙᐅᑕᖅ. 

ᐱᖁᔨᕗᖔᖅᑕᖃᖅᑎᓪᓗᒍ ᓵᑦᑎᓐᓂ 

ᐅᖃᐅᓯᕆᓵᖅᑕᒃᑲ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᑦᑕᐅᖅ. 

ᐅᑎᖅᑎᒃᑯᑯᖅᑲᐃ ᐋᒡᒑ? ᑕᒻᒪᕋᒪ. ᒥᓂᔅᑕ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ 

ᖁᔭᓐᓇᒦᑦᑕᖅ ᐃᒃᓯᕙᐅᑕᖅ. ᐅᒡᒍᐊᕐᒥᔪᖓ ᑖᓐᓇ 

ᐱᖁᔨᕗᖔᕈᑎ ᑕᒪᐅᖓ ᓴᖅᑭᑕᐅᒻᒪᑦ. ᑖᓐᓇ 

ᓂᕆᐅᒋᑦᑎᐊᕋᑦᑎᒍ ᐃᖅᑲᓇᐃᔭᖅᑎᑦᑎᓐᓄᑦ 

ᐃᑲᔪᕐᓂᐊᕐᒪᑦ. ᑖᒃᑯᐊ ᐃᑲᔫᑎᔅᓴᖏᓐᓂ 

ᕿᓂᐅᑎᖃᑦᑕᕋᑦᑐᒍ ᑖᓐᓇᐅᓪᓗᓂ.  

 

ᐊᒻᒪᓗ ᑕᕝᕗᖓ ᖃᓄᖅ 

ᐋᖅᑭᑉᐸᓪᓕᐊᖏᓐᓇᕐᓂᐊᕐᒪᑦ ᐊᒻᒪᓗ ᒥᓂᔅᑑᖃᑎᒐ.  

 

ᒥᓂᔅᑕ ᕼᐃᒃᔅ ᐅᖃᖅᑲᐅᒻᒪᑦ ᑕᕝᕙᓂ 

ᐊᐱᖅᓱᖅᑕᕐᓂᐅᕕᓯ ᐊᒃᓱᐊᓗᒃ ᑐᓴᕐᓂᑲᑕᒻᒪᑦ 

ᐊᒻᒪᓗ ᑖᒃᑯᐊ ᐊᑐᐊᒐᐃᑦ ᐸᕐᓇᑕᐅᕙᓪᓕᐊᑎᓪᓗᒋᑦ 

ᑕᐃᒪᓐᓇ ᐋᖅᑭᐸᓪᓕᐊᖏᓐᓇᖃᑦᑕᕋᑦᑎᒍ. 

ᐃᓕᔅᓯᓐᓂ ᓈᓚᑦᓱᑕ ᑕᒪᒃᑯᖓ ᓴᖅᑭᖁᔭᔅᓯᓐᓂᐅᕕᓯ 

ᓴᖅᑭᑎᑦᑎᓇᓱᑉᐳᒍᑦ. ᑖᓐᓇ 

ᓂᕆᐅᒋᔭᐃᓐᓇᕆᓯᒪᔭᕗᑦ.  

 

ᐃᖅᑲᓇᐃᔭᖅᑏᑦ ᐊᓂᔪᓐᓇᖅᐸᑕ ᓄᓇᕗᑦ ᒐᕙᒪᒃᑯᑦ 

ᐃᓪᓗᖁᑖᓂᒃ ᐊᓯᖓᓐᓂ 

ᐃᓯᖅᑐᖃᕐᓂᐅᓴᑐᐃᓐᓇᖅᑐᖅ. ᑖᒃᑯᐊ 

ᐊᔪᖅᓴᓂᖅᓴᐅᖃᑦᑕᖅᑐᐃᑦ ᐅᕝᕙᓘᓐᓃᑦ 

ᐃᓄᖁᑎᕗᑦ ᑕᒪᒃᑯᐊ ᐱᕚᓪᓕᕈᑎᔅᓴᖓᓐᓂ 

ᓴᖅᑮᔪᒪᑦᑎᐊᕋᑦᑕ ᑕᕝᕘᓇ ᑖᓐᓇᓗ ᐊᖏᕈᑎᕐᔪᐊᖅ 

ᒪᓕᒐᖅ 23-ᑎᒍᑦ ᑕᐃᒪᓐᓇ ᓄᑖᕐᓂᑦ 

ᓴᖅᑭᑎᑦᑎᓇᓱᐃᓐᓇᖃᑦᑕᕋᑦᑕ. 

ᑖᒃᑯᐊ ᐃᓄᖁᑎᕗᑦ ᐃᓚᐅᓪᓚᕆᓐᓂᐊᖅᑐᐃᑦ 

ᐊᒻᒪᓗ ᑕᐃᒪᓐᓇᑦᑎᐊᑯᓗᒃ ᑕᑯᒥᓇᕐᒪᑦ.  

 

ᑭᓯᐊᓂ ᑖᓐᓇ ᐊᑐᐊᒐᖅ ᐱᔭᕆᑐᐊᖅᐸᑦ ᐄ, 

ᓴᖅᑭᓐᓂᐊᖅᑕᕗᑦ. ᓴᖅᑭᒋᐊᖃᐃᓐᓇᐅᔭᕋᑦᑎᒍ 

ᑕᒪᒃᑯᐊ ᐊᑐᐊᒐᕆᓂᐊᖅᑕᕗᑦ ᑕᒪᒃᑯᓂᖓ 

ᐱᑎᓪᓗᒍ ᑕᐃᒪᓐᓇ ᐃᑲᔪᖅᑐᕈᓐᓇᔾᔮᖏᑕᕋ ᑖᓐᓇ 

ᐱᖁᔨᕗᖔᕈᑎᒧᑦ. ᑖᒃᑯᐊ ᑖᓐᓇ ᓴᖅᑭᒃᑯᑦᑎᒍ 

ᐃᖅᑲᓇᐃᔭᖅᑎᕗᑦ ᕿᓚᒻᒥᐅᓂᖅᓴ ᓇᒻᒥᓂᖅ 

ᐃᒡᓗᓕᖃᓕᕐᓗᑎᑦ ᐃᓗᐊᕐᓂᖅᓴᐅᒐᔭᕐᒪᑦ. 

ᑕᐃᒪᐃᓐᓇᐃᑎᓪᓗᒍ ᑖᓐᓇ ᐊᓕᐊᓇᐃᒋᔾᔪᐊᖅᓱᒍ 

ᐃᑲᔪᖅᑐᓚᐅᕋᒃᑯ ᑖᓐᓇ ᓯᓚᑎᖓᒎᕋᓗᐊᖅᑎᓪᓗᒍ 

ᑕᐃᒪᐃᑎᓪᓗᒍ ᑭᓯᐊᓂᓕ ᑖᓐᓇ ᐃᑲᔪᖅᑐᖅᑎᐊᕋᒃᑯ 

ᑕᐃᒪᐃᑎᓪᓗᒍ.  

 

ᐊᒻᒪᓗ ᐅᖃᕆᐊᕈᓐᓇᕈᒪ ᐃᒃᓯᕙᐅᑕᖅ ᑖᒃᑯᐊ 

ᓂᕈᐊᓕᕈᑉᐱᒍ ᓂᐱᓕᐅᕐᓂᐊᖅᐸᕗᑦᑐ 

ᓴᖅᑭᓐᓂᐊᖅᐳᑦ ᑭᒃᑯᑦ ᓂᕈᐊᕐᒪᑕᑭᐊᖅ ᑕᐃᒪᐃᓐᓇ 

ᑐᔅᓯᕋᖅᐳᖓ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᓚᐃᑦᓯᑑᓐ. 

ᐃᕝᕕᐅᓕᕐᒥᔪᖅ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. 

ᐅᖃᒃᑲᓐᓂᕈᒪᑐᐃᓐᓇᖅᑐᖓ ᑖᓐᓇ 

ᐃᑲᔪᖅᑐᖅᑎᐊᕋᒃᑯ ᐱᒋᐊᖅᑎᑕᐅᔪᖅ ᐅᑉᐱᕆᒐᒃᑯ. 

ᑖᓐᓇ ᑲᔪᖏᖅᓴᐃᑲᓐᓂᕆᐊᖅᑲᑦ ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ ᖁᕝᕙᕆᐊᕈᑦ ᐃᖅᑲᓇᐃᔭᖅᑎ 

ᐃᓪᓗᖏᓐᓂ ᐊᓂᓗᑎᑦ ᐃᓪᓗᓕᕆᔨᒃᑯᓪᓗ 

ᐃᓪᓗᖁᑎᖏ.  

 

ᑭᓯᐊᓂ ᑐᒃᓯᕋᖅᑐᖓ ᐊᐱᖅᓱᕈᑎᖃᖅᓯᒪᒐᑦᑕ 

ᐅᓪᓗᕋᑖᖅ ᑲᑎᒪᔭᕆᐊᖓᓪᓗ ᐅᓪᓗᓘᓚᐅᖅᑐᓂᒃ 

ᑖᒃᑯᐊ ᐊᐱᖅᑯᑎᓯ ᐅᓄᕐᒪᑕ ᑭᐅᔭᐅᓯᒪᓐᖏᑦᑐᑦ. 

ᑕᐃᓐᓇ ᐅᖃᐅᔾᔭᐅᑦᑎᐊᕈᒪᔪᖓ ᑖᓐᓇ 

ᐱᓕᕆᐊᖑᔪᔪᖅ ᐋᖅᑭᒃᓱᖅᓯᒪᒻᒪᖔᖅ 

ᑲᔪᓯᑦᑎᐊᕈᓐᓇᓯᕐᓗᓂ ᐃᒪᓐᓇ ᐃᑲᔫᑎᒋᓂᐊᕐᒪᑦ 

ᐃᓄᓐᓄᑦ ᑮᓇᐅᔾᔭᔅᓴᖏᓐᓂᖅᓴᓄᓪᓗ 

ᐃᖅᑲᓇᐃᔭᖅᑎᓄᑦ.  

 

ᑖᓐᓇ ᓇᓗᓇᐃᖅᑕᐅᖃᑦᑕᖅᓯᒪᓂᕋ ᑕᐃᒪ 

ᓈᒻᒪᖏᓐᓂᖃᐅᖅᑑᒐᓗᐊᖅ ᓄᓇᕗᑦ ᒐᕙᒪᒃᑯ 

ᐊᖏᕐᕋᖃᕐᓂᕐᒧᑦ ᐱᓕᕆᐊᖏᓐᓄᑦ ᐱᓪᓗᒍ 

ᖃᑦᓯᑲᓪᓚᑦ ᑖᒃᑯᓄᖓᓗ ᑐᔅᓯᕋᕈᓐᓇᖅᑎᑕᐅᔪᓄᑦ. 

ᑮᓇᐅᔭᐃᓪᓗ ᐃᓱᓕᑦᑕᕐᕕᓐᓂᑦ ᑕᐃᒪ ᑭᓯᐊᓂ 

ᐃᖅᑲᓇᐃᔭᖅᑏᑦ ᐃᓪᓗᖏᑦ ᐊᑐᐊᐃᑦ 

ᑎᑭᐅᑎᓯᒪᓐᖏᓗᐊᕐᒪᑕ ᐃᓪᓗᒧᓪᓕ ᐃᑲᔪᖅᑕᐅᔪᑦ 

ᐃᖅᑲᓇᐃᔭᖅᑏᑦ ᐃᓪᓗᖓᓐᓃᖏᑦᑐᓄᑦ.  

 

ᑖᒃᑯᐊ ᒪᓕᒐᓕᐅᖅᑏᑦ ᓇᓗᓇᐃᖅᓯᒪᔪᑦ ᐊᑐᐊᒐᐃᑦ 

ᐋᖅᑭᑦᑕᐅᔪᑦ ᓄᓇᓕᓐᓄᑦ ᑎᑭᐅᒪᓐᖏᒻᒪᑕ. ᐅᑭᐅ 

ᑲᑎᒪᔾᔪᐊᖅᑐᑦ ᒪᓕᒐᓕᐅᖅᑏᑦ ᐃᓚᖓ 

ᐅᖃᐅᓯᖃᓚᐅᕐᒪᑦ ᓄᓇᓕᓐᓂᒃ ᒐᕙᒪᒃᑯᓐᓂ 

ᐱᔨᑦᑎᖅᑏᑦ ᐱᒋᐊᖅᑎᑦᑎᓚᐅᕐᒪᑕ 

ᐊᑐᓕᖅᑎᑦᑎᓚᐅᕐᒪᑕ ᐅᖅᓱᐊᓗᖃᐅᑎᓄᑦ ᓄᑖᓄᑦ. 

ᑖᓐᓇ ᓈᒻᒪᖏᑦᑐᒻᒪᕆᐅᓚᐅᕐᒪᑦ ᓄᓇᓖᑦ ᐃᓚᖓ 

ᑖᓐᓇ ᐱᔪᓐᓇᐅᑎᑖᕈᓐᓇᑦᑎᐊᖏᓐᓂᖏᑦ 

ᓄᓇᓕᕋᓛᖑᓂᖅᓴᐃᑦ.  

 

ᐅᑉᐱᕆᒐᒃᑯ ᐱᒻᒪᕆᐅᓱᕆᒐᒃᑯ ᑖᒃᑯᐊ 

ᐊᖏᖃᑎᒌᓐᓂᒃᑰᔪᒍᑦ ᒪᓕᒐᓕᐅᖅᑏᑦ 

ᖃᐅᔨᒃᑲᖅᑕᐅᔭᕆᖓ ᐱᕕᖃᕐᓗᑎᓪᓗ 

ᐅᖃᕐᕕᖃᕈᓐᓇᕐᓗᑎᑦ ᐊᓯᔾᔩᔾᔪᑎᔅᓴᒥᓂᒃ 

ᐅᕝᕙᓘᓐᓃᑦ ᐃᓚᒋᐊᕆᔪᓐᓇᕐᓗᑎᒃ ᑕᖅᑲᒃᑯᓄᖓ 

ᓴᖅᑭᖅᑕᐅᓚᐅᖏᓐᓂᖏᓐᓂᒃ. ᖃᐅᔨᒪᔪᖓ ᓄᓇᕗᑦ 

ᒐᕙᒪᒃᑯᓐᓂ ᓄᖅᑲᓚᐅᖅᓯᒪᔪᒻᒪᑕ 

ᐊᑐᐊᒐᓕᐅᖅᑕᐅᔪᐃᑦ ᑖᓐᓇᓕ ᓯᕗᓪᓕᖅᐹᖑᒐᔭᕐᒪᑦ 

ᐅᒃᐱᕆᔭᒃᑯᑦ ᑕᐃᒪᐃᓕᐅᕈᓐᓇᕋᔭᕆᐊᖓ. ᑖᓐᓇ 

ᑕᒻᒪᓐᖏᓐᓂᖅᓴᒧᑦ ᐃᖏᕐᕋᔪᐃᑦ ᑕᒪᓐᓇ 

ᑕᑯᒃᓴᐅᑦᑎᐊᑦᑎᐊᕐᓂᖅᓴᐅᓪᓗᓂ ᑭᐅᔾᔪᑎᒋᔭᕋ 

ᑖᒃᑯᐊ ᒪᓕᒐᓕᐅᖅᑎᓕᒫᑦ ᐱᕕᖃᖁᓪᓗᒋᑦ 

ᕿᒥᕐᕈᔪᓐᓇᕐᓗᑎᒃ ᐊᑐᐊᒐᕐᓂᒃ ᑕᐃᒪᐃᑦᑐᓂᒃ 

ᑕᒪᓐᓇ ᐊᑐᐊᒐᖅ ᓴᖅᑭᑕᐅᒐᔭᖅᑐᒃᓴᐅᔪᖅ 

ᐃᖃᓗᖕᓂ ᓇᓕᒨᑎᒐᔭᕋᓗᐊᕐᒪᑦ ᓄᓇᓕᖕᓂ 

ᐱᔭᐅᔭᕆᐊᓕᖕᓄᑦ. 

 

ᑕᐃᒪ ᑲᔪᖏᖅᓱᒻᒪᕆᒃᐸᒃᑲ ᒐᕙᒪᕗᑦ 

ᐅᑎᕈᓐᓇᕐᓗᑎᒃ ᑖᔅᓱᒧᖓ ᐱᒋᐊᕈᑎᒃᓴᒧᑦ ᑕᐃᓐᓇ 

ᐱᔭᕇᖅᑕᐅᓯᒪᒃᐸᑦ ᒥᓂᔅᑕ ᑭᐅᔪᓐᓇᖅᓯᒃᐸᑕ 

ᐊᐱᖅᑯᑎᓕᒫᑦᑎᓐᓂᒃ. ᑖᓐᓇ ᐃᑲᔪᖅᓱᖅᑎᐊᖅᑕᕋ 

ᐱᓕᕆᐊᖑᔪᒪᔪᖅ. ᐱᔪᒪᑐᐃᓐᓇᖅᑐᖓᓕ ᑖᒃᑯᐊ 

ᓴᖅᑭᑕᐅᒐᔭᕆᐊᖓ ᓈᒻᒪᒃᑐᒥᒃ. ᑖᒃᑯᐊ 

ᐃᖅᑲᓇᐃᔭᖅᑎᓕᒫᑦ ᐱᔪᓐᓇᖅᑎᑕᐅᔪᐃᓐᓇᐅᓗᑎᒃ, 

ᐱᒻᒪᕆᓂᖅᓴᐅᓪᓗᓂ ᑕᑯᔪᒪᕗᖓ 

ᑕᑯᔭᒃᓴᐅᓂᖅᓴᐅᓗᑎᒃ ᐃᓄᐃᑦ 

ᑮᓇᐅᔾᔭᒃᓴᓐᖏᓐᓂᖅᓴᐃᓪᓗ ᐃᖅᑲᓇᐃᔭᖅᑏᑦ. 

ᖃᐅᔨᒪᔪᖓ ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ ᑖᓐᓇ 

ᐱᕕᖃᒃᑲᓐᓂᔾᔮᓐᖏᒻᒪᑦ ᑮᓇᐅᔭᓂᒃ 

ᑲᔪᖑᖅᓱᑦᑎᐊᖅᐸᑕ ᒥᓂᔅᑕᐃᑦ ᑲᑎᒪᔨᖏᑦ 

ᐅᖃᖅᓯᒪᓗᑎᒃ ᑖᓐᓇ ᐊᒥᖅᑳᕈᓐᓇᕐᓗᑎᒃ 

ᑲᑎᒪᔨᕋᓛᓄᑦ?  
 

ᐅᖃᖅᑲᐅᒐᒪ ᑕᐃᒪ ᐃᑲᔪᖅᓱᑦᑎᐊᕋᒃᑯ ᑖᓐᓇ 

ᐃᓱᒪᒋᓪᓗᒍ ᐱᓕᕆᐊᖑᔪᐃᑦ ᐃᓱᒪᑐᐃᓐᓇᖅᑐᖓ 

ᑲᔪᓯᑦᑎᐊᕈᓐᓇᕆᐊᖓ. ᑕᐃᒪ ᒫᓐᓇᓕ ᑕᐃᒪᐃᓕᖓ 

ᑕᑯᓗᒍ ᐅᖃᐅᔾᔭᐅᑦᑎᐊᖅᓯᒪᔪᑦ ᐊᒥᓲᓂᖅᓴᓄᑦ 

ᓂᕈᐊᖃᑕᐅᓂᐊᖅᑐᐃᑦ ᑖᓐᓇ ᐊᖏᕐᓂᐊᖅᐸᕋ 

ᐱᖁᔨᕗᖔᕈᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 
 

ᐃᒃᓯᕙᐅᑕᖅ: ᒥᔅᑕ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ 

ᐃᒃᓯᕙᐅᑕᖅ. ᐃᔨᖅᓯᒪᓇᓱᓐᖏᒃᑲᓗᐊᖅᑐᖓ ᒫᓂ 

ᑐᓄᐊᓂ ᐃᒃᓯᕙᒐᒪ.  
 

ᐃᒃᓯᕙᐅᑕᖅ, ᑖᓐᓇ ᐱᖁᔭᖅ ᖄᖏᓐᖏᑉᐸᑦ, 

ᐊᓂᒍᖅᑎᑕᐅᓐᖏᑉᐸᑦ ᖁᕕᐊᓇᔾᔮᓐᖏᑦᑐᖅ 

ᑖᒃᑯᓄᖓ ᓄᓇᕗᒻᒥ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑐᓄᑦ ᐱᓕᕆᔨᓄᑦ ᓇᖕᒥᓂᖅ 

ᐃᒡᓗᑖᕋᓱᒃᓯᒪᔪᓄᑦ ᐊᑯᓂᐊᓗᒃ. ᑐᓴᖅᑲᐅᒐᒪ 

ᑮᓇᐅᔭᓕᒡᔪᐊᖏᓐᓇᕐᓄᒡᒎᖅ ᑐᕌᕐᓂᐊᕐᒪᑦ. 

ᐋᒃᑲᑦᓯᐊᒻᒪᕆᖕᐃᓛᒃ. ᑕᐃᒃᑯᐊ ᐊᒥᓱᑦ ᖃᐅᔨᒪᔭᕗᑦ 

ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᑦ ᓴᓇᔪᑦ 

ᐃᒡᓗᓕᕆᔨᒃᑯᑦ ᐃᒡᓗᕐᔪᐊᖏᓐᓂ ᐊᑭᑐᐃᖦᖤᒃᐸᖕᒪᑕ 

ᐊᑭᑐᓂᖅᐹᖏᓐᓂ ᐊᒥᓱᑦ ᐃᒡᓗᓕᕆᔨᒃᑯᓐᓄᑦ 

ᐃᒡᓗᖁᑎᖏᓐᓃᖦᖢᑎᒃ. ᑖᒃᑯᐊ ᑮᓇᐅᔭᓂᒃ 

ᑲᑎᖅᓯᓇᓱᒃᖢᑎᒃ ᐃᒡᓗ ᐊᑯᐊᖅ 

ᖁᕝᕙᓯᓗᐊᕐᓂᖓᓄᑦ ᐊᑯᓂᐊᓗᒃ ᓯᑭᑑᖅᑖᕈᑎᓂᒃ, 

ᓅᑦᑕᕈᑎᓂᒃ, ᖃᔭᕆᐊᒃᑯᓐᓂᒃ 

ᑲᑎᖅᓱᓇᓱᔅᓲᔭᖃᑦᑕᖅᑐᑦ. ᐊᒻᒪ ᐃᒡᓗᓕᕆᔨᒃᑯᑦ 

ᐃᒡᓗᖓᓃᑦᑐᒪᒍᑎᒃ ᓇᖕᒥᓂᖅᑖᕋᒍᓱᒍᑎᒥᓄᑦ 

ᑮᓇᐅᔭᓂᒃ ᑐᖅᑯᖅᑎᕆᐊᕐᔪᑯᓗᒃᑐᒃ ᐊᑯᓂᐊᓗᒃ, 

ᐊᑯᓂᐊᓗᒃ ᑲᑎᖅᓯᓇᓲᔭᖅᑐᖅ ᓇᖕᒥᓂᒃ 

ᐃᒡᓗᑖᕈᓐᓇᖅᓯᔪᒫᕈᒪᒐᓗᐊᖅᖢᑎᒃᑕᐅᖅ. 

ᑮᓇᐅᔭᓕᒡᔪᐊᖑᓐᖏᓐᓇᒥᒃᑕᐅᖅ ᑖᒃᑯᐊ 

ᑮᓇᐅᔭᓕᐊᖏᑦ ᓂᕿᓄᑦ, ᓯᑭᑑᓄᑦ, ᐃᒡᓘᑉ 

ᐊᑭᒃᓴᖓᓄᑦ, ᐃᑭᑦᑕᖅᑐᓄᑦ ᐃᓕᖅᑲᖦᖤᖅᐸᖕᒪᑕ 

ᑲᑎᑦᑐᓐᓈᕐᔪᒃᑕᑯᓗᒃᑎᒃ ᓇᖕᒥᓂᖅ 

ᐃᒡᓗᑖᕈᓐᓇᖅᓯᖦᖤᑐᐊᕈᒫᕈᒪᑉᓗᑎᒃ.  
 

ᑲᑎᖅᓰᔭᕆᐊᖃᖅᑐᑦ ᐃᓚᖏᑦ 20 ᑕᐅᓴᓐ, 30 

ᑕᐅᓴᓐ, 40 ᑕᐅᓴᓐ, ᖃᑉᓯᑕᐅᓐᑖᓛᓗᖕᓂᑭᐊᖅ. 

ᐃᓄᖅᓴᖅᑐᑦ. ᑕᐃᑯᖓ ᑎᑭᑦᑕᕆᐊᒃᖠᔪᑦ ᓇᖕᒥᓂᖅ 

ᐃᒡᓗᑖᕈᓐᓇᖅᓯᔪᒫᕐᓂᕐᒥᓄᑦ ᑐᕌᖅᑐᑦ. 

ᑕᐃᒪᓐᓇᑦᓯᐊᖅᑕᐅᖅ ᒐᕙᒪᒃᑯᑦ ᐃᒡᓗᖏᓐᓂᒃ 

ᐊᑐᖅᑐᐊᖑᔭᖅᑐᑦ ᑲᑎᖅᓯᓇᓱᒃᑐᑦ 

ᓇᖕᒥᓂᖅᑖᕈᓐᓇᕈᒫᕈᒪᑉᓗᑎᒃ. ᐃᓚᖏᑦ 

ᑲᑎᖅᓯᐊᓂᓚᐅᓐᖏᖦᖢᑎᒃ ᓴᓇᔪᓐᓃᕌᖓᑕ 

ᓄᖅᑲᕕᒃᖢᑎᒃ ᒐᕙᒪᒃᑯᓐᓂᑦ 

ᐃᒡᓗᑖᕈᓐᓇᐃᑉᓕᓪᓗᑎᒡᓗ ᐃᒡᓗᓕᕆᔨᒃᑯᑦ 

ᐃᒡᓗᖏᓐᓄᑦ ᐃᑎᕈᓐᓇᐃᑉᓕᓪᓗᑎᒃ. ᐅᕝᕙ 

ᑮᓇᐅᔭᒥᒃ ᑐᓂᔭᐅᓯᒪᔪᓐᓇᓚᐅᕈᑎᒃ, 5 ᑕᐅᓴᓐ, 10 

ᑕᐅᓴᓐ, 20 ᑕᐅᓴᓐᒥᒡᓘᓐᓃᑦ ᐃᑲᔫᑎᓂᒃ ᓇᖕᒥᓂᖅ 

ᐃᒡᓗᖃᓕᕋᔭᓚᐅᖅᑐᑦ. ᑖᑉᑯᐊ ᑕᒡᕙ ᐅᑉᓗᒥ 

ᐅᖃᐅᓯᕆᔭᕗᑦ. ᐊᑐᐊᒐᕐᒥᒃ ᐅᖃᐅᓯᖃᓐᖏᑦᑐᒍᑦ. 

ᐃᓄᐃᑦ ᐅᖃᐅᓯᖃᖅᑐᒍᑦ ᑮᓇᐅᔭᓕᐅᕈᑎᖏᑦ 

ᓈᒻᒪᒃᓯᓇᔭᖅᑐᑦ ᓇᖕᒥᓂᖅ ᐃᒡᓗᖃᓕᕋᔭᖅᑐᑦ 

ᑖᑉᑯᐊᓕ ᐅᕙᖓ ᐅᖃᐅᓯᕆᔭᒃᑲ.  
 

ᑖᑉᑯᐊ ᑎᑎᖅᑲᑦ ᑭᑐᑦ ᑖᑉᓱᒧᖓ 

ᐆᒃᑐᕈᓐᓇᕐᓂᐊᖅᐸᑦ, ᖃᓄᖅ ᓴᓇᓂᐊᖅᐸᑦ, ᐃᓅᕙᑦ, 

ᖃᑉᓗᓈᖑᕙᑦ, ᖃᓄᖅ ᑮᓇᐅᔭᓕᐅᖅᑎᒋᓂᐊᖅᐸᑦ. 

ᑖᑉᑯᐊ ᐃᓗᓕᖏᑦ ᑖᑉᓱᒪ ᑎᑎᖅᑲᐅᑉ ᐃᓗᐊᓂ 

ᐋᖅᑭᖃᑦᑕᕐᓂᐊᕐᒪᑕᓕ 

ᐊᓯᔾᔨᖅᑕᐅᖃᑦᑕᕈᓐᓇᕐᓂᐊᕐᒪᑕ 

ᐋᖅᑭᒋᐊᖅᑕᐅᖃᑦᑕᕈᓐᓇᕐᓂᐊᕐᒪᑕ ᐅᕙᓂ ᐃᒡᓘᑉ 

ᐃᓗᐊᓂ. ᑖᓐᓇ ᑮᓇᐅᔭᖅ ᐊᑐᖅᑕᐅᔪᒧᑦ 

ᐊᖏᒪᐅᕐᓗᒍ ᑖᒃᑯᐊ ᐃᓗᓕᖏᓪᓕ 

ᐋᖅᑭᒍᓐᓇᕐᓂᐊᖅᑐᑦ ᐅᕙᒍᑦᑕᐅᖅ ᑕᒡᕙᓂ ᒐᕙᒪᐅᑉ 

ᐃᒡᓗᖔᖓᓃᑦᑐᑎᒍᑦ ᑖᑉᑯᐊᑦᑕᐅᖅ ᐃᓱᒫᓘᑎᒋᔭᓯ. 

ᐃᓱᒫᓘᑎᒋᔭᕗᑦᑕᐅᖅ. ᐃᓄᐃᑦ ᐊᔪᕈᓐᓃᖁᑉᓗᑎᒍᑦ 

ᐃᓱᒫᓘᑎᖃᑦᓯᐊᖅᑐᒍᑦ ᐃᓕᒃᓯᑐᑦᓯᐊᒻᒪᕆᒃ. 

ᓇᖕᒥᓂᖃᓕᖁᓐᓇᖁᑉᓗᒋᑦ ᐃᓄᐃᑦ 

ᐊᔪᕈᓐᓃᕈᓐᓇᖁᑉᓗᒋᑦ. ᐃᑲᔪᖅᑕᐅᔪᓐᓃᕐᓗᑎᒃ 

ᓇᖕᒥᓂᖅ ᐃᒡᓗᖃᓕᕐᓗᑎᒃ ᓇᖕᒥᓂᖅ 

ᐃᒡᓗᖃᓕᖅᖢᓂ ᐊᔪᕈᓐᓃᕈᑎᑲᓪᓛᓘᖕᒪᑦ 

ᐊᕗᖓᑲᓪᓛᓗᒃ.  
 

ᑖᒻᓇ ᖄᖏᓐᖏᑉᐸᑦ ᐅᑉᓗᒥ ᐊᖏᖃᑎᒌᒍᑦ 

ᑮᓇᐅᔭᖅ ᐊᖏᖅᑕᐅᓐᖏᑉᐸᑦ ᐃᒻᒪᖄ ᑭᓯᐊᓂ 

ᒐᕙᒪᑕᖃᒃᑲᓐᓂᓕᖅᐸᑦ 

ᐅᖃᐅᓯᐅᖃᑦᑕᕈᒫᖅᑐᒃᓴᐅᕗᖅ 

ᓴᖅᑭᒃᑲᓐᓂᕋᔭᕐᓂᖅᐸᑦ. ᑕᐃᒃᑯᐊ ᒫᓐᓇ 

ᑐᖅᑯᖅᑎᕆᔪᑦ ᑮᓇᐅᔭᓂᒃ 

ᓇᖕᒥᓂᖅᑖᕈᓐᓇᕈᒫᕐᓂᕐᒧᑦ 

ᖁᕕᐊᓱᒃᐸᓪᓕᐊᓕᖅᑐᒃᓴᐅᖅᑲᐅᔪᑦ ᑖᒻᓇ 

ᐅᖃᐅᓯᐅᕙᓪᓕᐊᑎᓪᓗᒍ 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᑎᖅᐹᓪᓕᑐᐃᓐᓇᕐᓂᐊᖅᑐᑦ. ᐃᒃᓯᕙᐅᑕᖅ, ᑕᒪᒃᑯᐊ 

ᒪᓕᒐᒃᓴᐃᑦ ᑖᑉᓱᒪ ᐊᑐᐊᒐᒃᓴᖓᑦᑕ ᐃᓗᐊᓂᓕ 

ᐋᖅᑭᒃᓱᒃᑲᓐᓂᕈᓐᓇᕐᓂᐊᖅᑕᕗᑦ ᑕᒡᕙᓂ ᖃᐃᔪᓂ 

ᐅᑉᓗᓂ ᑕᖅᑭᓂ, ᓂᕈᐊᖅᑕᐅᓯᒪᓚᐅᓐᖏᑦᑎᓐᓂ. 

ᐃᒃᐱᖕᓇᕐᓂᖃᕐᓂᐊᖅᑐᖅ ᐅᓇ ᐊᖏᔪᒥᒃ 

ᐊᔪᖅᓴᓐᖏᑦᑐᐃᓐᓇᐅᓐᖏᑦᑐᓄᑦ ᑭᓯᐊᓂ ᐱᕕᒃᖢᑎᒃ 

ᓇᖕᒥᓂᖅᑖᕋᓱᒃᑐᓄᑦ ᓄᓇᕗᑦ ᒐᕙᒪᒃᑯᓐᓂ 

ᐱᓕᕆᔪᓄᑦ.  

 

ᐄ, ᑖᒃᑯᐊᓕ ᐃᓱᒪᒋᕙᒃᑲ ᒫᓐᓇ ᑖᒻᓇ 

ᐅᖃᐅᓯᐅᑎᓪᓗᒍ ᑖᒻᓇᓗ ᓅᑦᓯᒋᐊᕈᑦ ᐅᕙᖓᓕ 

ᐃᑲᔪᖅᑐᕈᓐᓇᔾᔮᓐᖏᑕᕋ ᐃᒃᓯᕙᐅᑕᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓛᖅ ᓇᑲᓱᒃ: ᖁᔭᓐᓇᒦᒃ 

ᐃᔅᓯᕙᐅᑕᖅ ᐱᕕᔅᓴᖃᖅᑎᑕᐅᒐᒪ. ᑖᓐᓇ 

ᑲᑎᒪᔨᑐᐃᓐᓇᕐᓄᑦ ᓴᖅᑭᖅᑕᐅᓯᒪᕙᒌᖅᑑᒐᓗᐊᖅ 

ᓯᕗᓂᐊᒍᑦ ᑕᕝᕙᓂ ᑲᑎᒪᓕᖅᑎᓪᓗᑕ 

ᓈᒻᒪᒋᔭᐅᓐᖏᓐᓂᖓ ᐃᓚᖓᒍᑦ ᐊᑲᐅᓐᖏᑦᑐᐊᓗᒃ.  

 

ᑖᓐᓇᑦᑕᐅᖅ ᑲᔪᓯᖁᓪᓚᕆᑦᑕᕋ ᐱᔾᔪᑎᒋᓪᓗᒍ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᓄᓇᕗᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑐᑦ ᐊᒥᓲᓂᖅᐹᖑᒻᒪᑕ 

ᐃᖅᑲᓇᐃᔭᖅᑐᑎᖃᖅᑎᐅᔪᑦ ᑕᑯᓐᓇᖅᑐᒋᑦ. ᐊᒻᒪᓗ 

ᒥᓂᔅᑕ ᐊᕿᐊᕈᖅ ᐅᖃᖅᑲᐅᒻᒪᑦ ᒐᕙᒪᒃᑯᑦ 

ᐃᓪᓗᖁᑎᖏᓐᓂ ᐊᑐᖅᑐᐊᖅᑎᐅᔪᐃᑦ ᐊᓯᐊᓄᑦ 

ᓅᓐᓂᖅᐸᑕ ᐃᓪᓗᑖᓕᕐᓗᑎᒃ 

ᓇᒻᒥᓂᖅᑖᕈᑎᒋᒐᓱᐊᖅᓯᒪᔭᖓᓄᑦ ᑕᐃᓐᓇ ᐃᓪᓗ 

ᐊᑐᕈᓐᓃᖅᑕᖓ ᒪᑐᐃᕋᔭᕐᒥᒻᒪᑦ. ᐅᓇᑦᑕᐅᖅ 

ᐃᓱᒪᒋᔭᐅᒋᐊᖃᕐᒥᔪᖅ ᓄᓇᓕᓐᓂ 

ᐃᖅᑲᓇᐃᔭᖅᑎᑐᖃᐅᔪᐃᑦ ᒐᕙᒪᒃᑯᓄᑦ 

ᐃᓪᓗᖁᑎᖏᓐᓄᑦ ᓇᔪᓐᖏᒃᑲᓗᐊᖅᑲᑕ ᓇᒻᒥᓂᖅ 

ᐃᓪᓗᑖᕋᓱᐊᕈᒪᓐᓂᖅᑲᑕ ᑕᕝᕙ ᐃᑲᔫᑎ 

ᐊᑐᐃᓐᓇᐅᒪᓂᐊᓕᖅᑐᖅ.  

 

ᐃᓪᓗᓕᕆᔨᕐᔪᐊᒃᑯᑦ ᓇᒻᒥᓂᖅ ᐃᓪᓗᑖᕋᓱᐊᕈᑎᖏᑦ 

ᑕᑯᓐᓇᖅᑕᐅᓗᑎᒃ ᐊᒥᓱᐊᖅᑐᑦ ᑐᓴᖃᑦᑕᖅᑐᒍᑦ 

ᑮᓇᐅᔭᖅ ᐱᔾᔪᑕᐅᓪᓗᓂ 

ᑮᓇᐅᔾᔭᔅᓴᓗᐊᕐᓂᕋᖅᑕᐅᒻᒪᑕ ᐱᔪᓐᓇᓐᖏᑦᑐᑦ 

ᑐᒃᓯᕋᐅᑎᒃᑯᑦ. ᑕᐃᒫᒃ ᑐᓴᖃᑦᑕᖅᑐᒍᑦ. ᐅᓇᓕ 

ᑮᓇᐅᔭᑎᒍᑦ ᐃᒪᓐᓇ 

ᑮᓇᐅᔭᓕᐅᕆᐊᖃᖅᑐᑏᓚᓯᒪᓐᖏᑦᑐᑦ. 10 

ᑕᐅᓴᓐᓂᒃ ᐃᑲᔪᖅᑕᐅᒍᒪᑉᐸᑕ, 20 ᑕᐅᓴᓐ, 

ᑎᑭᓪᓗᒍ 50 ᑕᐅᓴᓐᒧᑦ. 

ᓇᒻᒥᓂᖅᑖᕋᓱᐊᕈᒪᓂᐊᕈᕕᑦ ᑕᕝᕙ ᒐᕙᒪᒃᑯᓐᓂ 

ᐊᑐᐃᓐᓇᐅᒪᑎᑕᐅᓕᖅᑐᖅ. 

ᒐᕙᒪᒃᑯᑦ ᐱᓇᓱᐊᓐᖏᑦᑐᑦ ᖃᐅᖓ 

ᐃᖅᑲᓇᐃᔭᖅᑎᖏᓐᓄᑦ ᒐᕙᒪᒃᑯᓐᓄᑦ 

ᐊᑐᐃᓐᓇᐅᒪᑎᑕᐅᒐᓱᐊᖅᑐᖅ. 

ᓇᒻᒥᓂᖅᑖᕋᓱᐊᕐᓂᕐᒧᑦ ᐊᔭᐅᕆᔪᐃᓐᓇᐅᖃᑦᑕᖅᑐᒍᑦ. 

ᑕᕝᕘᓇ ᐅᒡᒍᐊᕐᓇᓪᓚᕆᓐᖑᓱᑦᑐᖅ 

ᑲᔪᓯᑎᑕᐅᓐᖏᑉᐸᑦ. ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ 

ᑖᔅᓱᒪᓐᖓᑦ ᓄᖅᑲᖅᑎᑦᑎᔾᔮᓐᖏᑦᑐᑦ. ᓂᕈᐊᖅᑎᕗᑦ 

ᐅᖃᐅᑎᓂᐊᓕᖅᑲᕗᑦ ᒪᓕᒐᓕᐅᖅᑏᑦ 

ᓂᕈᐊᓚᐅᖅᑐᑦ ᐃᑲᔪᖅᓱᐃᓇᑎᒃ ᐃᒡᓗᑖᖁᔨᓐᖏᑦᑐᑦ 

ᓇᒻᒥᓂᖅᑖᕋᓱᐊᓐᖏᑦᑐᑦ 

ᓇᒻᒥᓂᖅᑖᕋᓱᐊᖁᔨᓐᖏᑦᑐᑦ ᓄᓇᕗᒻᒥᐅᑕᕐᓂᒃ. 

ᑕᐃᒪᐃᓕᖔᕐᓂᐊᖅᑐᒍᑦ ᐅᕙᒍᑦ 

ᓂᕈᐊᖅᑎᒋᓯᒪᔭᖏᓐᓄᑦ. 

 

ᐃᒃᓯᕙᐅᑕᖅ: ᒥᔅ ᑕᐅᑐᓐᖏ. 

 

ᑕᐅᑐᓐᖏ: ᖁᔭᓐᓇᒦᒃ ᐃᒃᓯᕙᐅᑕᖅ. ᑖᔅᓱᒥᖓ 

ᓅᑕᐅᒋᐊᖅᑐᒥᒃ ᐃᑲᔪᖅᑐᐃᒐᒪ. ᐱᔾᔪᑎᖃᖅᑐᖓ 

ᐃᖅᑲᖅᓴᕆᐊᖃᖅᑐᒍᑦ ᑕᒪᒃᑯᐊ ᐳᖅᑐᔪᓄᑦ ᓴᓇᔪᑦ 

ᑮᓇᐅᔭᓕᐅᑦᑎᐊᖅᑐᑦ ᐊᒻᒪ ᑮᓇᐅᔭᓕᐅᓗᐊᓐᖏᑦᑐᑦ.  

 

ᐃᓂᓪᓚᒃᓯᒪᖃᑦᑕᕐᒪᑕ ᖃᑉᓗᓈᑦ ᓄᓇᖓᓄᑦ 

ᓅᑦᑐᒪᓪᓗᑎᒃ ᐱᐊᓂᒃᑯᑎᒃ. ᐃᒡᓗᑖᕐᓂᕈᑎᒃ, 

ᐃᒡᓗᖃᓕᕐᓗᑎᒃ ᓄᓇᕗᑦ ᐃᓗᐊᓂ, ᒐᕙᒪᒃᑯᑦ 

ᐱᓕᕆᖁᑎᖓᑦ ᐃᒡᓗᖃᖅᑐᖅ ᐃᒡᓗᒥᓂᒃ 

ᐊᑐᖅᑐᐊᖅᑎᑦᑎᓗᓂ ᑕᐅᓇᓂ ᓄᖅᑲᖓᐅᔭᓕᕐᓗᓂ 

ᑮᓇᐅᔭᓕᐅᕐᓗᓂ. ᑕᒡᕘᓇ ᐃᓱᒪᒐᒪ.  

 

ᐊᒻᒪ ᓯᕗᓕᖅᑎᐅᑉ ᐅᖃᐅᓯᕆᖅᑲᐅᔭᖓ 

ᒪᓕᒐᓕᐅᖅᑎᐅᔪᒍᑦ, ᑐᑭᓯᐊᑦᑎᐊᖅᑐᒍᑦ 

ᓄᑕᕋᐅᓐᖏᓐᓇᑦᑕ. ᑖᓐᓇᓕ ᐊᑐᐊᒐᐅᓂᕋᖅᑲᐅᔭᐃᑦ 

ᐃᓄᒃᑎᑐᑦ ᐊᑐᐊᒐᖅ. ᐱᐅᒋᓐᖏᒃᑯᓂᔾᔪᒃ ᐊᑐᐊᒐᖅ 

ᐊᖃᒍᓐᖑᖅᐸᑦ ᐊᓯᕈᕈᓐᓇᖅᑕᖓᑦ ᒪᓕᒐᐅᓐᖏᒻᒪᑦ.  

 

ᐊᑐᐊᒐᐅᑎᓪᓗᒍ ᑕᐃᒪᓐᓇ ᑕᑯᓯᒪᓐᖏᓪᓗ 

ᑕᑯᓯᒪᓐᖏᓐᓇᑦᑕ ᐅᕙᒍᑦ ᒪᓕᒐᓕᐅᖅᑎᐅᔪᒍᑦ 

ᖃᓄᖅ ᐊᑐᐊᒐᕐᒥᒃ ᐃᓂᓪᓚᒃᓴᐃᓯᒪᖕᒪᖔᑕ. 

ᑐᓐᖓᕕᒃᑯᓐᓂᒡᒎᖅ ᐋᔩᖃᑎᖃᓚᐅᖅᑑᒐᓗᐊᖅ. 

ᑖᓐᓇ ᓇᓗᓗᖓ ᓱᓇᒥᒃ ᐊᖏᓕᕐᒪᖔᕐᒪ 

ᐊᖏᕈᓐᓇᓐᖏᓐᓇᒪ. ᖃᐅᔨᒪᑦᑎᐊᕐᓗᖓ 

ᓴᖅᑭᔮᑦᑎᐊᕐᓗᖓ ᑭᐅᔪᓐᓇᑦᑎᐊᕐᓗᖓ 

ᐊᖏᕆᐊᖃᕋᒪ. ᐃᖅᑲᖅᓴᐅᑎᒋᓯᒪᓕᓵᓐᖏᓐᓇᒃᑯ.  

ᑕᐃᒃᑯᐊᓘᓐᓃᑦ ᒫᓐᓇ ᑮᓇᐅᔭᓕᐊᕆᔨᔭᐅᔪᑦ 

ᓄᓇᕗᑦ ᒐᕙᒪᒃᑯᖏᓐᓄᑦ ᐅᑭᐅᖅᑕᖅᑐᒧᑦ 

ᑮᓇᐅᔭᒃᓴᐃᑦ ᐋᖅᑭᒃᓱᖅᓯᒪᔪᑦ, ᐃᓂᓪᓚᒃᓴᖅᓯᒪᔪᑦ, 

ᐱᓕᕆᐊᓂᒃᑯᑎᒃ ᖃᑉᓗᓈᑦ ᓄᓇᖓᓄᑦ ᐅᑎᕐᓗᑎᒃ. 

ᐃᒡᓗᕐᔪᐊᖅᑖᕈᑎᒃ, ᐃᒡᓗᕐᔪᐊᖃᓕᕐᓗᑎᒃ 

ᐳᖅᑐᓂᖅᓴᒥᒃ ᑮᓇᐅᔭᓕᐅᑦᑎᐊᕋᒥᒃ, ᐃᒡᓗᕐᔪᐊᑎᒃ 

ᓂᐅᕕᐊᕆᓚᐅᖅᑕᒥᖕᓄᑦ ᐊᑭᑐᓂᖅᓴᕐᒧᑦ 

ᓂᐅᕐᕈᑎᒋᔪᓐᓇᖅᑖ ᐅᕝᕙᓘᓐᓃᑦ 

ᐊᑐᖅᑐᐊᖅᑎᑦᑎᓕᕆᓐᓇᖅᑐᑦ 

ᑮᓇᐅᔭᓕᐅᒃᑲᓐᓂᕐᓗᑎᒃ. 
 

ᑖᓐᓇᓕ ᐊᑐᐊᒐᖅ ᐆᒃᑑᑎᒋᓗᒍ ᕿᓚᒥᑯᓗᒃ 

ᓂᕈᐊᕐᓇᖅ ᑎᑭᓐᓂᐊᓕᕐᒪᑦ. 

ᐱᓕᕆᐊᕆᔪᓐᓇᑦᑎᐊᖅᑕᕗᑦ ᖃᐅᔨᒪᑦᑎᐊᓕᕐᓗᑕ 

ᑐᐊᕕᖅᑎᑕᐅᓐᖏᓪᓗᑕ. ᒫᓐᓇ ᐅᐸᓗᖅᑎᑕᐅᒐᑦᑕ. 

ᐃᑲᔪᖅᑐᕐᓂᐊᖅᑕᕋ ᐸᐅᓗᓯᐅᑉ ᓅᒋᐊᖅᑖ. ᖁᔭᓐᓇᒦ 

ᐃᒃᓯᕙᐅᑕᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ. ᑕᐃᒪ ᐊᐱᕆᒪᕙᕋ 

ᐊᑎᖁᑎᖃᕈᓐᓃᕋᒪ ᐊᐱᕈᒍᒪᕙᕋ 

ᐱᒋᐊᖅᑎᑦᑎᖅᑲᐅᔪᖅ ᒥᔅ ᕿᔪᒃᑖᖅ 

ᐅᖃᐅᓯᖃᒃᑲᓐᓂᕈᒪᖕᒪᖔᑦ? ᐅᐊ, ᒥᔅᑕ ᖃᒪᓂᖅ 

ᑕᑯᖅᑲᐅᓐᖏᓐᓇᒃᑯ. ᒪᒥᐊᓇᖅ, ᒥᔅᑕ ᖃᒪᓂᖅ 

ᐃᒡᕕᑦ.  
 

ᖃᒪᓂᖅ: ᖁᔭᓐᓇᒦᒃ ᐃᒃᓯᕙᐅᑕᖅ. ᑖᓐᓇ ᐊᑐᐊᒐᖅ 

ᑐᕌᒐᕆᔭᖓ ᐱᐅᑦᑎᐊᖅᑑᒐᓗᐊᖅ ᑭᓯᐊᓂ ᑕᐃᒃᑯᐊ 

ᐊᑐᐊᒐᐃᑦ ᖃᓄᖅ ᑎᑎᕋᖅᓯᒪᖕᒪᖔᑕ 

ᑕᑯᓚᐅᓐᖏᓪᓗᑎᒍᑦ ᐊᖏᕐᓂᐊᕈᓐᓇᓐᖏᒻᒥᒐᑦᑕ 

ᐱᐅᖕᒪᖔᑕ ᑎᑎᕋᖅᓯᒪᓂᖏᑦ, ᓈᒻᒪᖕᒪᖔᑕ, 

ᓈᒻᒪᒃᓯᒋᐊᒃᑲᓐᓂᕆᐊᖃᕐᒪᖔᑕ 

ᐱᖃᑕᐅᕝᕕᒋᔭᕆᐊᖃᕋᓗᐊᕋᑦᑎᒍᑦ ᑖᓐᓇ 

ᑲᔪᓯᓚᐅᓐᖏᓐᓂᖓᓂᒃ.  
 

ᑕᐃᒪ ᓄᓇᕗᑦ ᒐᕙᒪᒃᑯᖏᑦ ᐃᒡᓗᖁᑎᖃᐅᕐᒪᑕ 

ᐃᓚᖏᓐᓂᒃ ᓄᓇᓕᖕᓂ ᓄᓇᕗᑦ ᒐᕙᒪᒃᑯᖏᓐᓂ 

ᐃᖅᑲᓇᐃᔭᕐᕕᖕᓂ ᐊᓪᓚᒡᕕᖃᐅᕐᒥᓂ 

ᓂᕈᐊᖅᑕᐅᓯᒪᕝᕕᖕᓂ ᓄᓇᕗᑦ ᒐᕙᒪᒃᑯᖏᓐᓂ 

ᐃᖅᑲᓇᐃᔭᖅᑎᓂᒃ ᐃᓄᖕᓂᒃ ᓄᓇᕗᑦ ᒐᕙᒪᒃᑯᖏᑕ 

ᐃᔨᓗᖁᑎᖏᓐᓂᒃ ᐃᓯᕋᓱᒃᑐᖃᖃᑦᑕᕋᓗᐊᕐᒪᑦ 

ᐊᖏᖅᑕᐅᔪᓐᓇᓐᖏᑦᑐᑦ ᓇᒧᓪᓗ 

ᐅᓐᓂᕐᓗᒃᓴᕈᓐᓇᕐᒪᖔᑕ ᓇᓗᕙᒃᖢᑎᒃ ᐊᒻᒪ ᑕᒪᒃᑯᐊ 

ᓄᓇᖃᖅᑳᖅᓯᒪᔪᑦ ᐅᕕᓂᐅᖃᑎᒌᓐᖏᑕᖏᓐᓂᒃ 

ᑕᒪᒃᑯᐊ ᐱᐅᒋᓐᖏᓪᓗᒋᑦ ᐱᖏᑦᑎᐊᖅᑐᖓ ᑭᓯᐊᓂ 

ᐅᓐᓂᕐᓗᒡᕕᐅᖃᑦᑕᓐᖏᓚᖓ ᐊᖓᔪᖅᑳᖏᓐᓂᒡᒎᖅ 

ᐃᖅᑲᓇᐃᔭᖅᑐᑦ ᐃᒡᓗᖁᑎᖏᓐᓄᑦ ᓄᓇᕗᑦ 

ᒐᕙᒪᒃᑯᖏᓐᓂ ᐃᓯᖅᑎᑕᐅᒡᒐᕐᓂᖅᓴᐅᖕᒪᑕ 

ᑕᒪᒃᑯᓇᓐᖓᑦ ᐅᕕᓂᐅᖃᑎᒋᓐᖏᑕᑦᑎᓐᓂᒃ. ᑕᐃᒪ 

ᓂᕈᐊᖅᑕᐅᓯᒪᕕᒋᔭᓐᓂ ᐃᒡᓗᐃᑦ ᐊᑐᓐᖏᑦᑐᑦ 

ᓄᓇᕗᑦ ᒐᕙᒪᒃᑯᖏᓐᓂ 

ᐃᖅᑲᓇᐃᔭᖅᑎᐅᔪᓄᑦ ᐊᑐᖅᑕᐅᓪᓗᐊᖅᑑᒐᓗᐊᑦ 

ᐊᖏᖅᑕᐅᔪᓐᓇᖏᓐᓂᖏᓐᓂᒃ ᐃᓄᒋᐊᓗᐊᖅᑐᓂ 

ᐃᓪᓗᖃᐅᖅᑐᑦ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓂ 

ᐃᒡᓗᖃᐅᖅᑐᑦ ᐱᒻᒪᑕ.  

 

ᑖᒃᑯᐊ ᓂᕈᐊᖅᑎᒋᓯᒪᔭᒃᑲ ᑭᒡᒐᑐᖅᑐᕐᓗᒋᑦ ᑖᓐᓇ 

ᑐᐊᕕᓗᐊᕈᓐᓃᖅᐸᑕ ᐱᔪᒪᓯᒪᔭᖏᑦ 

ᑐᒃᓯᕋᐅᑕᐅᓯᒪᒻᒪᑦ ᑕᒪᒃᑯᐊ ᑮᓇᐅᔭᖅᑐᕈᑎᔅᓴᐃᑦ 

ᐊᑐᖅᑕᐅᔪᒫᕐᓂᐊᖅᑐᔅᓴᐅᓇᐅᑕᐅᔪᑦ ᓄᓇᕗᑦ 

ᒐᕙᒪᒃᑯᖏᓐᓂ ᐊᑐᖅᑕᐅᖔᕐᓂᖅᐸᑦ 

ᖄᖏᐅᑎᒐᔭᖅᑐᓄᑦ ᐊᑐᖅᑕᐅᔪᒪᔪᓄᑦ 

ᑮᓇᐅᔭᖓᓄᑦ. ᐋᖅᑭᓱᖅᑕᐅᖔᕋᓗᐊᕐᓂᖅᐸᑦ 

ᑭᓯᐊᓂ ᑲᔪᓯᑎᑕᐅᓇᓱᐊᓕᖅᑐᓂ 

ᐋᖅᑭᑎᐊᖅᓯᒪᓐᖏᓗᐊᕐᒪᑦ ᐊᒻᒪᓗ 

ᑐᓴᕈᒪᔭᕋᓗᐊᑦᑎᓐᓂ ᐋᒡᒑᑦᑎᐊᖅᑕᐅᒻᒪᕆᓯᒪᒐᑦᑕ 

ᐊᑐᐊᒐᕐᓂ ᐱᓗᐊᖅᑐᒥ. ᒪᒃᐱᖓᔾᔫᒥᖃᑦᑕᖅᐸᑕ 

ᒪᓕᒐᓕᐅᖅᑎᑐᐃᓐᓇᐃᑦ ᑐᒃᓯᕋᐅᑎᖏᓐᓂᒃ 

ᐊᖏᖃᑎᒌᓐᓂᕆᔭᕗᑦ 

ᑲᔪᓯᑦᑎᐊᓂᖅᓴᐅᖃᑦᑕᕋᔭᖅᑑᒐᓗᐊᖅ.  

 

ᑕᐃᒪ ᐱᖁᔨᕗᖔᖅᑲᐅᔪᖅ ᐃᑲᔪᖅᑐᕐᓂᐊᕋᒃᑯ 

ᑕᒪᓐᓇ ᓴᖅᑭᑕᐅᓇᓱᐊᖅᑐᖅ ᐲᖅᑕᐅᖁᓪᓗᒍ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ. ᑭᓇᓗ? 

ᐊᑎᖁᑎᖃᕈᓐᓃᖅᑐᒍ. ᐱᒋᐊᖅᑎᑎᖅᑲᐅᔪᖅ ᒥᔅᑕ 

ᕿᔪᒃᑖᖅ ᐅᖃᐅᓯᖃᒃᑲᓐᓂᕈᒪᕕᑦ ᑖᔅᓱᒥᖓ ᒥᔅᓵᓄᑦ? 

ᒥᔅᑕ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, 

ᑕᐃᒪ ᑐᓵᓪᓗᒋᑦ ᑕᒪᒃᑯᐊ ᐅᖃᐅᓯᐅᔪᑦ ᑖᓐᓇ 

ᐱᒋᐊᖅᑎᑎᔾᔪᑎᒋᖅᑲᐅᔭᕋ ᐊᒧᔾᔮᓐᖏᑕᕋ 

ᓂᕈᐊᕐᓂᒃᑰᕈᑕᐅᖁᔭᕋ.  

 

ᐱᔾᔪᑎᒋᓪᓗᒍ ᑖᒃᑯᐊ ᐅᖃᐅᓯᐅᔪᑦ ᐃᓚᖏᑦ 

ᓱᓇᐅᕝᕙ ᐊᑯᓂᐊᓗᒃ ᖃᐅᔨᒪᔪᒥᓂᐅᒐᓗᐊᑦ 

ᒐᕙᒪᒃᑯᑦ ᑖᓐᓇᓗ ᓂᕈᐊᕐᓂᖅᓴᖅ 

ᖃᓂᑦᑐᑯᓘᓕᖅᑐᓂ ᐊᒻᒪᓗ ᓂᕈᐊᖅᑏᑦ 

ᐃᖅᑲᐃᔭᐅᔮᓕᑕᐃᓐᓇᕆᓪᓗᑎᑦ ᓂᕈᐊᕐᓂᖅ 

ᖃᓂᓗᐊᓕᖅᑐᑯᓘᑎᓪᓗᒍ. ᓂᕈᐊᖅᑎᒋᔭᕗᑦ 

ᐃᓱᒪᒋᔭᐅᔫᔮᓕᑕᐃᓐᓇᖅᑐᑦ. ᑖᓐᓇ 

ᐅᖃᐅᓯᐅᖅᑲᐅᔪᖅ ᒪᓕᑦᑐᒍ, ᓂᕈᐊᖅᑎᒋᔭᕗᑦ 

ᑕᐃᒪᓐᖓᑦ ᐱᒋᐊᕋᑦᑕ ᓂᕈᐊᖅᑕᐅᒐᑦᑕ 

ᖃᐅᔨᒪᒐᓗᐊᖅᑐᒍᑦ ᐃᓱᒪᒌᓐᓇᖅᑕᕗᑦ ᑭᓯᐊᓂ 

ᐃᖅᑲᐃᕚᓪᓗᑦᑕᐅᔮᓕᑕᐃᓐᓇᖅᑐᑎᑦ 

ᓂᕈᐊᖅᑎᒋᔭᕗᑦ ᓂᕈᐊᕐᓂᓴᕐᓗ ᖃᓂᑦᑐᑯᓘᓕᖅᑐᓂ. 

ᑖᓐᓇ ᓈᒻᒪᒋᓐᖏᑕᕋ ᑕᐃᒫᒃ ᓂᓪᓕᐊᔾᔪᑕᐅᑎᓪᓗᒍ.  

 

ᑕᐃᒪᐃᑎᓪᓗᒍ ᑖᓐᓇ ᐱᒋᐊᖅᑎᑎᔾᔪᑎᒋᖅᑲᐅᔭᕋ 

ᓂᕈᐊᕐᓂᒃᑯᑦ ᑲᔪᓯᑎᑕᐅᖁᔭᕋ ᐊᒧᔾᔮᓐᖏᑕᕋ 

ᓂᕈᐊᕈᑕᐅᖁᓪᓗᒍ ᓂᕈᐊᖁᔨᓪᓗᖓᓗ ᑖᓐᓇ 

ᐱᖁᔨᕗᖔᕈᑎᒐ ᑲᔪᓯᑎᑕᐅᖁᓪᓗᒍ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕿᔪᒃᑖᖅ. 

(ᑐᓵᔨᑎᒎᓕᖅᑐᖅ) ᓂᕈᐊᖅᓯᖁᔨᔪᖅᑕᖃᕐᒪᑦ 

ᓈᓴᖅᑕᐅᓗᑎᑦ ᐃᓚᖏᑦ Zoom−ᑎᒎᕋᒥ. ᑖᒃᑯᐊ 

ᐊᐱᕆᓂᐊᖅᐸᒃᑲ ᐃᓵᖃᑦᑕᖁᓂᐊᖅᐸᒃᑲ 

ᓂᕈᐊᓕᕌᖓᑕ. ᐊᑎᖅᓯ ᑕᐃᒐᐃᒍᔅᓯᐅᒃ 

ᐃᓵᓐᓂᐊᖅᑯᓯ. ᑖᒃᑯᐊ ᑕᕝᕙᓃᑦᑐᐃᑦ ᐃᓪᓗᒥ 

ᓇᖏᖅᓯᒋᐊᖃᖃᑦᑕᓂᐊᖅᑐᑦ ᓂᕈᐊᓕᕌᖓᒥ. 

ᐃᒃᓯᕙᑉᐸᓪᓗᑎᑦ ᐊᑎᓯ ᑕᐃᒐᐃᒍᒃᑭᑦ.  

 

ᑕᐃᒃᑯᐊ ᓈᒻᒪᓴᖅᑐᑦ ᐱᒋᐊᖅᑎᑕᐅᔪᒥᒃ?  

 

ᒥᔅᑕ ᕿᔪᒃᑖᖅ. 

 

ᒥᔅᑕ ᓚᐃᑦᓯᑑᓐ. 

 

ᒥᔅᑕ ᐲᑐᓴᓐ. 

 

ᒥᔅ ᑕᐅᑐᓐᖏ. 

 

ᒥᔅᑕ ᕿᓐᖑᖅ. 

 

ᒥᔅᑕ ᒪᐃᓐ. 

 

ᒥᔅᑕ ᐋᖁᐊᖅ. 

 

ᒥᔅᑕ ᓯᒪᐃᓚᒃ. 

 

ᒥᔅᑕ ᓇᑦᓯᖅ. 

 

ᒥᔅᑕ ᖃᒪᓂᖅ. 

 

ᑖᒃᑯᐊ ᑕᒪᕐᒥᐅᖅᑰᕐᒪᑦ. 

ᑖᒃᑯᐊ ᐊᑭᕋᖅᑐᖅᑐᑦ ᐱᒋᐊᖅᑎᑕᐅᔪᒧᑦ. 

ᓇᖏᖅᓯᓗᑎᑦ ᐅᕝᕙᓗ ᐃᓵᓪᓗᑎᒃ.  

 

ᒥᔅᑕ ᕋᒻᐴᑦ. 

 

ᒥᔅᑕ ᕼᐃᒃᔅ. 

 

ᒥᔅᑕ ᑯᓱᒐᖅ. 

 

ᒥᔅ ᐃᖃᓪᓗᐊᖅ. 

 

ᒥᔅᑕ ᐊᕿᐊᕈᖅ. 

 

ᒥᔅ ᓯᐅᑎᐊᐱᒃ. 

 

ᒥᔅᑕ ᓴᕕᑲᑖᖅ. 

 

ᒥᔅᑕ ᔪᐊᓇᓯ. 

 

ᒥᔅ ᓇᑲᓱᒃ. 

 

ᐊᑕᖏᖅᑐᐃᓐᓇᐅᕙᓪᓚᐃᕗᑦ.  

 

ᖁᓕᑦ ᐃᑲᔪᖅᑐᐃᔪᑦ ᐱᒋᐊᖅᑎᑕᐅᔪᒥᒃ. 

ᖁᓕᐅᓐᖏᓱᖔᖅᑐᑦ ᐊᑭᕋᖅᑐᑦ. ᐱᒋᐊᖅᑎᑕᐅᔪᖅ 

ᑲᔪᓯᔪᖅ.  

 

ᐅᑎᕐᓂᐊᖅᐳᒍᑦ ᑮᓇᐅᔾᔪᑎᓂᒃ ᐃᑲᔪᖅᑐᐃᕈᑎᓂᒃ 

ᑕᑯᓐᓇᖅᑲᐅᔭᕗᑦ ᐅᐊᑦᑎᐊᑲᓐᓂᖅ. 

ᑭᖑᓪᓕᖅᐹᖓᓃᖅᑲᐅᔪᒍᑦ ᒪᒃᐱᒐᕐᒥ. ᒪᒃᐱᒐᒦᑦᑐᖅ 

6. ᒪᓕᒐᓕᐅᖅᑏᑦ ᐊᖏᖅᐸᑦ ᐱᐊᓂᒃᑲᑦᑎᒍ ᑖᒃᑯᐊ 

ᑮᓇᐅᔭᓅᓕᖓᔪᑦ ᐃᑲᔪᖅᑐᐃᔪᒥᒃ ᒪᓕᒐᒃᓴᒥ 70?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ 

ᐊᖏᖅᐸᑦ ᑖᓐᓇ ᒪᓕᒐᒃᓴᖅ 70, 

ᑎᑎᕋᖅᑕᐅᑲᓐᓂᕐᓗᓂ ᐲᖅᑕᐅᔪᓂᒃ $500,000 

ᐲᖅᑕᐅᓯᒪᓗᑎᑦ? ᐊᖏᖅᐱᓯ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᒻᒪᓗ 

ᑎᓕᓯᔾᔪᑕᐅᕗᖅ ᑎᑎᕋᖅᑕᐅᑲᓐᓂᖅᐸᑦ ᒪᓕᒐᒃᓴᖅ 

ᑲᑎᒪᔨᕋᓛᓄᑦ ᐱᓕᕆᐊᖑᓕᖅᐸᑦ 

ᐊᑐᓃᖅᑕᖅᑕᐅᓛᖅᑐᑦ ᑎᑎᕋᖅᓯᒪᓂᖏᑦ.  

 

ᑲᔪᓯᓂᐊᓕᕆᕗᒍᓪᓕ ᑕᐃᒪ ᒫᓐᓇ ᒪᓕᒐᒃᓴᒧᑦ 71. 

ᓄᖅᑲᐅᓯᔾᔪᑎᓐᓂᒃ ᐅᖃᐅᓯᖃᕈᒪᕖᑦ? ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᕿᓚᒥᑯᓘᓚᖓᔪᖓ. ᐊᐃᑦᑖᖑᒐᓗᐊᖅ 

ᑖᓐᓇ ᐱᒋᐊᖅᑎᑕᐅᔪᖅ ᑲᔪᓯᔭᐅᒻᒪᑦ. ᐃᓱᒪᕗᖓ 

ᑭᓪᓕᓕᐊᖑᔪᓕᒫᓂᒃ ᐱᔪᓐᓇᕐᓂᖃᖅᑎᑕᐅᓂᐅᔪᓂᒃ 

ᓯᕗᓕᐅᖅᑎᓗ. ᑖᓐᓇ ᑕᒻᒪᓂᓪᓚᕆᐅᒻᒪᑦ 

ᐋᓐᓂᕈᑕᐅᓚᖓᔪᖅ ᐱᓗᐊᖅᑐᒥᒃ ᑕᒪᒃᑯᐊ 

ᐊᕐᕌᒍᒃᑲᓐᓂ ᑭᓯᐊᓂ 

ᑲᒪᒋᔭᐅᓕᑕᐃᓐᓇᕋᔭᖅᑐᔅᓴᐅᒻᒪᑕ ᐊᑐᐊᒐᑦ 

ᓂᕈᐊᕐᓂᖃᓛᕐᒪᑦ.  

 

ᐊᔪᕐᓇᓯᒻᒪᑦ ᐊᓯᐊᓄᑦ 

ᐱᕙᓪᓕᐊᑲᓐᓂᕋᓱᓐᓂᐊᕆᕗᒍᑦ. ᑖᓐᓇ 

ᐊᐃᑦᑖᕈᓱᒃᑲᓗᐊᖅᐳᖓ ᐊᖏᖅᑕᐅᕋᑖᓐᖏᒻᒪᑦ 

ᑭᓯᐊᓂ ᐅᐱᒋᒐᓗᐊᖅᐸᒃᑲ 

ᐊᐱᖅᑯᑕᐅᖃᑦᑕᓚᐅᖅᑐᑦ ᐊᓯᖏᓐᓂ 

ᐃᑲᔪᖅᑐᐃᒍᑕᐅᔪᓂᐅᒐᓗᐊᖅ ᐃᓗᓕᖏᓐᓂᒃ. 

ᑕᕝᕙᓐᖓᑦ ᓯᕗᒧᒐᓱᓐᓂᐊᖅᐳᒍᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᓂᕈᐊᖅᑕᐅᓯᒪᓪᓗᓂᓛᒃ ᖃᐅᔨᒪᓇᓐᖏᒻᒪᑦ 

ᓯᕗᓂᕆᓂᐊᖅᑕᑎᓐᓂᒃ.  

 

ᒫᓐᓇ 5 ᒥᓂᑦᓯᒥᒃ ᓄᖅᑲᖓᑲᐃᓐᓇᓚᐅᕐᓗᑕ 

ᑭᖑᓪᓕᕐᒥ ᒪᓕᒐᒃᓴᒥ ᐱᒋᐊᕐᓂᐊᖅᑐᒍᑦ. ᖁᔭᓐᓇᒦᒃ.  

 

>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 17:08ᒥ 

ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 17:24ᒥ 

 

ᒪᓕᒐᒃᓴᖅ 71 - ᑮᓇᐅᔭᐃᑦ ᐊᑐᖅᑐᓴᒃᓄᑦ 

ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 1, 2021-2022 - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖃᒥᒌᕐᒥᔪᖅ. 

ᐅᑕᖅᑭᑲᐃᓐᓇᓕᕐᓚᖓᐃ. ᑕᐃᒪ. 

ᑐᓐᖓᓱᒃᑲᓐᓂᓕᕐᒥᒋᔅᓯ. ᒫᓐᓇ 

ᕿᒥᕐᕈᒋᐊᓐᖑᓱᓕᖅᑐᒍᑦ ᒪᓕᒐᒃᓴᖅ 71. ᒥᓂᔅᑕ 

ᕼᐃᒃᔅ ᐱᒋᐊᑦᑕᐅᑎᒋᒍᓐᓇᖅᑐᑎᑦ ᒪᑐᐃᖅᓯᒍᑎᓐᓄᑦ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᓪᓗᒥ ᓵᔅᓯᓐᓅᖅᑯᖓ 

ᓴᖅᑭᖅᓯᒋᐊᖅᑐᖅᑐᖓ ᒪᓕᒐᒃᓴᖅ 71, ᑮᓇᐅᔭᓂᒃ 

ᐃᓚᒋᐊᖅᓯᔪᒪᔾᔪᑎ ᐊᑭᑐᔪᖅᑐᕈᑎᔅᓴᓄᑦ ᐱᖁᔭᖅ 1, 

2021-2022.  

 

ᑕᕝᕘᓇ ᒪᓕᒐᒃᓴᖅᑎᒍᑦ ᒐᕙᒪᒃᑯᑦ 

ᐊᑭᑐᔪᖅᑐᕈᑎᔅᓴᖏᑦ ᐃᓚᒋᔪᒪᔭᕗᑦ $157.84-

ᒥᓕᐊᓐᓂᒃ 2021-2022.  ᑕᕝᕙᓐᖓᑦ 

$136−ᒥᓕᐊᓐᐸᓗᐃᑦ ᐊᕐᕌᓂᓴᐃᑦ ᐊᒥᐊᒃᑯᒥᓃᑦ 

ᐊᐅᓪᓚᖅᑕᐅᖁᔭᐅᔪᑦ ᐊᕐᕌᒍᒧᑦ ᑕᒪᓐᓇ ᑐᓴᐅᒪᔭᓯ.  

 

ᑕᐃᒪᓕ ᐱᓕᕆᕖᑦ ᐊᑭᑐᔪᖅᑐᕈᑎᔅᓴᖏᓐᓂᒃ 

ᓄᖒᑦᑎᓐᖏᒐᐃᒻᒪᑕ ᐊᕐᕌᒍᒥ ᐊᑕᐅᓯᕐᒥ 

ᐊᖏᖅᑕᐅᓚᐅᕐᓗᑎᑦ ᑭᓯᐊᓂ ᐊᕐᕌᒍᖏᓐᓄᑦ 

ᓯᕗᓂᑦᑎᓐᓂ ᐱᔭᕇᕈᓐᓇᓲᖑᒻᒪᑕ.  

 

ᑕᐃᒫᒃ ᒐᕙᒪᒃᑯᑦ ᐊᕐᕌᒍᑕᒫᑦ ᑮᓇᐅᔭᖏᑦ 

ᐊᖏᖅᑕᐅᖏᓐᓇᕆᐊᖃᓲᖑᒻᒪᑕ, ᑕᐃᒪᓕ ᒐᕙᒪᒃᑯᑦ 

ᑐᒃᓯᕋᖅᑐᑦ ᑖᒃᑯᐊ ᐊᒥᐊᒃᑯᒥᓂᕐᓂ 

ᐊᐅᓪᓛᖅᓯᓪᓗᑎᑦ 2020-2021-ᒥ ᐊᒥᐊᒃᑯᒥᓂᕐᓂ 

ᐊᑐᖅᑕᐅᒍᓐᓇᓂᐊᕐᖓᑕ 2021-2022-ᒥ.  

 

ᒪᓕᒐᒃᓴᖅ 71−ᑎᒍᑦ ᐊᕐᕌᓂᓴᕐᓂ 140-ᓂᒃ 

ᑲᔪᓯᖁᔨᔪᒍᑦ ᐊᕐᕌᓂᓴᕐᓂ ᒪᕐᕉᓕᖅᑲᖓᓪᓗᑎ 

ᑖᒃᑯᐊ.  

 

ᓯᕗᓪᓕᖅᐹᖅ 113 ᐱᓕᕆᓂᐅᔪᐃᑦ ᓄᓇᕗᑦ 

ᒐᕙᒪᖓ ᑮᓇᐅᔭᐃᕈᑎᒋᒌᖅᓯᒪᔭᖏᑦ ᐅᕝᕙᓘᓐᓃᑦ 

ᑳᓐᑐᕌᖅᑖᑎᑦᑎᒍᑎᒋᒌᖅᓯᒪᔭᖏᑦ 

ᑖᒃᑯᐊ ᑮᓇᐅᔭᓕᕆᔨᒃᑯᑦ ᒪᓕᒐᖏᓐᓂ 

ᒪᓕᑦᑎᐊᖅᑐᐃᑦ. ᒪᓕᒐᒃᓴᖅ 71 

ᐊᖏᖅᑕᐅᖁᔨᒻᒥᔪᖅ $105.5-ᒥᓕᐊᓐᓂᒃ ᒐᕙᒪᒃᑯᑦ 

ᑲᔪᓯᒍᓐᓇᓂᐊᕐᖓᑕ ᐱᓕᕆᐊᔅᓴᖏᓐᓂ 2021-

2022-ᒥ ᐱᓂᐊᕐᓂᕋᖅᓯᒪᔭᕗᑦ ᐱᒍᓐᓇᕐᓂᐊᕋᑦᑎᒍ.  

 

ᐊᒻᒪᓗ ᑖᒃᑯᐊ ᐊᐃᑉᐸᖏᑦ 27-ᓂᒃ ᐱᓕᕆᓂᐅᔪᐃᑦ 

ᒐᕙᒪᒃᑯᑦ ᒪᓕᒐᓕᐅᕐᕕᒻᒧᑦ ᐊᖏᖅᑕᐅᓯᒪᔪᐃᑦ ᐊᒻᒪ 

ᓯᕗᒧᐊᕆᐊᓪᓚᕆᓚᐅᓐᖏᑐᐃᔅᓱᓕ ᒪᓕᒐᑦ 

ᒪᓕᑦᑐᒋᑦ. ᑖᒃᑯᐊ ᑮᓇᐅᔭᓕᕆᔨᒃᑯᑦ ᒪᓕᒐᖏᓐᓂᒃ 

ᒪᓕᑦᑎᐊᖏᓐᓂᕋᖅᕈᓐᓇᖅᑕᕗᑦ. ᒪᓕᒐᒃᓴᖅ 71 

ᐊᖏᖅᑐᐃᖁᔨᒻᒥᔪᐃᑦ $30.4-ᒥᓕᐊᓐᓂᒃ ᑖᒃᑯᐊ 

ᐱᒋᐊᓕᕋᑖᕐᓂᕐᒦᒍᓐᓃᓛᕐᖓᑕ.  

 

ᐃᖅᑲᐃᑎᒋᐊᕈᒪᕙᔅᓯ ᒪᓕᒐᓕᐅᕐᕕᒃ ᑖᒃᑯᓂᖓ 

ᐊᖏᖃᑦᑕᕇᖅᓯᒪᒻᒪᑕ ᐊᑭᑐᔪᖅᑐᕈᑎᔅᓴᑎᒍᑦ 

ᐸᕐᓇᐅᑎᑎᒍᑦ ᓄᑖᓂᒃ ᑮᓇᐅᔭᓂᑦ ᕿᓂᓐᖏᑦᑐᒍᑦ 

ᐊᖏᖅᑕᐅᖁᔨᑐᐃᓐᓇᖅᑐᒍᑦ ᑖᒃᑯᐊ ᐱᓕᕆᐊᕗᑦ 

ᑲᔪᓯᒍᓐᓇᓂᐊᕐᖓᑕ 2021-2022-ᒥ.  

 

ᒫᓐᓇᓕ ᐊᕐᕌᒍᒥ ᑖᒃᑯᐊ ᐊᕐᕌᓂᓴᐃᑦ 

ᐊᐅᓪᓛᖅᑕᐅᖁᔭᕗᑦ ᒥᓴᐅᓯᔭᐅᓯᒪᑐᐃᓐᓇᖅᑑᒐᓗᐊᑦ. 

ᑕᐃᒪᓕ ᑭᖑᓪᓕᖅᐹᖓᓂ 

ᑎᑎᕋᖅᑕᐅᓯᒪᓛᕐᒥᒻᒪᑕᐃᓛᒃ ᖃᓄᖅ 

ᐊᑐᖅᑕᐅᒻᒪᖔᑕ 2020-2021-ᒥ 

ᑮᓇᐅᔭᓕᕆᔾᔪᑎᓂᒃ. ᓯᑏᕝᕙᐅᓕᖅᑲᑦ 

ᐋᖅᑭᒋᐊᖅᑕᐅᖁᔨᑐᐃᓐᓇᕆᐊᖃᕐᒥᔪᒍᑦ.  

 

ᐊᖏᖅᑕᐅᓂᓐᖏᑉᐸᑕ ᑖᒃᑯᐊᓕ ᐊᑭᑐᔪᖅᕈᑎᔅᓴᐃᑦ 

ᐊᑐᕋᔅᓴᐅᒍᓐᓃᕋᔭᖅᑐᑦ ᒫᑦᓯ 31, 2021-ᒥ. 

ᒐᕙᒪᒃᑯᑦ ᖁᔭᓈᖅᓯᒋᐊᖃᕋᔭᖅᑐᑦ ᐅᕝᕙᓘᓐᓃᑦ 

ᑭᖑᕙᕆᐊᖅᓯᓗᑎᑦ ᑮᓇᐅᔭᑦ 

ᐊᖏᖅᑕᐅᒐᓱᓐᓂᖏᓐᓂ.  

 

ᑕᐃᒪᓕ ᑖᒃᑯᐊ $18.1-ᒥᓕᐊᓐ ᐊᕐᕌᓂᓴᐃᑦ 

ᑐᕌᖓᔪᐃᑦ ᐅᑭᐅᖅᑕᖅᑐᒥ ᐆᒻᒪᖅᑯᑎᓕᕆᓂᕐᒧᑦ 

ᕿᑭᖅᑖᓘᑉ ᐅᐊᓐᓇᖓᓂ ᑮᓇᐅᔭᓐᖏᑐᒃᑯᑦ ᑖᒃᑯᐊ 

ᒫᑦᓯᒥ ᐊᖏᖅᑕᐅᔪᒻᒪᑕ. ᑖᔅᓱᒪ ᐱᓕᕆᓂᐅᑉ 

ᓯᓚᑖᒍᑦ ᑖᒃᑯᐊ ᐊᕐᕌᓂᓴᐃᑦ ᐊᒥᐊᒃᑯᕗᑦ $118-

ᒥᓕᐊᖑᒻᒪᑕ ᐊᕐᕌᒍᓂ ᐊᓂᒍᖅᓯᒪᔪᓂ 

ᑕᐃᒪᐃᖃᑦᑕᖅᓯᒪᒻᒪᑕ ᑕᐃᒪᐃᓕᖓᑐᐃᓐᓇᖅᑐᑦ.  

 

ᐊᒻᒪᑦᑕᐅᖅ ᖄᖓᒍᒃᑲᓐᓂᖅ ᑐᔅᓯᕋᕐᒥᔪᒍᑦ $21.9-

ᒥᓕᐊᓐᓂᒃ ᐊᓯᖏᓐᓄᑦ ᐊᑭᑐᔪᖅᑐᖅᑐᓄᑦ.  

 

ᓇᓗᓇᐃᕐᓗᒋᑦ, ᑐᔅᓯᕋᖅᑐᒍᑦ $2.9-ᒥᓕᐊᓐᓂᒃ 

ᑎᑎᕋᐅᔭᖅᑕᐅᓂᖓ ᓄᓇᕗᒻᒥ ᐃᓅᓕᓴᕐᕕᔅᓴᐅᑉ 

ᒪᒥᓴᕐᕕᔅᓴᐅᑉ ᑎᑎᕋᐅᔭᖅᑕᐅᓂᖓᓄᑦ 

ᑐᕌᖓᒐᔭᖅᑐᑎᑦ. ᒐᕙᒪᑐᖃᒃᑯᑦ ᑐᓐᖓᕕᒃᑯᓪᓗ 

ᑲᑐᔾᔨᖃᑎᒋᓪᓗᒋᑦ ᐊᖏᖅᓯᒪᓂᖃᑦᑎᐊᕋᑦᑕ 

ᓄᓇᕗᒻᒥ ᐸᓂᖅᓴᐃᕕᐅᒐᔭᖅᑐᒥ 

ᐊᔪᓕᕈᑎᖃᖅᓯᒪᔪᓄᑦ.  

 

ᐊᒻᒪᑦᑕᐅᖅ ᑐᒃᓯᕋᕐᒥᔪᒍᑦ $19-ᒥᓕᐊᓐᓂᒃ 

ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ 

ᐊᐅᓪᓚᑦᑏᓐᓇᕈᓐᓇᓂᐊᕐᖓᑕ ᐃᓄᑐᐊᒃᑯᕕᐅᔪᓂᒃ 

ᓰᑏᕝᕙ 2021-ᒧᑦ. ᑖᒃᑯᐊ ᐃᓪᓗᓕᐅᖅᑎᓄᑦ 

ᐃᓄᑐᐊᒃᑯᕕᐅᔪᐃᑦ ᓄᕙᓐᓇᕐᔪᐊᒥ 

ᓯᐊᒻᒪᑦᑕᐃᓕᒪᑎᑦᑎᒍᑕᐅᔪᐃᑦ ᓄᓇᕗᒻᒧᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᐅᖃᐅᓯᔅᓴᑐᐃᓐᓇᓕᑦᑕᖃᖅᑳ? ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) 

ᓇᐃᓈᕐᓗᒍ, ᐃᓱᒫᓗᒌᓐᓇᕋᒃᑭᑦ ᓱᓖᓛᒃ ᐊᕐᕌᒍᑕᒫᑦ 

ᐊᕐᕌᓂᓴᕐᓂ ᓄᑖᒧᑦ ᐊᐅᓪᓚᖅᓯᓂᐅᖃᑦᑕᖅᑐᖅ 

ᐊᑐᐃᓐᓇᓕᕋᑦᑎᒍ. ᑕᑯᔪᒪᑦᑕᕋᓗᐊᖅᑯᖓ ᑕᒪᒃᐊ 

ᐊᑭᑐᔪᖅᑐᕈᑎᔅᓴᐃᑦ ᐊᕐᕌᓂᓴᐃᑦ 

ᓄᖑᑕᐅᖃᑦᑕᖁᓇᖅᑑᒐᓗᐊᑦ 

ᐱᔭᕇᖅᓴᕋᐃᔾᔪᒥᖃᑦᑕᓂᖅᓴᐅᖁᓇᖅᑑᒐᓗᐊᑦ 

ᐊᐅᓚᑕᐅᑦᑎᐊᓂᖅᓴᐅᖃᑦᑕᕐᓗᑎᑦ ᐊᑭᑐᔪᖅᑐᖅᑐᑦ. 

ᖁᕕᐊᒋᔭᕋᓕ ᑕᑯᒋᐊᔅᓴᖅ ᓄᓇᕗᒻᒥ ᑕᐃᓐᓇ 

ᒪᒥᓴᕐᕕᔅᓴᐅᒐᔭᖅᑐᖅ ᐊᑭᑐᔪᖅᑐᕐᓂᖓ 

ᑲᔪᓯᓂᐊᖅᑐᑯᓘᔮᕐᖓᑦ ᑮᓇᐅᔭᒃᑲᓂᕐᓂ 

ᑐᔅᓯᕋᕈᑕᐅᒻᒪᑦ. ᐅᖃᐅᑎᑦᑎᐊᒻᒪᕆᓪᓚᔅᓯᐊᐃ 

ᐃᒃᓯᕙᐅᑖᖅ, ᐅᖃᓕᒫᖅᓯᒪᔭᓕᒫᒃᑲ ᑖᔅᓱᒧᖓ 

ᑐᕌᖓᔪᐃᑦ ᐸᕐᓇᓯᒪᑦᑎᐊᖅᑐᐊᓘᔮᖓᑕ 

ᑕᐃᒪᓐᖓᓕᒫᖅ ᐱᒋᐊᓚᐅᖅᓯᒪᒻᒪᑕ. 

ᐱᒋᐊᕈᑎᖃᖅᑐᑎᒃ ᑲᑐᔾᔨᖃᑎᒌᓐᓂᒃᑯᑦ 

ᐸᕐᓇᐅᑎᓕᐅᖅᓯᒪᓪᓗᑎᒃ, ᑖᓐᓇ ᐊᔾᔨᐅᖏᑦᑐᒃᑯᑦ 

ᐊᐅᓚᑕᐅᓯᒪᒻᒪᑦ ᐊᒻᒪ ᐱᖓᓱᓂᒃ 

ᑮᓇᐅᔭᖃᕐᕕᐅᓪᓗᓂ. ᓄᓇᕘᑦ ᒐᕙᒪᒃᑯᓐᓄᑐᐊᖅ 

ᐃᓄᑑᔾᔭᐅᖏᒻᒪᑦ. 

 

ᑕᐃᒫᒃ ᑮᓇᐅᔭᖃᕐᕕᖃᕈᓘᔭᖅᑐᓂ ᐊᔾᔨᒌᖏᑦᑐᓂᒃ 

ᑐᑭᒧᐊᕈᑎᔅᓴᒦᖔᓚᐅᖅᓯᒪᒻᒪᑦ, ᑕᐃᒫᒃ ᑕᕝᕙ 

ᑕᑯᓐᓈᕋᔅᓴᖅ ᐊᐅᓚᑦᑎᑦᑎᐊᕐᓂᑯᓘᕗᖅ. ᑕᐃᒫᒃ 

ᐃᓐᓇᑯᕖᑦ ᑕᐃᒫᔅᓴᐃᓇᑦᑕᐅᖅ ᐃᓐᓇᑯᕖᑦ 

ᑲᒪᒋᔭᐅᒋᐊᓕᒥᓂᐅᒐᓗᐊᑦ. ᐅᓇ 

ᐱᓕᕆᓇᓱᓂᕆᓯᒪᔭᓯ ᒫᓐᓇ ᓄᓇᕗᒻᒥ 

ᒪᒥᓴᕐᕕᔅᓴᐅᒐᔭᖅᑐᒧᑦ ᐱᓕᕆᒐᓱᓐᓂᕆᓯᒪᔭᓯ 

ᐊᖅᑯᑎᑦᑎᐊᕙᕐᔫᔮᖅᑐᖅ, 

ᓂᕆᐅᑦᑎᐊᕋᓱᐃᓐᓇᓂᐊᖅᑯᖓ. 

 

ᓴᓇᔩᓪᓕ ᐃᓄᑐᐊᒃᑯᕕᖏᑦ ᐱᓪᓗᒋᑦ ᑖᒃᑯᐊ 

ᐅᖃᐅᓯᕆᕈᓘᔭᕕᐅᑎᓚᐅᖅᓯᒪᒐᑦᑎᒍᐃᓛᒃ 

ᐃᔅᓯᕙᓂᕆᓯᒪᔭᑦᑎᓐᓂ. 

ᓈᒻᒪᒋᑦᑎᐊᖏᓪᓚᕆᒃᑲᒃᑯᐃᓛᒃ ᖃᓄᑎᒋᐊᓗ 

ᑐᕚᖃᕐᓂᑎᓐᓂᒃ ᓄᓇᕘᒻ ᓯᓚᑖᓂᒥᐅᑕᕐᓂ ᓴᓇᔨᓂ 

ᐊᑭᑐᔪᖅᑐᖅᑐᓄᑦ ᓄᓇᕘᒥ. ᑖᒃᑯᐊ ᐃᓄᑐᐊᒃᑯᕖᑦ 

ᕿᒥᕐᕈᐊᕆᐊᖃᖅᑕᕗᑦ ᐅᕙᑦᑎᓐᓄᑦ 

ᖃᐅᔾᔨᐊᓚᔾᔪᑎᒋᓗᑎᒍ, ᓈᒻᒪᖏᑦᑐᓂᒃ 

ᓴᓇᔨᖁᑎᖃᖅᑐᒍᑦ ᐸᐃᑉᐹᓕᓐᓂ ᓄᓇᕗᒻᒥ. 

ᐊᒥᓲᓗᐊᖅᑐᐊᓘᓪᓗᑎᓪᓗ ᐃᖅᑲᓇᐃᔮᖃᖏᑦᑐᐃᑦ 

ᓄᓇᕗᒻᒥ, ᐅᓪᓗᒥ ᐊᐅᓚᑦᑎᓂᐅᖃᑦᑕᖅᑐᑦ 

ᐊᓯᔾᔨᕆᐊᓕᕗᑦ ᑐᕚᖃᕐᓂᕆᖃᑦᑕᖅᑕᕗᑦ ᓄᓇᕘᑦ 

ᓯᓚᑖᓂᒥᐅᑕᕐᓂᒃ ᓴᓇᔨᓂᒃ. 

 

ᑖᓐᓇ ᓄᕙᒡᓇᕐᔪᐊᖅ ᑲᔪᓰᓐᓇᖅᑎᓪᓗᒍ 

ᐃᓪᓗᓕᐅᖅᑏᑦ ᐃᓄᑐᐊᒃᑯᕕᖏᑦ 

ᐊᑭᑦᑐᐸᓪᓕᐊᑎᑦᑎᖃᑕᐅᒻᒪᑕ ᑕᑯᔅᓴᐅᓇᑎᒃ 

ᐊᑭᑐᔪᐊᓘᒻᒪᑕ. ᑕᐃᒫᓪᓗ ᐊᒥᓱᕐᔪᐊᕌᓘᒋᓪᓗᑎᒃ 

ᐃᖅᑲᓇᐃᔮᖃᖏᑦᑐᐃᑦ ᓄᓇᕗᒻᒥ. ᑐᑭᓯᔭᕋ 

ᐱᑕᖃᕆᐊᖃᕐᓂᖓ ᓴᓇᔩᑦ ᐃᓄᑐᐊᒃᑯᖏᑦ ᑭᓯᐊᓂ 

ᓈᒻᒪᒋᖏᑦᑎᐊᕋᒃᑯᑦ ᑐᕚᖃᐃᓐᓇᕐᓂᐊᓗᑉᐳᑦ 

ᓄᓇᕘᑦ ᓯᓚᑖᓃᖔᖅᑐᓂᒃ ᓴᓇᔨᓂᒃ. ᒪᑯᓂᖓᓗ 

ᓴᓇᔨᓪᓚᕆᓐᓂᒃ ᐃᓕᓴᕆᔭᐅᔾᔪᑎᓕᓐᓂ 

ᐃᒪᕉᑎᕙᓪᓕᐊᒍᒪᓪᓚᕆᑦᑕᕋᓗᐊᒃᑲ 

ᓯᕗᓂᕆᓂᐊᖅᑕᑦᑎᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᒋᐊᖅᑎᑦᑎᕗᖓ ᐅᓂᒃᑳᖁᓕᖅᑐᑎᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᖁᔨᕗᖔᕈᑎᑕᖃᕐᖓᑦ 

ᐱᔭᓪᓕᐊᓂᕆᓯᒪᔭᑦᑎᓐᓂ ᐅᓂᒃᑳᖁᔨᓕᖅᑐᒥᒃ 

ᐊᐃᕙᐅᑎᔅᓴᐅᒐᓂ ᓈᒻᒪᔅᓴᖅᑐᐃᑦ ᐱᖁᔨᕗᖔᕈᒻᒥᒃ. 

ᐊᑭᕋᖅᑐᖅᑐᐃᑦ ᓈᒻᒪᓴᖏᑦᑐᐃᑦ ᐱᖁᔨᕗᖔᕈᒻᒥᒃ. 

ᐱᖁᔨᕗᖔᕈᑎ ᑲᔪᓯᔪᖅ, ᓂᑯᕕᓐᖑᓱᓕᖅᑐᖓ 

ᐱᕙᓪᓕᐊᓂᕆᓯᒪᔭᑦᑎᓐᓂ ᐅᓂᒃᑳᕐᓗᖓ.  

 

ᒪᕐᕉᒃ ᓱᓕ ᐃᓵᖓᔫᒃ, ᐊᑏ ᓂᕈᐊᒃᑲᓐᓂᓚᐅᖅᑕ. 

ᑕᐃᒃᑯᐊ ᖃᕋᓴᐅᔭᒃᑰᖓᔪᐃᑦ ᐃᓵᓂᐊᖅᑯᓯ 

ᐊᖏᕈᔅᓯ ᐋᒡᒑᕈᔅᓯᓘᓐᓃᑦ ᐃᓵᑦᑎᓐᓇᓯ 

ᓇᓗᓇᕕᐅᑎᒻᒪᑦ, ᐱᖁᔨᕗᖔᕈᑎᑕᖃᕐᖓᑦ 

ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. ᑳᖏᐅᑎᒐᓛᑦᑐᑎᑦ 

ᒥᔅᑕ ᓚᐃᑦᓯᑑᓐ. ᐱᖁᔨᕗᖔᕈᑎ ᓵᓚᐅᔪᖅ. 

ᑲᔪᓯᒋᐊᖅᑕ. ᑕᐃᒪᓕ ᒫᓐᓇ ᓈᓴᐅᑎᖏᑎᒍᑦ 

ᕿᒥᕐᕈᐊᖅᐸᓪᓕᐊᖑᓱᓕᖅᑕᕗᑦ. ᒪᓕᒃᓴᔅᓴᖅ 71, 

ᐱᑦᑎᐊᕋᓗᐊᖅᑯᖔ? ᐸᐃᑉᐹᓂᒃ ᓵᑦᑎᓐᓃᑦᑐᖃᖅᑲᑦ 

ᐅᖃᓕᒫᕐᓂᐅᓴᑐᐃᓐᓇᕋᒃᑭᑦ. ᒪᑉᐱᒐᖓ 4, 

ᐊᓪᓚᕝᕕᖓ ᒪᓕᒐᓕᐅᕐᕕᐅᑉ 

ᐊᖏᖅᑕᐅᖅᑳᖅᓯᒪᖏᑦᑐᐃᑦ $70,000.00 

ᐊᖏᖅᑭᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᒐᖓ 5, 

ᓯᕗᓕᖅᑏᑦ ᒐᕙᒪᐅᖃᑎᒌᓂᓪᓗ ᐱᓕᕆᔩᑦ, ᓯᕗᐊᒍᑦ 

ᐊᖏᖅᑕᐅᓯᒪᓐᖏᑦᑐᑦ. $41,000.00, ᐊᖏᖅᑭᓯᐅᒃ? 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑭᓇᐅᒻᒪᑦ. ᒥᔅᑕ ᓇᑦᓯᖅ, 

ᒥᔅᑕ ᓇᑦᓯᖅ ᐅᖃᕈᓐᓇᖅᓯᔪᑎᑦ. 

 

ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᐱᕆᓵᑲᐃᓐᓇᕐᓚᖓ, ᒥᓂᔅᑕᐅᑉ 

ᒪᑐᐃᖅᓯᒍᑎᖏᓐᓂᑦ ᑕᐃᒃᑯᓂᖓ 27 ᑳᓐᑐᕌᒃᓂᑦ. 

ᐱᕕᖃᖅᑲᑦ ᖃᑦᑎᐅᒻᒪᖔᑕ ᖃᐅᔨᒍᒪᔪᖓ ᖃᑦᑎᓂᒃ 

ᑮᓇᐅᔭᓂᒃ ᑳᓐᑐᕌᒃ ᑮᓇᐅᔭᓄᑦ ᑳᓐᑐᕌᒃᖑᕙᑦ 

ᑖᒃᑯᐊ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑐᓴᖅᓴᐅᒍᓐᓃᕋᑖᕐᖓᑦ. 

(ᑐᓵᔨᑎᒎᕈᓐᓃᖅᑐᖅ) ᒥᔅᑕ ᓇᑦᓯᖅ ᑖᓐᓇ 

ᐊᐱᕆᒃᑲᓐᓂᑲᐃᓐᓇᕈᒃ ᑐᓵᕋᑖᖏᓇᒃᑯ. 

 

ᓇᑦᓯᖅ (ᑐᓵᔨᑎᒍᑦ): ᐅᖃᒃᑲᓇᓐᓂᑲᐃᓐᓇᕐᓚᒍᐊᐃ, 

ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᑳᓐᑐᕌᒃ ᓱᓕ 

ᐊᑎᓕᐅᖅᓯᒪᖏᓐᓂᕋᖅᑲᐅᔭᖏᑦ ᒥᓂᔅᑕ ᕼᐃᒃᔅ, 

ᑭᓇᒃᑯᓪᓚᕆᐅᖕᒪᖔᑕᓗ 

ᑐᑭᓯᒍᒪᓗᐊᖏᒃᑲᓗᐊᖅᑐᖓ ᑭᓯᐊᓂ ᖃᓄᑎᒋᑦ 

ᐊᑭᑐᑎᒋᔪᒥᒃ $5,000.00, $500,000.00, 

$1,000,000.000, ᐅᓂᒃᑳᒐᓛᒍᓐᓇᖅᐸᑦ ᑕᒪᓐᓇ 

ᐱᓯᒪᓐᖏᑉᐸᒍᓗ (ᑐᓵᔨᑎᒎᓕᖅᑐᖅ) ᑖᒃᑯᓄᖓ 

ᑐᑭᓯᒃᑲᓐᓂᕈᑎᔅᓴᓂᒃ ᐅᖃᐅᔾᔨᒍᓐᓇᖅᑲᑦ. 

ᖁᔭᓐᓇᒦᒃ, ᑖᓐᓇ ᑭᖑᓪᓕᖅᐹᖅ ᐊᐱᖅᑯᑎᒐ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᐊ ᑕᒫᓂ ᐊᑦᑎᓛᖅ $14,000.00 

ᐊᒻᒪ ᖁᑦᑎᓛᖅ ᕿᑭᖅᑖᓘᑉ ᓂᒋᐊᓂᑦ 

ᐆᒻᒪᖅᑯᑎᓕᕆᔾᔪᑎᔅᓴᑦ 

$18-ᒥᓕᐊᓐ. ᐃᓚᖏᑦ $100,000-$200,000-

ᒦᑦᑐᐃᑦ. ᐊᒻᒪ ᐱᖓᓱᑦ 2 ᐊᒻᒪ $3-

ᒥᓕᐊᓐᒦᒃᑭᓪᓗᑎᒃ. ᑕᐃᒃᑯᐊ ᑲᑐᔾᔨᔪᐃᑦ ᓄᓇᓕᓐᓂ 

ᓯᐊᕐᕆᔮᕐᕕᓐᓂ ᓄᑖᕈᕆᐊᖅᓯᓃᑦ ᐊᒻᒪ ᓴᓪᓕᕐᒥ 

ᐅᖅᓱᐊᓗᖃᐅᑎᖏᓐᓂᑦ ᓄᑖᕈᕆᐊᖅᓯᓂᖅ ᐊᒻᒪ 

ᓄᓇᓯᐅᑎᖃᕐᕕᒃ 

ᓄᓇᓯᐅᑎᖃᕐᕕᓕᕆᓂᖅᑕᖃᕆᓪᓗᑎᒃ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒫᖅᑮᑦ, ᒥᔅᑕ ᓇᑦᓯᖅ? 

(ᑐᓵᔨᑎᒎᓕᖅᑐᖅ) ᒪᑉᐱᒐᖓ 5, ᓯᕗᓕᖅᑎᓂᒃ 

ᒐᕙᒪᐅᖃᑎᒌᓄᑦ ᐱᓕᕆᐊᖃᖅᑐᐃᑦ $41,000.00, 

ᐊᖏᖅᑭᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖃᕋᓴᐅᔭᒦᑦᑐᐃᑦ 

ᐊᖏᕐᒪᖔᑖ ᓂᐅᖁᖅᓯᓐᓄᓘᓐᓃᑦ ᐊᖏᖃᑦᑕᕐᓗᓯ. 

ᒪᑉᐱᒐᖓ 6, ᐊᒻᒪ 7-ᒨᕙᓪᓚᐃᔪᖅ, 6 ᐊᒻᒪ 7, 

ᑮᓇᐅᔭᓕᕆᔨᒃᑯᑦ ᒪᑉᐱᒐᖅ 6 ᐊᒻᒪ 7-ᒨᖑᓱᒻᒥᔪᖅ. 

$3,564,000.000, ᐊᖏᖅᑭᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᒐᖓ 8, 

ᒪᓕᒐᓕᕆᔨᒃᑯᑦ ᓯᕗᓂᐊᒍᑦ ᐊᖏᖅᑕᐅᓯᒪᖏᑦᑐᑦ 

$510,000.00, ᐊᖏᖅᑭᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᒐᖓ 9, 

ᐃᓕᖅᑯᓯᓕᕆᔨᒃᑯᑦ ᐃᑦᑕᕐᓂᓴᓕᕆᔨᒃᑯᑦ ᓯᕗᓂᐊᒍᑦ 

ᐊᖏᖅᑕᐅᓯᒪᖏᑦᑐᑦ $450,000.00, ᐊᖏᖅᑭᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᖅᑐᒐᖅ 10 ᐊᒻᒪᓗ 

11-ᒧᐊᕐᓗᑎᑦ, ᐃᓕᓐᓂᐊᖅᑐᓕᕆᔨᒃᑯᑦ 

ᐊᖏᖅᑕᐅᖅᑳᖅᓯᒪᖏᑦᑐᑦ $14,555,000.00, 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᖅᑐᒐᖅ 12, 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᓯᕗᕐᖓᓂ 

ᐊᖏᖅᑕᐅᓯᒪᓐᖏᑦᑐᑦ $20,145,000.00, 

ᐊᖏᖅᐱᓯᐅᒃ? ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ 

$2.9-ᒥᓕᐊᓐ ᐊᐱᖅᑯᑎᒋᔪᒪᒐᒃᑯ ᐸᓂᖅᓰᕖᖕᒧᑦ 

ᐊᑭᑐᔪᖅᑐᕈᑎᒃᓴᓃᑦᑐᖅ ᐊᒻᒪᓗ ᐅᑯᐊ 

ᐅᖃᓕᒫᖅᓗᒋᑦ. ᒪᑉᐱᖅᑐᒐ 2, ᐅᖃᖅᓯᒪᖕᒪᑦ 

ᑕᒪᓐᓇ ᑕᒪᑐᒪ ᓴᓇᔭᐅᓂᐊᕐᓂᖓ ᓱᒃᑲᓂᖅᓴᒃᑯᑦ 

ᓴᓇᔭᐅᔪᓐᓇᕐᓂᐊᕐᒪᑦ ᐅᐱᕐᖔᒥ 2021-ᒥ 

ᐱᒋᐊᕐᓗᒍ. ᑕᐃᒪᒃᑑᑉᐸᑦ ᑕᐃᒪᐃᑦᑑᖕᒪᑦ ᑳᓐᑐᕌᒃᓴᖅ 

ᐊᐅᔭᖅ 2021-ᒥ ᓴᖅᑭᑕᐅᓇᔭᖅᑐᖅ. ᑖᓐᓇᒎᖅ 

ᓱᒃᑲᓂᖅᓴᑰᖅᑎᑕᐅᓂᐊᕐᒪᑦ 

ᓇᓗᓇᐃᖅᓯᕕᐅᔪᒪᓂᐊᖅᐱᑖ−ᔪᓐᓇᕐᓂᐊᖅᐱᑖ 

ᖃᖓ ᓴᓇᔭᐅᕙᓪᓕᐊᓕᕐᓂᐊᕐᒪᖔᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᓄᖓ ᑐᕌᖓᔪᓂᒃ 

ᐱᓯᒪᓐᖏᑦᑐᖓ. ᐅᐊᑦᑎᐊᕈᐊᐃ.  

 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᒪᒥᐊᓇᖅ. ᑖᒃᑯᐊ 

ᑮᓇᐅᔭᑦ ᐊᑐᖅᑕᐅᔪᒃᓴᐅᑕᐅᓂᐊᖅᑐᖅ 

ᐊᑭᑐᔪᖅᑐᕈᑎᒃᓴᐃᑦ ᐸᕐᓈᕆᔭᐅᓂᐊᕐᒪᑕ 2023-ᒥ. 

 

ᐃᒃᓯᕙᐅᑕᖅ: ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) 

ᐊᓱᐃᓪᓛᒃ ᑖᓐᓇ ᐱᓕᕆᐊᕆᔭᐅᓂᐊᕐᓂᖓ ᑕᐃᒪ 

ᖃᖓ ᒪᑭᑕᐅᕙᓪᓕᐊᓂᐊᖅᐸ ᖃᖓᓗ 

ᐱᔭᕇᕐᕕᒃᓴᖃᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᑭᑐᔪᖅᑐᕈᑎᒃᓴᐃᑦ ᐱᒍᑦᑕ 

ᐱᒋᐊᖅᑕᐅᒍᓐᓇᕋᔭᖅᑐᖅ ᐊᖏᖅᑕᐅᓂᖅᐸᑦ ᒫᔅᓯ 

2022-23 ᓴᓇᔭᐅᓯᒋᐊᕋᔭᖅᑐᖅ ᑕᒪᑐᒪᓂ ᐊᕐᕌᒍᒥ.  

 

ᐊᒻᒪᓗ ᐊᕐᕌᒍᓄᓇ ᐱᖓᓱᓄᑦ 

ᓴᓇᔭᐅᓂᐊᖅᐸᒡᓚᐃᔪᖅ ᐅᕝᕙᓘᓐᓃᑦ ᑎᓴᒪᓄᑦ. 

ᑎᓴᒪᓄᑦ. ᖁᔭᓐᓇᒦᒃ, ᐃᒃᓯᕙᐅᑖ.  

 

ᒪᒥᐊᓈᓗᒃ. ᐸᕐᓈᕆᔭᐅᑎᓪᓗ ᑕᒪᒃᑯᐊᕈᓘᔭᐃᑦ 

ᓈᓴᐅᑏᑦ ᑭᓯᐊᓂ ᐊᕐᕌᒍᓄᑦ ᒪᕐᕉᓐᓄᒃ 

ᓴᓇᔭᐅᓇᓱᖕᓂᐊᖅᑐᑦ ᐱᔭᕇᕐᕕᒃᓴᖃᕐᓗᓂ 2024-ᒥ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᒪ’ᓇ, ᒥᓂᔅᑕ. 

(ᑐᓵᔨᑎᒎᓕᖅᑐᖅ) ᓴᓇᔭᐅᕙᓪᓕᐊᓕᖅᐸᑦ 

ᐊᖏᔪᐊᓘᓂᐊᕈᓇᕐᒪᐅᓇ. ᐄ, 

ᐃᓕᓐᓂᐊᓯᓐᓈᕋᔭᖅᑐᓂᒃ ᐃᓚᐅᖁᔨᔪᖓ ᑕᐃᑲᓂ 

ᑕᐃᒃᑯᐊ ᐃᓕᓐᓂᐊᓯᓐᓈᑦ ᐃᖅᑲᓇᐃᔭᖅᑏᑦ 

ᑕᐃᑲᓃᓪᓗᑎᒃ ᐃᑲᔫᑕᐅᓪᓚᕆᒍᓐᓇᖅᑐᑦ ᐊᕐᕌᒎᒃ 

ᒪᕐᕉᒃ ᓴᓇᔭᐅᓂᐊᖅᐸᑦ. ᒪᓕᒐᓕᐅᖅᑎᒃᓴᐃᑦ 

ᑕᐃᒃᑯᐊ ᓯᕗᓂᔅᓴᒃᑎᓐᓃᑦᑐᓄᑦ 

ᕿᒥᕐᕈᓇᒃᑕᐅᓇᔭᖅᑐᒃᓴᐅᖕᒪᑦ. 

ᐊᐱᖅᑯᑎᒋᔪᒪᖅᑲᐅᔭᕋᐅᓇ ᐅᑯᓇᓂ ᑎᑎᖅᑲᓂ 

ᓄᓇᕗᑦ ᑐᓐᖓᕕᒃᑯᑦ ᐃᓚᐅᔪᒎᑦ ᑕᒪᑐᒪᓂ. ᐊᒻᒪ 

ᐃᓄᐃᓪᓗ ᓄᓇᖓᓐᓃᓂᐊᕈᓇᖅᖢᓂ ᐃᖃᓗᖕᓂᑦ, 

ᐃᖃᓗᐃᑦ ᐃᓗᐊᓂ ᐃᓄᐃᑦ ᓄᓇᖁᑎᖏᓐᓂ 

ᐱᑕᖃᐅᕐᒪᑦ. ᑐᓂᖅᐹᓐᓴᐃᑦ ᓇᓂ ᑕᐃᓐᓇ 

ᐃᓂᒃᓴᑦᑎᐊᕙᐅᓇᓱᒋᔭᐅᔪᖅ ᑐᓂᖅᐹᓐᓴᐃᑦ 

ᓇᓃᑦᑐᕐᖑᓇ ᐃᓄᐃᑦ ᓄᓇᖁᑖ ᐅᕝᕙᓘᓐᓃᑦ ᑯᐃᑉ 

ᓄᓇᖁᑎᒋᕙᐅᒃ? ᓇᓃᒻᒪᖔᓪᓘᓐᓃᑦ 

ᑕᑯᓐᓇᓐᖑᐊᖏᓐᓇᒪ. ᒪ’ᓇ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑕᖅ. ᑕᒪᒃᑯᓄᖓᖅᑐᓂᑦ ᐱᓯᒪᓐᖏᑦᑐᖓ. 

ᐸᕐᓇᐃᓂᐅᑉ ᒥᒃᓵᓄᓪᓕ ᕿᒥᕐᕈᓇᖔᖅᑐᒍᑦ 

ᑕᐃᒃᑯᐊᓗ ᓄᓇᐃᑦ ᕿᒥᕐᕈᔭᖅᑐᒐᔭᖅᑐᕋᔭᖅᖢᑎᒃᑯᑦ 

ᓇᓃᒻᒪᖔᓐᓂᐊᕐᒪᖔᖅ. ᑕᒪᒃᑯᓂᖓ 

ᐱᓕᕆᓇᔭᖅᑐᒍᑦ ᓄᓇᕗᑦ ᑐᓐᖓᕕᒃᑯᑦ 

ᐃᖅᑲᓇᐃᔭᖃᑎᖃᕐᓂᐊᖅᑐᑦ ᒐᕙᒪᒃᑯᓐᓂ 

ᓄᓇᓯᐅᓕᕈᑦᑕ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑯᐊ 

ᐅᖃᓕᒫᖅᖢᒋᑦ 

ᓄᓇᑖᖅᓯᒪᕙᒌᖅᓯᒪᕙᒌᖅᓯᒪᒍᓇᖅᑐᑦ 

ᑐᓂᖅᐹᓐᓇᐃᑦᖑᓂᕋᖅᑖ ᑕᔅᓱᒪ. ᑕᐃᒃᑯᐊ 

ᐱᖓᓱᐃᓕᖓᔪᑦ ᑮᓇᐅᔭᐃᔭᖅᓯᓂᐊᕐᒪᑕ ᐃᓄᐃᑦ 

ᓄᓇᖁᑖ ᑐᓂᔭᐅᓂᐊᕐᒪᖔᖅ ᐅᕝᕙᓘᓐᓃᑦ ᖃᓄᖅ 

ᐊᑐᖅᑕᐅᓂᐊᕐᒪᖔᖓ 

ᑐᓐᓂᖅᑯᑕᐅᓂᐊᕐᒪᖔᖓᓪᓗ ᐅᕝᕙᓘᓐᓃᑦ 

ᑮᓇᐅᔭᖅᑐᓇᔭᓐᖑᐊᕐᓂᖓ ᒪᓕᒡᓗᒍ.  

 

ᖃᓄᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᖃᐅᔨᒪᕙᑦ 

ᑖᓐᓇ ᐃᓄᐃᑦ ᓄᓇᖁᑎᒋᒻᒪᖔᒍ? ᑮᓇᐅᔭᖅᑎᒍᓪᓗ 

ᐃᑲᔪᖅᑕᐅᓂᐊᕙᓗᒻᒪᑕ ᒐᕙᒪᐃᑦ 

ᓯᓚᑖᓃᓐᖔᖅᑐᓂᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑕᖅ. ᐃᖅᑲᓇᐃᔭᖅᑎᒃᑲ ᐅᖃᖅᓯᒪᔪᑦ 

ᐃᓄᐃᑦ ᓄᓇᖁᑖᒎᖅ. ᐄ, ᑕᐃᓐᓇ 

ᑕᐃᓐᓇᐅᒃᖥᖅᐳᖅ ᐊᒻᒪᓗ ᐊᓯᐊᓂ ᓄᓇᑕᖃᕐᒥᔪᖅ 

ᐊᑐᖅᑕᐅᔪᓐᓇᖅᑐᒥᑦ. ᐸᕐᓇᐃᓂᐅᑉ 

ᐃᓚᒋᔭᐅᖃᑕᐅᒻᒪᑦ.  

 

ᒪᑯᐊᓗ ᓱᓪᓗᓕᖅᑕᐅᔭᕆᐊᖃᕐᓂᖏᑦ 

ᑭᓱᓕᖅᑕᐅᔭᕆᐊᖃᕐᓂᖏᑦ 

ᐋᖅᑭᒃᓱᖅᑕᐅᕙᓪᓕᐊᓲᖑᒻᒪᑕ ᐃᓕᓐᓂᐊᓯᓐᓈᖅ 

ᐃᖅᑲᓇᐃᔭᖅᑏᑦ ᑳᓐᑐᓛᓂᒃ ᐊᑎᓕᐅᖃᑎᖃᕌᖓᑦᑕ 

ᐃᓕᓐᓂᐊᓯᓐᓈᖅᑐᑦ ᐃᖅᑲᓇᐃᔭᖅᑏᑦ 

ᐃᓗᓕᕇᓐᓇᐅᔭᖅᑕᖓ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ ᐃᒃᓯᕙᐅᑖᖅ. ᒪ’ᓇ ᒥᓂᔅᑕ. (ᑐᓵᔨᑎᒍᑦ); 

ᑖᓐᓇ ᐊᐱᖅᑯᑎᒋᔭᕋ ᐃᓕᓐᓂᐊᓯᓐᓈᖅ 

ᐃᖅᑲᓇᐃᔭᖅᑎ ᐃᓕᓐᓂᐊᓯᓐᓈᓂ 

ᐸᕐᓇᐅᑎᓂᒃ ᐱᔭᕇᖅᓯᒪᔪᖅᑕᖃᔮᖏᒻᒪᑦ 

ᐃᓄᓕᕆᔨᒃᑯᑦ ᐃᓚᐅᓪᓗᑎᒃ ᐄ, ᑕᒪᒃᑯᐊ 

ᐃᑲᔫᑎᓪᓚᕆᐊᓘᒐᔭᕐᒪᑕ ᐃᓪᓗᓕᐅᕐᓂᖅ ᐊᒻᒪᓗ 

ᐃᓛᒃ ᓴᓇᔨᓪᓚᕆᓐᓂᒃ ᐱᑕᖃᐅᓐᖏᓗᐊᕐᓂᖓᓄᑦ 

ᑕᒪᓐᓇ ᓂᓪᓕᐅᑎᒋᓗᐊᖅᐸᕋ ᐃᓕᓐᓂᐊᓯᓐᓈᖅ 

ᐃᖅᑲᓇᐃᔭᕋᔭᖅᑐᓂᑦ.  

 

ᐊᒻᒪᓗ ᓂᕆᐅᒃᖢᖓ ᐱᓕᒻᒪᒃᓴᐃᓂᕐᒧᑦ 

ᐸᕐᓇᐅᑎᓂᒃ ᑕᑯᓛᕐᓂᐊᕐᓂᕐᓂᑦ 

ᐊᑐᓕᖅᑎᑕᐅᓗᑎᓪᓗ. ᑕᐃᒃᑯᐊ $80-ᒥᓕᐊᓐᑖᓚᔅ 

ᑕᐃᓐᓇ ᐊᓄᓪᓚᒃᓰᕕᒃ ᓴᓇᔭᐅᑎᒡᓗᒍ 

ᐃᓪᓕᐊᓯᓐᓈᖅᖢᓂᒃ ᐃᖅᑲᓇᐃᔭᖅᑎᓂᒃ 

ᑕᑯᔪᒥᓇᓚᐅᖅᓯᒪᔪᖅ.  

 

ᐊᐱᖅᑯᑎᒃᓴᖃᕈᓐᓃᖅᑐᖓ. ᖁᔭᒥᓐᓇᒦᒃ 

ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᑦᑕᐅ. 

ᒪᑉᐱᑦᑐᒐᖅ 12 ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐊᖏᖅᑕᐅᓯᒪᓐᖏᑦᑐᑦ $20,145,000 

ᐊᖏᖅᐱᓯᐅᒃ? ᒥᔅᑕ ᕿᓐᖑᖅ ᐊᐱᖅᑯᑎᒃᓴᖃᕐᒪᑦ. 

ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ 

ᑐᑭHᐃᒋᐊᕐᕕᒋᔪᒪᐃᓐᓇᖅᖢᒍ ᐆᒥᓐᖓ ᑕᓗᕐᔪᐃᑦ 

ᐋᓐᓂᐊᕕᑐᖃᕕᓂᐊᓂᒃ. ᓇᐃᑦᑐᒥᒃ 

ᐅᓂᒃᑳᓚᐅᐱᓪᓚᒍᓐᓇᕐᓂᖅᐸ ᖃᓄᖅ 

ᐃᓗᐊᖅᓴᐅᒋᐊᖃᕐᓂᖓ? ᑐᑭHᐃᔪᒪ’ᓗᒍ, 

ᐃᒃᓯᕙᐅᑖᖅ, ᐊᐱᖅᑯᑎᒋᕙᕋ. ᖁᔭᓐᓇᒦᒃ.   

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑕᖅ. ᐄ, $423,000-ᖑᒻᒪᑕ ᑖᒃᑯᓄᖓ 

ᐊᑐᖅᑐᔅᓴᐃᑦ ᐊᒻᒪᓗ 

ᓄᑖᓐᖑᕆᐊᖅᑎᑕᐅᔭᕆᐊᖃᖅᖢᑎᒃ ᒪᑯᐊ 

ᐊᐅᓚᐅᑎᓕᕈᔪᐃᑦ ᒫᔾᔨ 2020 ᐱᔭᕇᕐᕕᔅᓴᓖᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕿᓐᖑᖅ 

ᑕᐃᒫᖅᑮᑦ. $20,145,000 ᐊᖏᖅᐱᓯᐅᖅ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᕙᑎᓕᕆᔨᒃᑯᑦ 

ᐊᖏᖅᑕᐅᖅᑳᖅᓯᒪᓐᖏᑦᑐᑦ ᒪᑉᐱᑦᑐᒐᖅ 13, 

$2,289,000 ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᖅᑐᒐᖅ 14 

ᐅᐃᒍᓕᖅᖢᒍ 15 ᐊᒻᒪᓗ 16. ᓄᓇᓕᓐᓂᑦ 

ᒐᕙᒪᒃᑯᖏᓪᓗ ᐱᔨᑦᑎᖅᑏᑦ 

ᐊᖏᖅᑕᐅᖅᑳᖅᓯᒪᓐᖏᑦᑐᑦ $96,379,000. ᒥᔅᑕ 

ᒪᐃᓐ.  

 

ᒪᐃᓐ: ᒪ’ᓇ ᐃᒃᓯᕙᐅᑕᖅ. (ᑐᓵᔨᑎᒍᑦ): 

ᐊᔾᔨᒌᓐᖏᑦᑐᓂᒃ ᓂᓪᓕᐅᑎᖃᕈᒪᒐᒪ ᐅᑯᓇᓃᑦᑐᖅ 

ᐱᒋᐊᕈᑎᒋᓗᒍ ᒪᑉᐱᖅᑐᒐᖅ 14 ᐱᖁᔭᒃᓴᐅᑉ 

ᐃᓗᐊᓃᑦᑐᖅ ᕿᑎᐸᓗᐊᓂ ᐱᓕᕆᐊᖑᓂᐊᖅᑐᑦ 

DAUFN ᐅᓄᕐᓂᖏᑦ $200,000−ᖑᓪᓗᑎᑦ ᐅᓇ 

ᐊᐱᖅᑯᑎᒋᔪᒪᔭᕋ EAUF ᑕᕆᐅᕐᒥ ᖃᐃᔨᓴᐃᓂᖅ 

ᐃᖅᑲᖓᓂᐅᔪᖅᓴᐅᔪᖅ ᐃᒃᑯᐊ 

ᐃᑭᐊᕐᕆᕕᒃᑰᕈᑎᒃᓴᕈᓗᓐᓂᑦ ᐃᓕᓇᓱᒻᒪᑕ.  

 

ᐊᓯᑦᑎᓐᓂ ᑕᐃᒪᐃᑦᑐᓂᑦ ᕿᒥᕐᕈᓈᓂᒃᑳᖓᒥᑦ 

ᑕᐃᒃᑯᐊ ᖃᐅᔨᓵᕕᓂᖏᑦ ᑕᖅᑲᐅᖓ 

ᑕᑯᔭᐅᔪᓐᓇᖅᓯᓲᖑᒻᒪᑕ ᐊᑐᖅᑕᐅᔪᓐᓇᖁᓪᓗᒋᑦ 

ᑕᐃᒃᑯᓄᖓ ᓇᒻᒥᓂᖅ ᓇᒻᒥᓂᖃᖅᑐᓄᑦ. ᑭᓱᓂᑦ 

ᑖᒃᑯᐊ ᐊᔾᔨᖏᓐᓂᒃ ᐱᔪᒪᔪᖃᕈᒪᓯᒪᕚ ᐅᕝᕙᓘᓐᓃᑦ 

ᑕᐃᒪᐃᑦᑐᓂᑦ ᐸᕐᓇᐅᓯᒪᕕᓯ? 

ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᐄ, ᓂᐱᒐ 

ᑐᓴᖅᑕᐅᖑᒪᑦ ᒥᔅᑕ ᓰᓕᒨᕐᓂᐊᖅᑕᕋ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᖅ. ᒥᓂᔅᑐᓗ 

ᐊᐱᖅᑯᑎᓐᓄᑦ. ᐄ, ᑐᒃᓯᕋᕐᕕᐅᓯᒪᔪᒍᑦ 

ᓇᒻᒥᓂᖃᖅᑐᓂ ᐊᓯᖏᓐᓂᓪᓗ ᒐᕙᒪᓂᑦ 

ᑕᑯᔪᒪᔪᕐᔪᐊᒻᒪᕆᐊᓘᒻᒪᑕ ᑕᐃᒪᐃᑦᑐᓂᑦ 

ᐱᓕᕆᐊᖑᔪᑦ ᓄᓇᕐᔪᐊᓕᒫᒥ ᐃᑭᐊᕐᕆᕖᑦ 

ᐊᑐᖅᑕᐅᔪᓪᓚᕆᐅᓕᕐᒪᑕ. ᐊᒻᒪᓗ ᐊᔾᔨᖏᓐᓂ 

ᑐᓂᓯᓲᖑᔪᒍᑦ ᑕᐃᒪᐃᑎᑕᐅᔪᓐᓇᖅᑕᕌᖓᑕ ᐄ, 

ᑕᖅᑳᓐᖓᑦ ᑐᒃᓯᕋᕐᕕᐅᑲᑕᔅᓯᒪᓕᖅᑐᒍᑦ. 

ᐊᑐᐃᓐᓇᕈᖅᑎᑕᐅᔪᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᑦᑕᐅᖅ. ᒥᔅᑕ 

ᒪᐃᓐ. 

 

ᒪᐃᓐ: ᒪ’ᓇ ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᓪᓗ 

ᒥᔅᑕ ᓰᓕ. ᐊᑕᐅᓯᒃᑲᓂᕐᒥᑦ ᐊᐱᖅᑯᑎᔅᓴᖃᖅᖢᖓ 

ᑕᕝᕗᖓ, ᑭᒃᑯᑦ ᑐᓂᔭᐅᓯᒪᕙᑦ ᑖᒃᑯᐊ ᖃᐅᔨᓵᕕᓃᑦ 

ᐊᔾᔨᖏᓐᓂ ᐊᒻᒪᓗ ᑭᓇ ᐃᓱᒪᓕᐅᓲᖑᕙ ᑕᐃᒃᑯᐊ 

ᐸᐃᑉᐹᑦ ᑐᓂᔭᐅᔪᓐᓇᕐᒪᖔᖅ ᐅᕝᕙᓘᓐᓃᑦ ᐋᒡᒐ? 

ᖃᓄᖅ ᐊᖏᖅᑕᐅᔾᔪᓯᖏᑦᑕ ᐱᕙᓪᓕᐊᔾᔪᓯᖏᓐᓂ 

ᐱᑕᖃᖅᐸᖃᐃ? ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑕᖅ. ᐊᖅᑯᑎᒋᓗᒍ ᒥᔅᑕ ᓰᓕ 

ᑭᐅᑎᓐᓂᐊᖅᑕᕋ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒡᓗ. ᑕᖅᑲᐅᖓᐃᓂᐊᕈᑦᑕ ᐊᔾᔨᖏᓐᓂᒃ 

ᑕᐃᓐᓇ ᖃᐅᔨᓴᐃᔪᖅ ᐱᔭᕇᕌᖓᑦ 

ᐊᑭᑐᔪᑯᑦᓲᖃᑦᑕᕐᒪᑦ ᖃᐅᔨᓴᐃᑎᑦᑎᓪᓗᓂ. ᑕᐃᓐᓇ 

ᐊᑭᓕᖅᓱᐃᔪᖅ ᓇᖕᒥᓂᖃᖅᑎᐅᒐᒥ.  

 

ᑕᐃᓐᓇ ᓇᓗᓇᐃᖅᓯᓲᖅ ᑭᓇᒧᑦ 

ᑐᓐᓂᖅᑯᑕᐅᔪᓐᓇᕐᒪᖔᖏᑦ, ᑕᒪᒃᑯᐊᓕᒫᖅ 

ᐊᑐᓲᕆᔭᕗᑦ. ᐃᓗᓕᖃᐅᑯᓘᔭᕐᓂᖅᓴᓂᒃ 

ᐱᔪᒪᔪᖃᖅᐸᑦ ᐋᖅᑭᒃᓱᐃᔪᓐᓇᖅᑐᒍᑦ ᑕᒪᒃᑯᓂᖓ. 

ᖁᔭᓐᓇᒦᒃ. ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) 

ᖁᔭᓐᓇᒦᒃ. ᑲᔪᓯᒋᐊᕐᓂᐊᖅᐳᖓ ᑖᒃᑯᐊ 

ᐊᑦᑕᕐᕕᓕᕆᓂᕐᒧᑦ ᖃᔅᓯᑲᓪᓚᐅᖕᒪᑕ ᐊᑦᑕᕐᕕᓐᓄᑦ 

ᐋᖅᑭᒋᐊᕈᑕᐅᓂᐊᖅᑐᑦ ᑕᕝᕙ ᑎᑎᕋᖅᓯᒪᔪᑦ. ᑖᒃᑯᐊ 

ᑲᑎᖅᓱᖅᓯᒪᔪᑦ ᐃᖅᑲᐅᒪᓗᒋᑦ ᐊᑭᑐᔪᖅᑐᕈᑎᓂ, 

ᐃᖅᑲᐅᒪᒐᒪ ᐅᖃᓕᒫᓚᐅᖅᓯᒪᓪᓗᖓ ᑖᒃᑯᐊ 

ᑐᓴᒪᔾᔪᑏᑦ ᐱᑕᖃᖅᑎᑕᐅᓚᐅᖅᑐᑦ. ᑖᒃᑯᐊ 

ᑮᓇᐅᔭᖅᑐᕈᑎᖏᑦ ᐊᑦᑕᕐᕕᓕᕆᔾᔪᑏᑦ 

ᐊᑭᑦᑐᕆᐊᖅᐸᓪᓕᐊᒻᒪᒎᖅ ᓯᕗᒧᐊᑉᐸᓪᓕᐊᓪᓗᓂ 

ᐃᒪᐃᓕᖓᔪᖃᓚᐅᕐᒪᑦ 

ᑮᓇᐅᔭᖃᒃᑲᓐᓂᕆᐊᖃᕋᔭᐅᕐᒪᑕ ᐱᔭᕇᖅᑕᐅᓗᑎᒃ 

ᐊᑦᑕᕐᕖᑦ. 

 

ᐊᐱᖅᑯᑎᒐᖃᐃ ᑖᒃᑯᓄᖓ ᐊᑦᑕᕐᕕᔪᓕᑎᒫᓄᑦ 

ᐃᓚᖓ ᖃᔅᓰᓐᓇᑯᓘᒻᒪᑕ, ᑖᓐᓇ ᐸᕐᓇᓐᓂᑐᐃᓐᓇᕚ 

ᑎᑎᕋᐅᔭᕐᒧᓪᓗ ᐊᕐᕌᒍᒧᑦ ᓄᑦᑎᖅᑐᑦ. 

ᐱᓕᕆᕝᕕᖃᐃ ᐸᕐᓇᒃᓯᒪᔭᖃᖅᐸᑦ ᖃᓄᖅ 

ᐱᕕᖃᕐᒪᖔᕐᒪ ᑮᓇᐅᔭᖅᑖᒃᑲᓐᓂᕈᓐᓇᓂᕐᒥᒃ ᑖᒃᑯᐊ 

ᐊᑦᑕᕐᕖᑦ ᐱᔭᕇᖅᑕᐅᓯᒪᔪᓐᓇᖁᓪᓗᒋᑦ? 

ᐃᓗᓕᑯᓘᔭᖏᓐᓅᓗᐊᕋᓱᒋᒐᒃᑯ ᑖᒃᑯᐊ 

ᑲᑎᖅᓱᖅᑕᒃᑲ ᐱᓕᕆᐊᒃᓴᑦ. ᐃᒃᓯᕙᐅᑖᖅ, 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪ ᓱᓕ ᒥᔅᑕ ᓰᓕ 

ᑭᐅᑦᑎᐊᕈᓐᓇᕐᓂᖅᓴᐅᖅᑰᖅᑐᖅ ᒪᓕᒐᓕᐅᖅᑎᒧᑦ. 

 

ᐃᒃᓯᕙᐅᑕᖅ: ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᒡᓗ ᒪᓕᒐᓕᐅᖅᑎ 

ᐊᐱᖅᑯᑎᖓᓄᑦ. ᐊᑦᑕᕐᕕᖃᕐᕕᐅᔪᓄᑦ ᑎᑎᕋᖅᓯᒪᔪᑦ 

ᑖᒃᑯᓄᖓ ᐊᕐᕌᒍᓄᑦ ᓄᑦᑎᖅᑕᐅᓇᓱᒃᑐᑦ.  

 

ᑖᒃᑯᐊ ᐊᑭᖏᓐᓄᓪᓕ ᐸᕐᓇᒃᑕᐅᓂᖏᓪᓗ ᐊᑦᑕᕐᕖᑦ, 

ᑖᓐᓇ ᐊᑲᐅᒋᔭᕐᒪᕆᒐ ᑖᒃᑯᐊ ᐊᑦᑕᕐᕖᑦ 

ᐊᑦᑕᕐᓇᖏᑦᑐᒥᒃ ᐋᓐᓂᐊᖃᕐᓇᖏᑦᑐᒥᓪᓗ 

ᓄᓇᓕᖃᕋᑦᑕ. ᓄᓇᓖᑦ ᐊᒥᓱᑦ ᐊᑦᑕᕐᕕ ᑖᒃᑯᐊ 

ᐊᑐᖅᑕᐅᓂᐊᕐᓂᖏᑦ ᖄᖏᐅᑎᓯᒪᓕᕐᒪᑕ 

ᐃᓗᐊᓐᖏᓗᐅᕈᑎᖃᖅᖢᑎᒡᓗ ᓄᓇᓕᖕᓄᑦ.  

 

ᑕᐃᒪᓕ ᐊᑦᑕᕐᕕᓐᓂ ᓄᑖᓂᒃ ᐋᖅᑭᒃᓯᓂ ᑖᒃᑯᐊ 

ᐊᕐᕌᒍᒧᑦ ᓄᒃᑎᖅᑕᐅᓇᓱᒃᑐᑦ ᐸᕐᓇᒍᑕᐅᓂᐊᖅᑐᑦ 

ᖃᐅᔨᓴᕐᓂᕐᒧᓪᓗ ᖃᓄᖅ 

ᐊᑦᑕᕐᕖᑦ ᓄᑖᑦ ᖃᓄ ᓴᓇᔭᐅᒐᔭᕐᓂᖏᓐᓄᑦ. 

ᑕᐃᓐᓇᓕ ᐃᒪᐃᓕᖓᔪᖅ ᐸᕐᓇᕐᓂᒃᑯᑦ 

ᐅᖃᐅᓯᕆᔭᕗᑦ ᑖᒃᑯᐊ ᒪᓕᒐᕋᓛᑦ 

ᐋᖅᑭᒃᑕᐅᓚᐅᖏᓐᓂᖏᓐᓂᒃ 

ᓴᖅᑭᑕᐅᓚᐅᖏᓐᓂᖏᓂ ᐊᑦᑕᕐᕖᑦ 

ᖃᓄᐃᓕᖓᓂᖏᓐᓄᑦ, ᑭᓱᓗ 

ᐱᑕᖃᕆᐊᖃᕐᓂᖏᓂ. ᑕᐃᒪᓕ 

ᓯᕗᒧᐊᒋᐊᕈᓐᓇᖏᓐᓇᑦᑕ ᒪᓕᒐᕋᓛᑦ 

ᓴᖅᑭᑕᐅᓚᖏᓐᓂᖏᓐᓂᒃ ᐊᒻᒪᓗ ᐅᑎᕆᐊᕈᓐᓇᑕ 

ᓇᓗᓇᐃᖅᓯᒪᒐᑦᑎᒍ ᐊᑦᑕᕐᕕᖃᕆᐊᖃᕐᓂᖅ 

ᓄᑖᓂᒃ.  

 

ᑕᐃᒪᐃᒻᒪᑦ ᒪᑯᐊ ᐸᕐᓇᖕᓂᕐᒧᑦ ᐱᓕᕆᐊᒃᓴᐃᑦ 

ᑭᖑᕙᕆᐊᖅᓯᒪᒐᓚᖕᒪᑕ ᐱᔭᕇᕋᓱᓐᓂᑦᑎᓐᓂ 

ᒪᓕᒐᕋᓛᓂᑦ, ᑖᒃᑯᐊ ᐋᖅᑭᒃᓯᒪᓂᖏᓐᓄᑦ 

ᐊᑦᑕᕐᕕᐅᒐᔭᖅᑐᓄᑦ ᓄᓇᕗᒻᒥ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) 

ᑕᐃᒪᓕ ᖃᓄᕐᓕ ᓂᕆᐅᒋᕕᓯᐅᒃ ᖃᖓᒃᑰᕋᔭᕐᒪᖔᑕ 

ᐱᔭᕇᕋᓱᓐᓂᖏᓐᓄᑦ ᒪᓕᒐᕋᓛᑦ ᑖᒃᑯᓄᖓ 

ᓯᕗᒧᐊᕆᐊᖁᓪᓗᒋᑦ ᐱᓕᕆᐊᖑᔪᑦ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒥᔅᑕ ᓰᓕ ᑲᔪᓯᑐᐃᓐᓇᕈᓐᓇᖅᑐᖅ 

ᑭᐅᔾᔪᑎᖏᓐᓂᒃ. 

 

ᐃᒃᓯᕙᐅᑕᖅ ᒥᔅᑕ ᓰᓕ. 

 

ᓰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ, ᒥᓂᔅᑕ. ᑖᓐᓇ ᑐᒪᐅᓐᓂᐊᕋᒃᑯᑦ 

ᒪᓕᒐᕋᓛᑦ ᑖᒃᑯᐊ ᒪᓕᒐᕋᓛᓕᐅᖅᑎᓄᑦ ᑎᒥᐅᔪᓄᑦ. 

ᑖᓐᓇᓕ ᐊᑕᐅᓯᖅ ᓇᓗᓇᐃᖅᑕᐅᓯᒪᔪᖅ 

ᐸᕐᓇᐅᑎᑦᑎᓐᓂ ᐱᔭᒃᓴᓄᑦ ᑲᔪᓯᖁᓪᓗᒍ 

ᐱᓕᕆᖃᑎᒋᓪᓗᒋᓪᓗ ᒪᓕᒐᕋᓛᓕᐅᖅᑏᑦ 

ᐋᖅᑭᓱᖅᓯᒪᓂᖏᓐᓄᑦ. ᑕᐃᒪ 

ᐱᔪᓐᓇᖅᓯᑐᐊᕈᑦᑕ ᓴᖅᑭᑕᐅᖁᔭ ᑖᓐᓇ 

ᑲᔪᓯᒋᐊᕈᑎᒋᔪᓐᓇᕐᓂᐊᕋᑦᑎᒍᑦ ᓯᕗᒧᑦ ᐊᑕᕐᕕᓄᑦ 

ᐅᕝᕙᓘᓐᓃᑦ ᐱᐅᓯᕚᓪᓕᑎᓪᓗᒋᑦ ᒫᓐᓇ 

ᐊᑦᑕᕐᕕᐅᕙᒌᖅᑐᓄᑦ ᑖᒃᑯᓄᖓ ᒪᓕᒐᕋᓛᑦ 

ᐋᖅᑭᑕᐅᓚᐅᖅᑎᓂᓪᓗ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᓰᓕ. 

ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) 

ᐅᕙᓂᓕ ᓴᓇᔭᐅᓂᖏᓐᓄᑦ ᓴᓇᔩᑦ ᐃᓄᑑᕕᖏᓐᓄᑦ 

ᒪᒃᐱᖅᑐᒐᖅ 16-ᒦᑦᑐᑦ ᑖᒃᑯᐊ ᑎᑎᖅᑲᑦ 

ᖃᐃᑕᐅᓯᒪᔪᑦ ᐅᖃᖅᓯᒪᒻᒪᑕ 

ᑮᓇᐅᔭᖃᕐᕕᒋᖃᑦᑕᖅᑕᖏᓐᓂ ᑖᒃᑯᓄᖓ 

ᐃᓄᑑᕝᕕᓐᓄᑦ. ᑖᓐᓇ ᑐᒃᓯᕋᖅᑕᐅᔪᖅ $19-

ᒥᓕᐊᓐᖑᒻᒪᑦ, ᐃᓱᒪᒋᑐᐃᓐᓇᖅᑐᒍ ᑖᓐᓇ 

ᐊᖏᖅᑕᐅᓂᖅᐸᑦ ᑖᓐᓇ $19-ᒥᓕᐊᓐ, ᑭᓲᕙᑦ 

ᑲᑎᓐᓂᖓ ᑮᓇᐅᔭᖅᑐᕐᓂᖓ ᑲᑎᓕᒫᕐᓗᒍ 

ᐃᓄᑑᕝᕕᓐᓂ? ᑕᐃᒪᓐᖓᑦ ᐋᖅᑭᑦᑕᐅᓚᐅᖅᑎᓪᓗᒍ 

ᓰᑏᕝᕙ 30, 2021 ᑖᓐᓇ ᒥᔅᓴᐅᓯᖅᑕᐅᓯᒪᓂᖅ? 

ᖃᓄ ᑮᓇᐅᔭᖅᑐᕐᓂᖓ ᑲᑎᓐᓂᖓ 

ᐱᔪᒪᑐᐃᓐᓇᖅᑐᖓ ᑖᒃᑯᓄᖓ ᐱᓄᑐᐊᒃᑯᕕᓐᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᒻᒪᓗ ᖃᐅᔨᒪᔪᖓ ᒪᓕᒐᓕᐅᖅᑎ 

ᖃᓄᐃᒻᒪᑦ ᓈᓴᐅᑎᓪᓚᑦᑖᒥᒃ ᐅᖃᕈᓐᓇᓐᖏᑦᑐᖓ 

ᑐᓐᖓᕕᖃᕐᒪᑦ ᐊᑐᖅᑕᐅᓂᖏᓐᓄᑦ. 

ᖃᑦᑎᐊᑎᓪᓗᑎᓪᓗ 

ᐃᓄᑐᐊᒃᑯᕕᓐᓃᑦᑕᕆᐊᖃᕋᔭᕐᒪᖔᑕ. ᑖᒃᑯᓄᖓ 

ᓯᕗᒧᐊᐸᓪᓕᐊᔪᑦ ᒐᕙᒪᖃᕐᕕᓐᓂ ᐊᔾᔨᒌᓐᖏᑦᑐᓂᒃ 

ᐅᕙᒍᓪᓗ ᑲᐱᔭᐅᖃᑦᑕᕐᓂᖅ 

ᐃᖅᑲᓇᐃᔭᕆᐊᖅᓯᒪᑲᐃᓐᓇᖅᑐᑦ ᓄᓇᕗᒻᒧᑦ. ᑖᓐᓇ 

ᐊᒃᑐᖅᓯᓯᓐᓇᓕᕐᓂᐊᕐᒪᑦ ᐊᑐᖅᑕᐅᓂᖏᑦ 

ᐃᓄᑐᐊᒃᑯᕖᑦ. ᑕᐃᒪᓕ ᐊᑭᓕᖅᓱᖅᑕᐅᓂᕆᐅᖑᔪᑦ 

$19-ᒥᓕᐊᓐ. ᐃᓱᒪᓇᖅᑐᖅ ᐊᑕᖏᕐᓗᒍ 

ᐊᑐᕋᔭᖅᑰᔨᓐᖏᑕᕋᓗᐊᕗᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) 

ᖁᔭᓐᓇᒦᓪᓗ ᒥᓂᔅᑕ. ᐊᔾᔨᑲᓴᖓ ᐃᒃᐸᔅᓴᖅ 

ᐊᐱᖅᑯᑎᒋᓚᐅᖅᑕᒃᑲ ᐊᔾᔨᑲᓴᖓ ᐃᓄᑐᐊᒃᑯᕕᓐᓄᑦ 

ᐃᓄᑑᕕᓐᓄᑦ ᑭᒃᑯᑐᐃᓐᓇᕐᓄᑦ ᐃᓄᑑᕐᕖᑦ 

ᓱᒃᑲᓂᖅᓴᐅᑉᐸᑦ ᐃᒡᓗᓕᐅᕆᐊᖅᑐᖅᓯᒪᔪᑦ 

ᑲᐱᔭᐅᓯᒪᓗᑎᒃ ᑖᒃᑯᓄᖓ 

ᐃᓄᑐᐊᒃᑯᕕᒻᒦᖏᒃᑲᓗᐊᕐᓗᑎᒃ ᑮᓇᐅᔭᓂᒃ 

ᐊᑐᓐᖏᓂᖅᓴᐅᒐᔭᕋᑦᑕ. ᑕᐃᒪᓕ ᐅᓇ ᒫᓐᓇ 

ᑭᐳᒥᐅᓐᖏᑦᑐᖅ ᐊᒻᒪᓗ ᐃᓱᒪᒋᒐᓗᐊᖅᐸᒃᑲ 

ᑕᑯᔪᓐᓇᓛᕆᐊᔅᓴᑎᓐᓂᒃ ᑖᒃᑯᐊ ᐃᒡᓗᓕᐅᖅᑎᓄᑦ 

ᐃᓄᑐᕐᕕᓐᓂ. ᐊᐱᖅᑯᑎᓪᓚᑦᑖᕐᓕᖃᐃ ᑭᓲᕙ ᑭᓱᒥᒃ 

ᓄᖅᑲᖓᔾᔪᑎᖃᖅᐸᑦ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᑖᒃᑯᐊ 

ᑲᐱᔭᐅᓯᒪᑦᑎᐊᖅᑐᑦ ᐃᒡᓗᓕᐅᖅᑏᑦ 

ᐃᓄᑐᐊᒃᑯᕕᒻᒦᒋᐊᖃᕋᔭᓐᖏᓐᓂᖏᑦ. ᑐᑭᓯᓇᓱᑦᑐᖓ 

ᐋᖅᑭᓯᔨᐅᕙ ᑕᒪᑐᒥᖓ ᐊᒻᒪᓗ ᑭᓱᓗ 

ᐱᑕᖃᕆᐊᖃᖅᐸᑦ ᑕᐃᒪᐃᓐᓂᐊᖅᐸᑕ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓕ ᐋᖅᑭᑦᑕᐅᒐᔭᖅᑐᑦ ᓘᒃᑕᖅ 

ᐹᑐᓴᓐ ᐊᓪᓚᕝᕕᖓᓂ ᑲᒪᒋᔭᖃᕐᒪᑦ ᑕᐃᒫᒃ 

ᐊᑦᑕᓇᖅᑐᒦᓐᖏᒃᑲᓗᐊᕐᒪᖔᑕ. ᑖᓐᓇ 

ᐱᓕᕆᑦᑎᐊᖅᓯᒪᔪᒻᒪᕆᐅᓪᓗᓂᓗ. ᑕᐃᒪᓕ 

ᓘᒃᑖᒻᒪᕆᐅᑉ ᐋᖅᑭᒃᑲᔭᖅᑕᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) 

ᐊᐱᖅᑯᑎᔅᓴᖃᒃᑲᓐᓂᕈᓐᓃᖅᑐᖓ ᑕᕝᕙᓂ. 

(ᑐᓵᔨᑎᒎᕈᓐᓃᖅᑐᖅ) ᑕᐃᒫᖅᖢᖓ. ᒪ’ᓇ.  

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ. (ᑐᓵᔨᑎᒎᓕᖅᑐᖅ) 

ᑕᑯᓇᓱᑐᐃᓐᓇᖅᑐᖓ ᑭᓇᑐᐃᓐᓇᖅ ᑭᓇᑭᐊᖅ 

ᐊᐱᖅᑯᑎᔅᓴᖃᖅᐹ? ᐋᒡᒑ? ᑕᕝᕙᓃᑦᑐᒍᑦ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᖅᑎᖏᓐᓄᑦ 

ᐊᖏᖅᑕᐅᕙᒌᖅᓯᒪᓐᖏᑦᑐᑦ, $96,379,000. 

ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᒐᖅ 17. 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ, 

ᐊᖏᖅᑕᐅᕙᒌᖅᓯᒪᓐᖏᑦᑐᑦ, $17,456,000. 

ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓄᓕᕆᔨᒃᑯᑦ, ᒪᒃᐱᒐᖅ 

18-ᒦᑦᑐᖅ. ᑭᖑᓪᓕᖅᐹᖅ ᒪᒃᐱᒐᕐᓂ. ᑭᓇ? ᒥᔅᑕ 

ᒪᐃᓐ, ᐊᐱᖅᑯᑎᔅᓴᖃᖅᐲᑦ ᑕᕝᕗᖓ ᒪᒃᐱᒐᕐᒧᑦ? 

ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. 

ᐊᐱᕆᖅᑯᑎᒋᔪᒪᖅᑲᐅᒐᒃᑯ ᑖᒃᑯᐊ 

ᐃᖅᑲᓇᐃᔭᐃᑕᐅᑏᑦ ᑎᑎᕋᖅᓯᒪᔪᑦ ᑖᒃᑯᓄᖓ 

ᐊᕐᕌᒍᒧᑦ ᓄᒃᑎᖅᑕᐅᔪᑦ $1.71-ᒥᓕᐊᓐ. 

ᐅᖃᖃᑎᖃᖃᑦᑕᖅᓯᒪᒐᒪ ᓴᖅᑭᖃᑦᑕᖅᓯᒪᓪᓗᒍ 

ᑖᓐᓇ ᐱᓕᕆᐊᖑᖃᑦᑕᖅᓯᒪᑎᓪᓗᒍ ᕿᓂᖅᑐᖓ. 

ᑐᓴᕆᐊᒃᑲᓐᓂᕈᒪᓪᓗᖓ ᐱᓕᕆᐊᖑᔪ 

ᖃᓄᐃᓕᖓᓕᕐᒪᖔᖅ ᖃᓄᐃᒻᒪᓪᓗ ᑲᔪᓰᓐᓇᖅᐹ 

ᑖᓐᓇ ᓯᕗᒧᐊᑉᐸᓪᓕᐊᖏᔾᔪᑎᒋᕙᐅᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᓴᐅᒪᔭᒃᑯᓪᓕ ᑖᓐᓇ ᐱᓕᕆᐊᖅ 

ᐱᒋᐊᓚᐅᕋᓗᐊᖅᑎᓪᓗᒍ 2019-2020-ᒥ, 

1920−ᑲᓴᒃᑲᒪ ᐅᐊᑦᑎᐊᕈᒻᒪᕆᐅᒐᔭᕐᒪᑦ.  

 

>>ᐃᒡᓚᖅᑐᑦ 

 

ᑕᕝᕙᖓᓪᓕ $2-ᒥᓕᐊᓐ ᓄᒃᑎᖅᑕᐅᓚᐅᕐᒪᑕ 

ᐊᕐᕌᒍᒥ ᑕᐃᑲᓐᖓᑦ ᐊᕐᕌᒍᒃᑲᓂᖅᑐᒥ ᑖᒃᑯᐊ ᓂᐅᕕ 

ᐊᒻᒪᓗ ᑲᒪᓂᕐᒧᑦ ᐊᒻᒪ 

ᐊᒥᐊᒃᑯᖃᕐᒪᑦ ᓱᓕ $1.71-ᒥᓕᐊᓐᓂᒃ ᐊᕐᕌᒍᒧᑦ 

ᓄᒃᑎᕋᔅᓴᓂ ᑲᔪᓯᔪᓐᓇᖁᓪᓗᒍ ᐱᓕᕆᐊᖑᔪᖅ.  

 

ᐃᓗᓕᑯᓘᔭᖏᑦ ᑭᓱᖏᓪᓗ ᑖᓐᓇᖃᐃ ᒥᓂᔅᑕᒧᑦ 

ᖃᐅᔨᒋᐊᒃᑲᓐᓂᕈᓐᓇᖅᑐᖅ ᒪᓕᒐᓕᐅᖅᑎ. ᑕᐃᒫᒃ 

ᖁᕕᐊᓱᑲᔭᖅᑐᔅᓴᐅᔪᖅ ᐅᖃᕈᓐᓇᕆᐊᔅᓴᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᒪᐃᓐ, ᑕᐃᒫᖅᑮᑦ? 

(ᑐᓵᔨᑎᒎᓕᖅᑐᖅ) ᐊᐱᖅᑯᑎᔅᓴᖃᕐᒥᔪᖓᑦᑕᐅᖅ 

ᑕᕝᕙᓂ ᒪᒃᐱᒐᕐᒥ. ᖃᐅᔨᒪᓪᓗᒋᑦ ᑖᒃᑯᐊ ᐊᕐᕕᐊᓂ 

ᐃᒡᓗᕐᔪᐊᑦ ᑲᖏᓯᓂᕐᒥ ᑭᓱᓂ ᑖᓐᓇ 

ᓇᒻᒥᓂᖁᑎᒋᔭᐅᕚ ᒐᕙᒪᒃᑯᓂᓪᓘᓐᓃᑦ 

ᓇᒻᒥᓂᕆᔭᐅᕙ? ᒥᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᐊ ᐊᓪᓚᕕᓐᓄᑦ 

ᓄᑖᖑᖅᑎᑦᑎᓂᖅ ᑖᒃᑯᐊ ᐊᕐᕕᐊᓂ ᕿᔪᓕᕆᔨᐅᔪᑦ 

ᐊᑐᖅᑐᐊᖅᓯᒪᔪᑦ ᐃᖅᑲᓇᐃᔭᖅᑎᓂ ᐃᓂᖃᖁᓪᓗᒋᑦ 

ᐊᕐᕕᐊᑦ ᑕᖅᑭᑕᒫᑦ ᑕᐃᒪᐃᑦᑐᒥ ᑕᐃᒪ 

ᐊᑐᖅᑐᐊᕆᔪ ᑖᓐᓇ ᐱᐅᓯᒋᐊᕆᐊᖃᖅᐸᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒃᐱᒐᖅ 

18-ᒦᑦᑐᒍᑦ. ᐃᓄᓕᕆᔨᒃᑯᑦ. $2,381,000. 

ᒪᓕᒐᓕᐅᖅᑏᑦ ᐊᖏᖅᐸᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᒃᓴᖅ 71−ᒨᕐᓗᓯ 

ᐸᐃᑉᐹᖁᑎᔅᓯᓐᓂ. ᒪᓕᒐᒃᓴᖅ 71, 

ᑮᓇᐅᔭᖅᑐᕈᑎᔅᓴᑲᓐᓃᑦ ᐊᑭᑐᔪᓄᑦ 1, 2021-2022. 

ᑎᑎᕋᖅᓯᒪᓂᖓ 1. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 2. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 3. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᒍᐊᓅᕐᓗᓯ ᒪᒃᐱᒐᖅ 

2-ᒥ. ᐅᐃᒍᐊ. ᑮᓇᐅᔭᖅᑐᕈᑎᔅᓴᑲᓐᓃᑦ 

ᓴᓂᕝᕙᖅᑕᐅᔪᑦ ᐊᕐᕌᒍᒧᑦ ᒫᑦᓯ 31, 2022. 

ᑲᑎᓐᓂᖏᑦ ᑮᓇᐅᔭᖅᑐᕈᑎᔅᓴᑲᓐᓃᑦ 

$157,840,000. ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 4. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 5. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 6. 

ᐊᖏᖅᐱᓯᐅᒃ? 
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 7. 

ᐊᖏᖅᐱᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ 

ᐊᖏᖅᐹᑦ ᒪᓕᒐᒃᓴᖅ 71 ᐃᓗᐃᑦᑑᓪᓗᒍ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ 

ᐊᖏᖅᐹᑦ ᑖᓐᓇ ᒪᓕᒐᒃᓴᖅ 71 

ᑲᑎᒪᔾᔪᑎᔅᓴᓅᖅᑕᐅᖁᓪᓗᒍ ᐱᖓᔪᐊᓐᓂ 

ᐅᖃᓕᒫᖅᑕᐅᖁᓪᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᕼᐃᒃᔅ, 

ᒪᑐᔾᔪᑎᓂᒃᒧ ᐅᖃᐅᓯᔅᓴᖃᖅᐲᑦ?  

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖃᐅᔨᒪᔪᖓ 

ᐊᐱᕆᒋᐊᖃᓗᐊᕋᑖᓐᖏᓐᓇᒪ 

ᐃᖅᑲᓇᐃᔭᖅᑎᖁᑎᓐᓂᒃ ᑭᓯᐊᓂᓕ 

ᒪᓕᒐᓕᐅᖅᑎᓕᒫᑦ ᖃᐅᔨᒪᖁᕙᒃᑲ 

ᑕᑯᓐᓇᖅᑐᓕᒫᓪᓗ 

ᖃᐅᔨᒪᓂᖅᑕᖃᕐᔪᐊᖅᑐᒻᒪᕆᐅᒻᒪᑦ ᑕᒫᓂ. ᑕᐃᒪ 

ᐊᔅᓱᕈᓐᓇᖅᓯᖃᑦᑕᕐᒪᑦ ᖃᐅᔨᒪᐃᔪᐃᓐᓇᐅᔪᓯ. 

ᖁᔭᒋᑦᑎᐊᐸᒃᑲ ᒥᓂᔅᑕᐃᑦ ᑐᖏᓕᖏᑦ 

ᐃᑲᔪᖅᓯᓂᐊᕐᒪᑕ ᐅᕙᑦᑎᓐᓂ.  

 

ᖁᔭᒋᓪᓗᒋᓪᓗ ᒪᓕᒐᓕᐅᖅᑎᓕᒫᑦ 

ᓂᕆᐅᑦᑎᐊᖅᐳᖓ ᑖᒃᑯᐊ ᑲᔪᓯᑎᑕᐅᔭᕆᐊᖓ 

ᑳᓐᑐᕌᖑᓂᐊᖅᑐᑦ ᐊᒻᒪᓗ ᓯᕗᒧᐊᕆᐊᔅᓴᖅ 

ᐊᑭᑐᔪᓄᑦ ᐸᕐᓇᐅᑎᑦᑎᓐᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᖃᐅᔨᒪᓐᖏᓚᖓ ᖃᓄᐃᓕᐅᕈᒪᓕᕐᒪᖔᑕ 

ᑲᑎᒪᔨᕋᓛᑦ. ᒪᓕᒐᒃᓴᒨᒃᑲᓐᓂᕈᒪᕕᓯ? ᒥᔅᑕ 

ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᒋᐊᖅᑎᑦᑎᕗᖓ ᐱᔭᕇᕐᓂᕐᒥᒃ ᐅᓂᒃᑳᕈᒪᓪᓗᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᐱᖁᔨᕗᖔᖅᑕᖃᕐᒪᑦ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᒋᐊᖅᑎᑦᑎᕗᖓ ᐱᔭᕇᕐᓂᕐᒥᒃ ᐅᓂᒃᑳᕈᒪᓪᓗᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᐱᖁᔨᕗᖔᖅᑕᖃᕐᒪᑦ ᐅᓂᒃᑳᕈᒪᓪᓗᑎ 

ᐱᔭᕇᕐᓂᕐᒥᒃ ᐊᒻᒪᓗ ᐊᐃᕙᐅᑎᒋᔭᔅᓴᐅᓇᓂ. 

ᐊᖏᖅᑐᑦ ᐱᖁᔨᖔᕈᒻᒥ? ᐊᑭᕋᖅᑐᖅᑐᑦ? 

ᐱᖁᔨᕗᖔᕈᑦ ᑲᔪᓯᕗᖅ. ᓇᖏᖅᓯᓂᐊᓕᖅᐳᖓ 

ᐅᓂᒃᑳᕐᓗᖓ ᐱᔭᕇᕐᓂᕐᒧᑦ. ᐃᖅᓱᒃᑏ, ᑖᒃᑯᐊ 

ᐃᖅᑲᓇᐃᔭᖅᑏᑦ ᐊᓂᑎᑲᐃᓐᓇᒃᑭᑦ.  

 

ᐅᖃᖅᑎ (ᑐᓵᔨᑎᒍᑦ): ᐊᑖ. (ᑐᓵᔨᑎᒎᕈᓐᓃᖅᑐᖅ) 

ᓈᓴᐅᑎᓕᒃ 20. (ᑐᓵᔨᑎᒎᓕᖅᑐᖅ) ᐅᓂᒃᑳᖏᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ. ᒥᔅ ᐊᕐᓇᒃᑲᖅ.  

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔨᕋᓛᖁᑎᑎᑦ ᐃᓱᒪᔅᓴᖅᓯᐅᕋᑖᕐᒪᑕ ᒪᓕᒐᒃᓴᖅ 

70 ᐊᒻᒪᓗ 71−ᒥ. ᐅᓂᒃᑳᕈᓐᓇᖅᐳᖓ 

ᐱᕙᓪᓕᐊᕋᑖᕋᑦᑕ ᐊᒻᒪᓗ ᑖᓐᓇ ᒪᓕᒐᒃᓴᖅ 71 

ᐊᑐᐃᓐᓇᐅᓯᑲᐅᑎᒋᔪᖅ ᐅᖃᓕᒫᖅᑕᐅᓗᓂ 

ᐱᖓᔪᐊᓐᓂ. ᐊᑕᐅᓯᕐᓗ ᐱᖁᔨᕗᖔᕈᑕᐅᖅᑲᐅᔪᖅ 

ᑲᑎᒪᔨᓂ ᐊᖏᖅᑕᐅᖅᑲᐅᔪᖅ ᐊᒻᒪ ᑲᑎᒪᔨᖁᑎᑎᑦ 

ᑎᓕᓯᕋᑖᖅᐳᑦ ᑖᓐᓇ ᒪᓕᒐᒃᓴᖅ 70 

ᑎᑎᕋᖅᑕᐅᑲᓐᓂᓚᐅᕐᓗᓂ 

ᐅᖃᓕᒫᖅᑕᐅᓚᐅᓐᖏᓐᓂᖏᓐᓂ ᐊᑐᓂ 

ᑎᑎᕋᖅᓯᒪᔪᑦ. ᐱᒋᐊᖅᑎᑦᑎᕗᖓ ᑲᑎᒪᔨᕋᓛᓄᑦ 

ᓴᖅᑭᑕᖏᑦ ᐊᖏᖅᑕᐅᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐱᒋᐊᖅᑎᑕᐅᔪᒥᒃ ᓇᑎᕐᒦᑦᑐᖃᕐᒪᑦ. 

(ᑐᓵᔨᑎᒎᕈᓐᓃᖅᑐᖅ) ᐊᐃᑉᐱᖅᑕᐅᕚ? ᒥᔅᑕ 

ᖃᒪᓂᖅ. ᑕᐃᑲᓃᖅᑰᖏᑦᑑᕐᖏᓐᓇ.  

 

>>ᐃᓪᓚᖅᑐᑦ 

 

ᒪᒥᐊᓇᖅ. ᑕᕝᕙᓃᓐᖏᒻᒪᑦ. ᒥᔅᑕ ᕋᒻᐴᑦ. 

(ᑐᓵᔨᑎᒎᓕᖅᑐᖅ) ᐱᖁᔨᕗᖔᕈᑎᐅᔪᖅ ᓈᒻᒪᒻᒪᑦ. 

ᓈᒻᒪᓴᖅᑐᑦ? ᐊᑭᕋᖅᑐᖅᑐᑦ? ᐱᖁᔨᕗᖔᕈᑎ 

ᑲᔪᓯᕗᖅ.  

 

21. (ᑐᓵᔨᑎᒎᕈᓐᓃᖅᑐᖅ) ᐱᖓᔪᐊᓐᓂ 

ᐅᖃᓕᒫᖅᑕᐅᓃᑦ ᒪᓕᒐᒃᓴᑦ. ᒥᓂᔅᑕ 

ᑮᓇᐅᔭᓕᕆᓂᕐᒧᑦ, ᒥᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 71 - ᑮᓇᐅᔭᐃᑦ ᐊᑐᖅᑐᓴᒃᓄᑦ 

ᐃᓚᒋᐊᕈᑎᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 1, 2021-2022 - 

ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᓗᒧᑦ 

ᐃᖃᓗᒃᑑᑎᐊᕐᒧᑦ, ᒪᓕᒐᒃᓴᖅ 71, ᐃᓚᒋᐊᕈᑎᔅᓴᖅ 

2021-2022−ᒧᑦ ᑐᕌᖅᑐᖅ ᐅᖃᓕᒫᖅᑕᐅᖁᓪᓗᒍ 

ᐱᖓᔪᐊᓐᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. ᓈᒻᒪᓴᖅᑐᖅ? 

ᐊᑭᕋᖅᑐᖅᑐᑦ? ᐱᒋᐊᖅᑎᑕᐅᔪᖅ ᑲᔪᓯᕗᖅ. 

ᒪᓕᒐᒃᓴᖅ 71 ᐊᖏᖅᑕᐅᔪᓐᓇᖅᓯᕗᖅ.  

 

ᑲᑎᒪᔾᔪᑎᒃᓴᑦ ᖃᐅᑉᐸᒧᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᒃᑯᐊ ᑲᑎᒪᔨᕋᓛᑦ ᒪᓕᒐᓕᕆᓂᕐᒧᑦ 

ᐃᖅᑲᖅᑐᐃᔨᓕᕆᔨᒃᑯᓐᓂ ᐃᓚᖃᕐᓗᑎᑦ ᐅᓪᓛᒃᑯᑦ 

10:30-ᒧᖅᐸᑦ ᑲᑎᒪᓛᖅᑐᑦ ᑲᓇᓐᓇᐅᑉ ᓯᕿᓐᖑᔭᖓ 

ᒪᓕᓪᓗᒍ.  

 

ᑲᑎᒪᔾᔪᑎᒃᓴᑦ ᔫᓂ 3-ᒧᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 



ᐱᖓᑦᓯᖅ, ᔫᓂ 2, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 65 

 ᒪᓕᒐᒃᓴᖅ 70, 

ᑎᑎᕋᐅᑕᐅᒃᑲᓐᓂᓚᐅᖅᑎᓪᓗᒍ 

 ᒪᓕᒐᒃᓴᖅ 72 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᑖᓐᓇ 

ᐃᓪᓗ ᒪᑐᕗᖅ ᓯᑕᒻᒥᕈᕋᓱᓐᓂᖓᓄᑦ, ᔫᓐ 3, 1:30-

ᐸᑦ ᑲᓇᓐᓇᐅᑉ ᓯᕿᓐᖑᔭᖓ ᒪᓕᓪᓗᒍ.  

 

ᐃᖅᓱᖅᑏ.  

 

>>ᓄᖅᑲᖅᑐᑦ 18:16ᒧᐊᖅᑎᓪᓗᒍ



 

 

 


